
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

 МАРГАД ЭРДЭНЭ ХОТЫН ИЛБЭЧИН

	"Маргад Эрдэнэ хотын илбэчин"-г Америкийн зохиолч Фрэнк Баумын "Оз нутгийн мэргэн хүн" хэмээх үлгэрээс сэдэвлэн бичжээ.

	 


Догшин шуурга

	 

	Эрт урьд цагт Канзасын уудам их хөндийд Элли гэдэг охин амьдран суудаг байжээ. Түүний эцэг Жон тариа тарьдаг жижигхэн газартай бөгөөд бүхэл өдөржингөө тэндээ ажиллана. Харин эх Анна нь гэр орныхоо ажилтай зууралдана. 

	Тэднийх дугуйг нь мулталж газар суулгасан жижигхэн бүхээгтэй тэргэнд сууцгаана.

	Гэрийн тавилга гэхээр юмгүй, ердөө л төмөр зуух, шүүгээ, ганц ширээ, гурван сандал, хоёр орноос өөр эд хогшил гэх юмгүй. Гэрийнхээ үүдэнд яг босгон доороо зоорь ухаж салхи шуурга болоход түүндээ орж амь хоргоддог байж гэнэ.

	Талын догшин шуурга тэдний орон гэрийг нэг биш удаа хөмрүүлэн унагаж байжээ. Гэлээ ч Жон сэтгэл санаагаар үл унах агаад дахиад шуурга намдангуут муу байшингаа босгож ядуухан тавилгануудаа байр байранд нь тавихад: Элли шалан дээр хөглөрсөн аяга тавгаа цуглуулж авдаг байлаа. Ингээд л дахин шуурга болтол дажгүй сууна.

	Зах хязгааргүй нүд алдам тэгшхэн тал тэнгэрийн хаяа хүртэл цэлийнэ. Хаа нэгхэн газар Жоных шиг ядуу жижигхэн сууц харагдах бөгөөд эргэн тойронд нь эрдэнэ шиш, буудай тарьсан байх ажээ.

	Элли ойр тойрныхоо хөршүүдийг сайн танина, тэдний баруун хойд талд Роберт өвөө Боб, Дик гэдэг хоёр хүүгийнхээ хамт суудаг байв. Хойд талд нь Рольф өвгөнийх байдаг байжээ. Тэр өвгөн хүүхдүүддээ тун догь салхин тээрэм хийж өгнө. 

	Энэ их уудам тал төрж өрсөн нутаг нь болохоор Элли охин ердөө уйдна гэдгийг мэддэггүй байжээ. Элли өөр ямар ч газар нутаг үзээгүй бөгөөд уул ус, ой модыг зөвхөн зураг дээрээс л үзсэн билээ. Элли охин хямдхан номд муухан зурсан зураг үзсэн болоод ч тэр үү энэ бүхэнд сонирхол л төдий л татагдсангүй.

	Элли охин хэрэв уйдвал Тотошка хэмээх хөгжилтэй хаваа дагуулан ах дүү Дик Боб хоёрынд юм уу, эсвэл өөрийн хийсэн тоглоомоо хүүхдүүдэд сэтгэл харамгүй өгч суудаг Рольф өвгөнийд очихоор явна.

	Тотошка хав нь тал Дундуур үсэрч харайлган бор шувуутай хөөцөлдөнө. Тэр хав өөртөө болон бяцхан эзэндээ хязгааргүй сэтгэл ханамжтай байх ажгуу. Тотошка нь хар үстэй, соотон чихтэйн дээр жижиг нүд нь хөгжилтэйхөн гялалзана. Ийнхүү бяцхан хав хэзээ ч уйдаж ганцаарддаггүй бөгөөд эзэнтэйгээ бүхэл өдөржингөө ч тоглож чадна.

	Элли охинд ажил мундахгүй, ээждээ гэр орны ажилд нь тусална. Сургууль тэднийхээс хол бөгөөд, охин өөрөө жижигхэн учир өдөр бүр сургууль уруу ганцаараа явах бололцоогүй ажээ. Иймээс эцэг нь өөрөө түүнийг уншиж, бичиж, тоолж сургажээ.

	Зуны нэгэн орой Элли байшингийнхаа дээвэр дээр суугаад үлгэр уншиж, ээж нь юм угааж байв.

	...«Тэгтэл хүчирхэг баатар эр Арнаульф цамхаг шиг өндөр шидтэн байхыг харжээ. Тэр ид шидтэн урдаас нь галаар тургив» гэж уншаад Элли;

	— Ээжээ, одоо ид шидтэн гэж байдаг юм уу? гэж асуухад

	— Юуных нь шидтэн байх билээ дээ охин минь, 

	— Шидтэн гэж эрт дээр үед л байсан юм. Гэнэт алга болчихсон юм. Ер нь тэднээр ч яах юм билээ. Шидтэнтэй шидтэнгүй болоод л байгаа шүү дээ гэв.

	Элли хамраа инээдтэй үрчийлгэн:

	— Гэлээ ч шидтэн байхгүй бол уйтгартай шүү дээ. Намайг хүндэтгэн хатан хаан болгочих юм бол би л лав хот тосгон болгоныг заавал шидтэнтэй бол гэж зарлиг буулгана. Тэгээд тэр шидтэнүүдээрээ хүүхдүүдэд зориулж янз бүрийн гайхамшигт зүйлсийг бүтээлгэнэ... гэв.

	— Ямар гайхамшиг бүтээлгэх нь вэ? гэж ээж нь инээмсэглэн асуухад;

	— Юу ч болно шүү дээ. Жишээлбэл, хүүхдийг өглөө сэрэх болгонд нь дэрэн доор нь амттайхан боов байлгаж байхгүй юу гэснээ болхидуухан хийцтэй хуучирч муудсан шаахайгаа зааж, 

	— Эсвэл хүүхэд болгоныг хөнгөхөн хөөрхөн шаахайтай болгоно... гэв. 

	— Шидтэнтэй шидтэнгүй чи шинэ гуталтай болно. Аавыгаа дагаад зах руу яв. Аав чинь чамд шаахай авч өгнө гэв.

	Эднийг ийнхүү ярилцаж байтал тэнгэр муухайрч эхлэв.

	Яг энэ үеэр өндөр өндөр уулсын цаадах холын хол нэгэн оронд чимээ аниргүй дүнсгэр агуй дотор хорон муу санаат шидэт эм Гингема илбэдэж байв.

	Агуйн адарт аварга том матрын чихмэл өлгөжээ. Урт урт өндөр модон дээр том гэгчийн шар шувуунууд суусан харагдана. Бас хатааж алсан хулгануудыг сүүлнээс нь оосорлон холбож уясан уяаны үзүүр адраас унжина. Урт бүдүүн могой бүхэл биеэрээ багана ороон хавтгай толгойгоо хөдөлгөн хэвтэнэ. Үүнээс гадна айдас хүргэмээр бас бус зэвүүн юм маш их байлаа. Энэ бүхнийг харахад дотор арзайн эвгүйрхэх ажээ.

	Газар ухаж суулгасан аварга том тогоонд Гингема шидэт хорт ундаагаа чанана. Тэр шулам хатаасан хулгануудыг ээлж дараалан тогоо руугаа чулуудан:

	— Энд байсан могойн толгойнууд хаашаа орчхов оо? Би бүгдийг нь өглөөнийхөө зоогт хэрэглээгүй бололтой билээ... гэв.

	— Аа, золиг гэж энэ ногоон ваар дотор байна...

	— За, одоо ч нэг ундаа шиг ундаа болох вий. 

	— Хараал идсэн муу сайн хүмүүст бүгдийг нь өгөх юм шүү. Би тэднийг үзэн ядаж байна...

	— Хараал хүргэмрүүд ертөнцөөр нэг дүүрчхээд намаг хатааж шугуй, ширэнгэ огтолж дуусгалаа. Могой устгаж хамаг мэлхийг минь зөөж дуусгалаа. Надад ямар ч амттай юм үлдээсэнгүй... гэж хүмүүсийг зүхэн харааж байлаа.

	Гингема ясархаг хатангир гараа зангидан заналхийлснээ тогоо руугаа могойн толгой чулуудан;

	— Нүд хорсгосон муу сайн хүмүүс ээ, одоо миний ундаа та нарыг сөнөөхөд бэлэн боллоо. Үүнийгээ ой мод, тал хөндийгөөр нэг цацна. Тэгэхэд ертөнцөд урьд өмнө үзэгдээгүй догшин хар шуурга дэгдээнэ дээ! гэв.

	Гингема тогоог чихнээс нь барин агуйнаас дааж ядан гаргав. Тэгээд чанасан юмаа том шанагаар тал тал тийш нь цацаж гарав.

	— Догшин шуурга хөдөлгө, ертөнц даяар галзуу араатан шиг нисэн дүүл. Ховх тат, хэмх цохь, бут үсэргэ! Орон гэрийг ховх татан агаарт хөөргөн гарга! Сусака, масака, лэма рэма, гэма!... Буридо, фуридо, сэма, пэма, фэма!... хэмээн шидэт үгнүүдээ хашхиран хэлтэл тэнгэр харанхуйлж үүл бүрхлээ. Алсад цахилгаан гялс хийв...

	— Хэмх цохь, ховх тат, бут үсэргэ! Масака, буридо, фуридо!... Араатан жигүүртэн, амьд бүхнийг устга, догшин шуурга минь, харин мэлхий, хулгана, могой, аалзанд битгий гар хүр! Миний баяр баясал болсон тэд маань хүчирхэг шидтэн Гингема миний төлөө үржиж олон болж байг. Буридо, фуридо, сусака, масака!... гэж зэвүүн муухай орилтол шуурга улам хүчтэй шуугин цахилгаан цахиж, аянга нижигнэлээ.

	Гингема учиргүй хөөрөн баясаж, доороо дэвхрэн эргэлдэхэд салхи урт хар нөмрөгийнх нь хормойг дэрвэгэнүүлэн хийсгэнэ...

	Шидэт эм Гингемагийн дэгдээсэн догшин шуурга Канзасын хөндийд хүрч Жонын жижигхэн байшин уруу улам л дөхсөөр байлаа. Тэнгэрийн хаяанд үүл улам зузаарч цахилгаан сүртэйеэ цахилна.

	Тотошка толгойгоо цоонойлгон сандран гүйж хурдан нүүж байгаа үүлтэй үзэлцэх гэсэн мэт хуцна.

	— Хүүе, Тотошка чи ямар инээдтэй юм бэ? Үүл айлгах санаатай атлаа өөрөө хулчганаад байгаа юм даа! гэж Элли хэлэв.

	Үнэндээ хав дуутай цахилгаантай борооноос сүнсээ зайлтал айдаг байжээ. Хав амьдралдаа ийм бороотой цөөнгүй таарсан юм санж.

	Аннагийн сэтгэл түгшин:

	— Үг олдож үхэр холдлоо. За тэр, их шуурга ойртож байгааг хараач... гэв.

	— Тэгтэл салхи хүчтэй хүнгэнэн дуугарах сонстов. Улаан буудай салхинд цохигдон, газарт налж голын усны долгион шиг давлагаатан үелзэнэ.

	Жон сандарч тэвдэн нүд нь орой дээрээ гарах шахан:

	— Шуурга, аюултай догшин шуурга болох нь ээ! Та нар бушуухан зоориндоо орцгоо. Би малаа хашчихаад оръё гэсээр хашхиран гүйж яваа харагдана. Анна зоорь руу гүйн очиж тагийг нь онгойлгоод:

	— Хүүе! Элли минь хурдлаарай! Бушуухан ор гэж хашхирав.

	Гэвч шуурганы сүртэй чимээ, аянгын дуунаас үнхэлцгээ хагартал айсан Тотошка гэрт гүйн орж орон доогуур шурган амь хоргодов. Элли хайртай найзаа ганцаарыг нь орхихыг түвдсэнгүй хойноос нь очиж авахаар гэртээ гүйн оров. Гэтэл тэрхэн мөчид ёстой нүдэнд үзэгдэж, чихэнд сонстоогүй хачин юм боллоо.

	Тэдний байшин морин тойруулга адил дороо хоёр, гурав эргэснээ хуй салхины яг голд орж дээш хөөрөв.

	Тэгтэл хаалга дотор нь айж сандарсан Элли хаваа тэврэн зогсож байв. Одоо яадаг билээ? Доошоо газар руу үсрэх болов уу? Гэвч нэгэнт оройтжээ. Тэнгэрт аль хэдийн гарчихсан байв...

	Салхи Аннагийн үсийг сэгсийлгэн тал тал тийш нь хийсгэнэ. Тэр эх зоорины хажууд зогсоод гараа тэнгэр өөд сарвагануулан цөхрөнгөө бартал дэмий орилсоор байлаа.

	Малаа хашчихаад гэр рүүгээ гүйж явсан Жон байшингийнхаа буурийг хараад галзуурсан мэт ухасхийв. Аймшигт шуурганд хайрт охиноо алдсан энэ хоёр хааяа нэг цахилгаан цахилах харанхуй тэнгэр өөд нүдээ хөхөртөл ширтэн зогссоор байлаа...

	Шуурга улам ширүүсэж бяцхан байшин салхинд савчин ниссээр явлаа. Тотошка орчин тойрондоо чухам юу гээч болж байгааг ойлгож ядан, айсандаа харанхуй гэр дотроо хуцан гүйнэ. Айж сандарсан Элли толгойгоо тэврэн шалан дээр суужээ. Тэр өөрийгөө маш их ганцаардаж байгааг мэдэрч байлаа. Хар салхи чихнийх нь хэнгэргийг хагартал үлээнэ. Бяцхан гэр нь юу юугүй одоохон газар унаж хэмх үсрэх гэж байгаа юм шиг л санагдана. Гэвч тэгсэнгүй, ниссээр л байв. Элли орон дээрээ авиран гарч Тотошкагаа тэврэн хэвтлээ. Салхины шуугих чимээ, найган ганхах орондоо бүүвэйлэгдэн нэг мэдсэн бөх гэгч нь унтаж орхиж гэнэ.

	 

	
ШАР ТООСОН ЗАМ ХЭМЭЭХ НЭГДҮГЭЭР БҮЛЭГ

	 

	Элли Хивэмхийчүүдийн гайхалтай оронд

	 

	Бяцхан хав нь нойтон халуун хэлээрээ нүүрийг нь долоон, гаслахад Элли охин цочин сэрлээ. Гайхалтай сонин зүүд зүүдэлсэн мэт санагдаж, тэр ч бүү хэл зүүдээ ээждээ ярья гэж бодлоо. Гэтэл ундуй сундуй хэвтэх сандал, буланд хажуулдан унасан төмөр пийшингээ хараад энэ бол зүүд биш гэдгийг ойлголоо.

	Охин орон дээрээсээ үсрэн буув. Байшин нь нисэхээ больжээ. Цонхоор хурц нар шарна.

	Элли хаалга руу гүйн очиж онгойлгосноо гайхсандаа дуу алдав.

	Догшин шуурга тэднийг ер бусын сайхан байгальтай оронд авчирчээ. Болж гүйцсэн шүүслэг жимс бөнжгөнөсөн модод захаар нь ургасан ногоон нуга эргэн тойрон налайж ойн цоорхойгоор ягаан, хөх, цагаан өнгийн цэцэг алаглан ургажээ. Тэнгэрт жижигхэн шувууд өд сөдөө гялтгануулан ниснэ. Моддын мөчир дээр алтлаг ногоон өнгөтэй улаан цээжтэй тоть сууж нарийхан сонин хоолойгоор дуулна. 

	Хажууханд нь горхи хоржигнон урсаж, мөнгөлөг цагаан жараахай сүлжилдэнэ.

	Охиныг босгон дээрээ учраа олж ядан зогсож байтал инээд хүрмээр, өхөөрдөм жижигхэн хүмүүс модны цаанаас гарч ирэв. Хөх хилэн дээлтэй нарийхан шалбуур өмдтэй тэр хүмүүс Эллигээс ч өндөргүй ажээ. Тэд түрийг нь эргүүлсэн хөх өнгийн гутал өмсжээ. Хурц шовгор оройд нь жижигхэн болор бөмбөлөг гялалзаж, өргөн хөвөөгөөр нь хонх жингэнэсэн малгай нь Эллид гоц Хөөрхөн санагдаж гэнэ.

	Цагаан нөмрөгтэй эмгэн урд нь ихэмсэг нь аргагүй алхалж, араас нь гурван эр дагажээ. Эмгэний шовх оройтой малгай, цагаан нөмөргөн дээр нь одот саа гялалзана. Эмгэний буурал үс нь мөрөн дээгүүрээ унжжээ.

	Жимсний моддын цаанаас олон жижигхэн хүн харагдав. Тэд хоорондоо шивнэлдэн, бие биеэ харах боловч ойртон ирж үл зүрхлэх аж.

	Зүрх зориг муутай болов уу гэмээр тэр гурван эр охинд дөхөн очиж найрсаг мөртөө айж балмагдсан харцаар инээмсэглэх аядав. Харин эмгэн охин руу гайхаж эргэлзсэн байдалтай харна. Нөгөө гурван эр нэлээд ойртож ирснээ нэгэн зэрэг бүрх малгайгаа авцгаахад жижигхэн хонхнууд нь жин-жин-жин дуугарав. Тэр жижигхэн хүмүүс яг л юм хивж байгаа аятай эрүүгээ үргэлж хөдөлгөж байгааг охин ажиглав.

	Эмгэн охинд хандан:

	— Хүүе? охин минь чи Хивэмхийчүүдийн нутагт яаж яваад хүрээд ирдэг билээ? 

	— Догшин шуурга намайг байшинтай минь энд авчирчихсан юм гэж охин зүрх алдан хариултал эмгэн;

	— Хачин юм. Ёстой хачин юм даа гэж толгойгоо сэгсрэн, хорон муу санаат шидтэн Гингема зөнөөд бүх хүн төрөлхтнийг устгаж газар дэлхийг ганцхан могой хулганаар дүүргэх гэж л дээ. Тэгэхээр түүнийг дарах гэж би хамаг ид шидээ гаргахад хүрлээ. Гэвч би эргэлзээд л байгаа юм гэв.

	— Эрхэм дээдэс минь, та тэгээд ид шидтэй хүн юм уу? Ээж маань одоо үед ид шидтэн байхгүй хэмээн ярьж байсан шүү дээ гэснээ охин айн дуу алдав.

	— Ээж чинь хаа байдаг юм бэ?

	— Канзаст. 

	— Ийм нэртэй газар байдаг гэж дуулаагүй л гом байна гэж эмгэн хэлээд:

	— Манай энд чинь ид шидтэн, мэргэн хүмүүс байдаг юм. Танай ээжийг тэглээ ч гэсэн уг нь бид энд дөрвөн ид шидтэн байдаг байлаа. Тэднээс Шар орны шидтэн (тэр нь Виллина би). Ягаан орны шидтэн Стелла бид хоёр сайхан санаатай, харин цэнхэр орны шидтэн Гингема, Нил орны шидтэн Бастинда хоёр л хорон санаатай. Чиний гэр тэр Гингемаг бяц дарсан учир тэгэхээр одоо хорон санаат шидтэн ганцхан л үлдсэн дээ, охин минь гэв.

	Элли бүр гайхаж хоцров. Хулганын хамраас ч цус гаргаж үзээгүй энэ бяцхан охин хорон санаат тэр илбэч эмийг чухам яаж алсан байдаг билээ?!

	— Харваас та андуураад байх шиг байна. Би хэнийг ч алж устгаагүй шүү дээ гэж Эллиг хэлтэл: 

	— Би чамайг зэмлэх гээгүй байна. Харин би хүмүүсийг гай гамшгаас аврах гэж догшин шуурганы хүчийг хариулж, ганцхан байшин золиосонд гаргаж хар санаат Гингемагийн толгойг хага цохиулсан юм. Би тэр байшинг хар салхи гарах үеэр хүнгүй хоосон байдаг гэж илбийнхээ номоос уншсан юм гэж шидтэн Виллина хэлэв. 

	— Үнэн, эрхэм дээдэс минь. Уул нь шуурга болохоор бид нар зоориндоо орчихдог юм л даа. Тэгэхэд би Тотошкагаа авахаар гэртээ ортол ийм хэрэг боллоо гэж охиныг зүрх алдан хариултал:

	— Иймэрхүү явдлыг миний илбийн ном яагаад ч урьдчилан харж чаддаггүй юм. Тэгэхээр энэ жижигхэн амьтан чинь буруутан болж дээ... гэв.

	— Хав хав, энэ бүхэнд ганцхан би л буруутай гэж Тотошка гэнэт ярианд оролцов.

	— Хүүе, Тотошка чи чинь ярьдаг болчхов оо. Нээрэн хүний хэлээр ярьчихлаа гэж үү? гэж Элли ихэд гайхан дуу алдав.

	— Яагаад хүний хэлээр яриад байгааг бүү мэд дээ. Хүний ярьдаг үг миний амнаас аяндаа л гараад байх юм байна шүү дээ, хав-хав.

	— Харав уу, Элли, манай энэ гайхамшигт оронд хүн байтугай араатан, жигүүртэн цөмөөрөө л ярьдаг юм. Эргэн тойрноо хар даа. Манай орон чамд ямар санагдаж байна? гэж Виллинаг асуухад:

	— Энд үнэхээр гайхамшигтай юм байна. Гэвч манай тэнд бол бүр ч гоё доо. Та очиж үзсэн ч болоосой. Би гэртээ л бушуухан харимаар байна гэж Элли хариулж гэнэ.

	— Энэ чинь ч бүтэх болов уу даа. Манай орон дэлхий ертөнцөөс өргөн уудам цөл, өндөр уулсаар тусгаарлагдсан байдаг юм. Тэр уулсыг ганц ч хүн даван гарч чаддаггүй юм даа, хөөрхий, охин минь тэгэхээр чи бидэнтэй л байх байх даа гэж сэтгэл зовж байна.

	Элли асгаруулан уйлж гарав. Сайн санаат Хивэмхийчүүд ч хөх алчуураар нулимсаа арчин түүнийг даган уйлалдав.

	— Та нар тэгээд надад тусалж чадахгүй юм биз дээ гэж Элли нулимс дуслуулан асуутал Виллина:

	— Өө бүр мартаж орхиж. Би чинь илбийн номоо авч яваа л даа. Юу ч болсон түүнийгээ үзье. Чамд тус болох зүйл ч байж юуны магад гээд тэр бээр хувцасныхаа хуниаснаас хуруувчин чинээ бяцхан ном гаргаж ирээд шившин үлээтэл тэр нь томорсоор томорсоор зузаан боть болон хувирахыг Элли айх гайхах зэрэгцэн харж байлаа. Ном нь даахын аргагүй хүнд учир эмгэн нэгэн том чулуун дээр тавив.

	Виллина номоо дэлгэн хартал хуудаснууд нь өөрсдөө эргэж гарав.

	— Оллоо оллоо. Энд байна шүү гэж эмгэн гэнэтхэн дуу алдаад, «Бамбара, чуфара, скорики, морики, турабо, фурабо лорики, ёрики... Хэрэв шуурганд хамагдаж энэ оронд ирсэн охин гурван амьтны нандин хүслийг нь биелүүлж өгч чадвал түүнийг их шидтэн Гудвин гэр оронд нь буцааж өгнө, пикапу, трикапу, ботало, мотало...» гэж уншив.

	— Пикапу, трикапу, ботало, мотало... хэмээн биширч мэгдсэн Хивэмхийчүүд шидтэний үгийг давтан хэлэв.

	— Гудвин гэж ямар шидтэн байдаг юм бэ? гэж Элли асуув.

	— Тэр бол манай энэ орны шидтэн дотроос хамгийн их ид шидтэй нь, Гудвин маргад эрдэнэ хотод суудаг юм даа охин минь гэж эмгэн шивнэв.

	— Гудвин чинь гэгээд сайхан санаатай юу? Аль хорон муу санаатай юм уу?

	— Үүнийг хэн ч мэддэггүй юм аа. Гэвч чи битгий ай, харин тэр гурван амьтныг эрж олоод, тэдний хүслийг биелүүлж өгөхөөр чинь Маргад эрдэнэ хотын илбэчин чамайг гэрт чинь буцаана!

	— Маргад эрдэнэ хот хаа байдгийг хэлж өгөөч гэж Эллиг асуухад:

	— Маргад эрдэнэ хот манай улсын төвд оршдог. Их мэргэн Шидэт Гудвин өөрөө тэр хотыг байгуулсан бөгөөд түүнийгээ захирч байдаг юм. Гэвч тэр өөрөө ер бишийн нууц байдалд суудаг юм. Хот барьснаас хойш түүнийг хэн ч хараагүй гэлцдэг, тэгээд ч олон жил болж байна.

	— Би Маргад эрдэнэ хот яаж орох вэ?

	— Газар хол, зам урт даа. Манай эндэх шиг тийм сайхан газар ч тэр бүр байхгүй. Аймшигт зэрлэг араатнаар дүүрэн түнэр харанхуй ой, гатлахын аргагүй аюултай ширүүн урсгалт голууд ч бий.

	— Та надтай хамт явахгүй юм уу? гэж Эллиг асуухад:

	— Үгүй дээ охин минь. Би Шар орноо орхиод удаан хугацаагаар хол явж болохгүй гэв. 

	— Чи ганцаараа л явах ёстой. Маргад эрдэнэ хот ордог замыг шар тоосгоор зассан болохоор чи төөрөхгүй байх Гудвинтэй уулзаад туслаач гэж гуй!

	— Би гэртээ харьтлаа энд их удах болов уу? Гэж Эллиг толгойгоо унжуулан асуухад:

	— Мэдэхгүй юм даа. Энэ талаар миний илбийн номд юу ч алга. За ингээд яв даа. Эрж хай, тэмцэж ял! Би илбийн номоо хааяа, хааяа харж, чамайг холын замд яаж явааг чинь мэдэж байх болно. Сайн Яваарай. Хонгорхон охин минь гээд Виллина аварга том ном руугаа бөхийтөл ном нь агшин зуур жижигхэн болчхов.

	— Агуу хүчирхэг Элли хатагтай та Гингемагийн оронд манай орны хатан хаан болж соёрхоно уу? Та сайхан санаатай болохоор биднийг тэгж үргэлж шийтгэж залхааж зовоохгүй гэж бид итгэж байна хэмээн Хивэмхийчүүдийн ахлагчийг хэлэхэд, 

	— Үгүй, үгүй. Би чинь юун хатан хаан болох, жирийн л нэг жижиг охин шүү дээ. Харин та нар надад туслах юм сан гэж хүсэж байгаа бол өөрсдийнхөө хамгийн нандин хүслээ хэл! Би түүнийг чинь биелүүлж өгье гэж Элли хэлж гэнэ.

	— Хорт Гингемагаас бушуухан ангижрах юм сан гэсэн цорын ганц хүсэл л бидэнд байсан юм. Азаар таны байшин түүнийг няц дарж орхисон, иймд бидэнд хүсээд байх юм алга... гэв.

	— Тэгвэл би энд юугаа ч хийх вэ дээ. Одоохон явж хүсэж мөрөөдөж яваа хүнийг эрж олъё. Харин энэ муу уранхай, хуучин гутал маань л замын ая даахгүй байх даа. Тийм ээ? Тотошка гэж Эллиг хэлтэл:

	— Тийм ээ. Урт замын ая яаж даах вэ дээ. Гэхдээ Элли минь, битгий гуньхар. Би энүүхэнд нэг юм харсан юм сан, одоохон аваад ирье гэв.

	— Чи юу? гэж Эллиг ихэд гайхан асуухад:

	— Надаас өөр хэн байх билээ дээ гэж Тотошка ихэмсгээр хэлээд модон дундуур арилаад өгөв. Удсан ч үгүй хав гялалзсан алтан горхитой гоёмсог мөнгөн шаахай амандаа зууж авчран Эллигийн хөлийн Хажууд тавилаа.

	— Чи чинь үүнийг хаанаас аваа вэ? гэж Элли гайхан асуув.

	— Одоохон хэлнэ гэж хав амьсгаадан хэлээд дахин ухасхийн өрөөснийг нь авчрав.

	— Ямар гоё гутал вэ? гэж Элли шагшран хэлээд өмсөж үзвэл захиалсан юм шиг яг таарлаа.

	— Би юм эрж хайж яваад тээр уулын модонд том харанхуй нүх байхыг харсан юм...

	— Ай, яа, яа тэр чинь хорон санаат Гингемагийн агуй руу ордог хаалга байхгүй юу. Чи яаж тийшээ орж зүрхлээ вэ? гэж Хивэмхийчүүд айсандаа орилолдоход, 

	— Юунаас нь айх юм бэ? Гингема үхчихээ биз дээ! гэж Тотошка хэлэв.

	— Чи ч бас илбэчин байж таарах нь ээ ахлагчийг айн өгүүлтэл бусад нь түүний үгийг дэмжин толгой дохиход малгайн доорх жижигхэн хонх нь жингэнэн дуугарав.

	— Тэгээд та нарын агуй гээд байгаа тэр нүх руу орсон чинь аймаар, бас инээд ч хүрмээр хачин юмс газраар нэг хөглөрч байх юм. Хаалганы хажууд байсан энэ мөнгөн гутал л надад аятайхан санагдаж авах гэтэл аймаар шар нүдтэй том том шувуу саад хийх гээд байсан. Эзэндээ хүчин зүтгэж байхад намайг айлгах амьтан бий гэж үү дээ гэж Тотошкаг хэлэхэд:

	— Нээрэн мөн зоригтой амьтан шүү. Ийм гуталтай бол сонд би хэчнээн ч хол зам туулсан ердөө ядрахгүй... гэж Элли дуу алдан хэлээд хаваа элгэндээ чанга тэврэн.

	— Хортон санаат Гингемагийн шаахайг олж авсан чинь их сайн хэрэг. Гингема үүнийгээ хамгийн чухал үедээ өмсдөг байсныг бодоход хамаг ид шид нь энэ гуталдаа л байсан байх. Гэхдээ ямар ид шидтэй гутал юм бэ, бүү мэд дээ. Харин өршөөлт хатагтай минь та эндээс явах гэж л бодоод байна уу? Тэгвэл танд замын хүнс бэлдэж... өгье дээ гэж Хивэмхийчүүдийн ахлагчийг хэлэхэд таран явцгааж, Элли ганцаараа үлдэв.

	Тэр байшингаасаа зүсэм талх олж голын хүйтэн усаар даруулан идлээ. Тэгээд холын замд бэлдэж эхлэв. Харин модны мөчир дээр суугаад, хорыг нь малтан орилох нэгэн цоохор тотийг Тотошка барьж авах санаатай дэмий л тойрон давхиж байв. 

	Элли гэрээсээ гарч хаалган дээрээ: «Энд хүн байхгүй» гэж цэрдээр бичив.

	Энэ үеэр Хивэмхийчүүд Эллид хэдэн жил ч идэж хүрэхээр хоол хүнсний зүйл авчирлаа. Тэнд хонины мах, шарсан нугас, галуу сагстай жимс... гээд л байхгүй юм гэж ер алга.

	— Энэ их юмаар би яах билээ дээ гэж Элли инээн хэлээд жаахан талх, жимс авч сагсандаа хийлээ.

	Ингээд Хивэмхийчүүдтэй салах ёс гүйцэтгэж, хөгжилтэй Тотошкагаа дагуулан холын замд гарлаа.

	Байшингаасаа нэг их холдоогүй явтал олон салаа зам гарч, төөрч мэдэхээр байсан боловч Элли шар тоосгон замаар орон сэргэлэн цовоо алхалж гарлаа. Алтан наран таатай ээж, шувууд түмэн хэлээр шулганасан энэ харийн, гайхам оронд хаягдсан бяцхан охин маань санаа сэтгэлээр унасангүй.

	Замын хоёр талаар гоёмсог хөх хашаа үргэлжлэх агаад түүнээс цааш тариан талбай цэлийн харагдана. Хаа нэгтээ жижигхэн дугуй байшин харагдах ба дээвэр нь Хивэмхийчүүдийн өмсдөг шовх оройтой бүрх малгайтай төстэй ажээ. Дээвэр дээр нь болор бөмбөлөг наранд гялалзаж эндхийн бүх байшинг цэнхэр өнгөөр будсан ажээ.

	Талбай дээр ажиллаж байсан жижигхэн хүмүүс Эллиг хармагц малгайгаа аван түүнд мэхийн ёсолж байв. Учир нь тэд мөнгөн гуталтай энэ охин Гингемагийн толгойг байшингаараа бяц дарж, тэднийг хорон санаат илбэчнээс чөлөөлсөн гэдгийг сайн мэдэж байлаа.

	Тэдэнтэй замд тааралдсан Хивэмхийчүүд Тотошкаг айж гайхан харцгааснаа, түүнийг хуцахаар нь чихээ таглацгааж байв. Тотошкаг тэдний хэн нэгэн дээр дөхөж очиход цаадах нь ухаан жолоогүй, амь тэмцэн зугтаж байлаа. Учир нь Гудвиний энэ оронд нохой байдаггүй юм санжээ.

	Орой болж, өлсөж цангасан Эллиг хаана хонохоо шийдэж ядан зогстол замын хажуухан талд нэгэн том байшин харагдав гэнэ. Байшингийнхаа урд талын зүлгэн дээр хүмүүс бүжиглэж, хөгжимчид бяцхан хийл, лимбэ хөгжмөөр хичээнгүйлэн тоглох ажээ. Хүүхэлдэй шиг жижигхэн хүүхдүүд тоглон гүйж байгааг хараад Элли ёстой мэл гайхаж орхилоо. Байшингийн тагтан дээрх урт ширээнүүд дээр элдэв чихэр жимс, амтат бяЛуу сэлтийг ярайтал нь өржээ.

	Бүжиглэгч олны дундаас нэгэн өндөр нуруутай сайхан өвгөн тэр бээр Эллигээс ердөө ганцхан хуруу өндөр ажээ. Эллиг хараангуутаа дөхөж ирэн мэхийн ёслоод:

	— Өнөөдөр бид манай орон хорт шулмын дарлалаас чөлөөлөгдсөний баяраа хийн найрлацгааж байна. Шидэт байшингийн дагина, таныг манай найрт урьж болох сон болов уу гэв.

	— Та яагаад намайг дагина гэж бодоов? хэмээн Эллиг асуухад:

	— Та чинь хорт шулам Гингемаг өндөгний хоосон хальс бяцалж байгаа юм шиг л няц дарсан шүү дээ. Та бас түүний шидэт гутал өмссөн байна. Бас бидний огт хараагүй гайхмаар сонин амьтан дагуулж явах юм. Манайхны ярьснаар бол энэ амьтан бас л шидтэй амьтан байх... гэв.

	Прем Кокус гэгч энэ өвгөний үгнээс Элли зөрж чадсангүй, даган явлаа. Хивэмхийчүүд Эллиг хатан хаан мэт ихэд хүндэтгэлтэйгээр хүлээн авч, оройжингоо дуулж, бүжиглэж тун ч сайхан найрлаж, хөгжилдөцгөөсөн учир охин унтахаар хэвтэхдээ л аав ээжийгээ дурсан санаж гэнэ. 

	Элли өглөөнийхөө цайгаа цадтал ууснаа:

	— Эндээс Маргад эрдэнэ хот хол уу? гэж өвгөн Кокусаас асуувал, 

	Мэдэхгүй юм даа. Би урьд өмнө. Маргад эрдэнэ хот орж үзээгүй хүн. Хэрэв онц чухал хэрэггүй бол цаадах Агуу Их Гудвинээсээ холхон л явбал аминд өлзийтэй байх шүү. Тэгээд ч очих газар чинь хол, зам зуур аюул ихтэй. Түнэр харанхуй ой, түргэн урсгалт гол мөрнийг гатлах хэрэг гарна гэж тэр бээр бодлогошронгуй хариулав.

	Үүнийг сонсоод Элли урам хугаран гонсойсон боловч гагцхүү Агуу Их Гудвин өврийг нь Канзас руу буцааж чадна гэдгийг мэдэж байсан учир найз нөхөдтэйгөө салах ёс гүйцэтгээд дахиад л шар тоосгон замаар орон алхаж гарч гэнэ. 

	 

	 

	Өвсөн хүү

	 

	Элли олон цаг явж ядарчээ. Тэгээд цаад талаар нь тариан талбай үргэлжилсэн хашааны дэргэд амрахаар боллоо. 

	Тэр хашааны хажууд шувуу үргээдэг урт модонд өлгөсөн мануухай харагдаж гэнэ. Толгойг нь өвс чихсэн бяцхан уутаар хийгээд дээр нь нүд, ам зурсан нь инээд хүрмээр хөгийн ажээ. Мануухайд үнгэж гандсан хуучин тэрлэг нөмөргөжээ. Тэрлэгийн уранхайгаар энд тэндээс нь өвс цухуйна. Бас хонхыг нь таслан авсан хуучин бүрх малгай, уранхай гутал өмсгөжээ. Энэ нутгийн эрчүүд ийм л гутал өмсөнө.

	Элли мануухайн инээдтэй царайг ажиглаж суутал, цаадах нь баруун нүдээ гэнэт ирмэхэд нь ихэд гайхлаа. Канзаст мануухай хэзээ ч нүдээ цавчдаггүй болохоор надад л тэгж санагдсан байлгүй гэж охин боджээ. Гэтэл мануухай бүр найз шиг нь дотноор толгой дохиход нь Элли үнхэлцгээ хагартал айж гэнэ. Харин Тотошка түүн өөд зоригтойхон хуцаж мануухайн наадах хашааг ээрэн боргож байлаа.

	— Өдрийн мэнд хүргэе! гэж Өвсөн чихмэл яльгүй сөөнгөтөн хэллээ.

	— Чи чинь ярьж чаддаг юм уу гэж Эллиг гайхан асуухад:

	— Нэгэн турлиахтай хэрүүл хийж байж л ярьж сурсан юм. Чи тэгээд сайн явж байна уу?

	— Сайн явж байна аа. Чамд тэгээд мөрөөдөж явдаг ямар нэгэн нандин хүсэл бий юу?

	— Надад уу? Байлгүй яах вэ, зөндөө бий! Нэгдүгээрт: Малгайд минь мөнгөн хонх хэрэгтэй. Хоёрдугаарт: Шинэ гутал хэрэгтэй байна. Гуравдугаарт... гээд л түргэн тоочив.

	— За болно, болно. Эднээс аль нь хамгийн эрхэм бэ?

	— Хамгийн эрхэм үү гэж бодлогоширсноо: Тэгвэл намайг энэ урт модноос салаад өг. Өдөржин, шөнөжин энд ингэж дэрийтлээ зогсож шувуу үргээнэ гэдэг чинь их уйтгартай юм. Тэгээд бас энэ турлиах чинь надаас айх гэж бүр үгүй шүү! гэв..

	Чи өөрөө газар буучхаж чадахгүй гэж үү дээ?

	— Чадахгүй ээ. Ар талаас минь гадсаар хадчихсан юм. Энэ гадсыг сугалаад өгвөл би чамд хязгааргүй их баярлана даа.

	Элли гадсыг хөдөлгөсөөр сугалж авлаа.

	— Үнэхээр их баярлалаа. Би ердөө л шинэ хүн болчихсон байна. Одоо малгайдаа хонх хадуулж, шинэ гуталтай болчихвол ч... гэснээ мануухай тэрлэгийнхээ үрчлээг засаж, өвсөө гөвөн, газар дээр гишгэчин:

	— Намайг Өвсөн хүү гэдэг гэхэд:

	— Юу гэнэ ээ? Би ойлгосонгүй гэж Эллиг хэлэхэд:

	— Өвсөн хүү гэдэг. Турлиах айлгах мануухай болгон намайг тэгж нэрлэсэн юм л даа.

	— Чамайг хэн гэдэг вэ?

	— Элли.

	— Сайхан нэртэй юм байна гэж Өвсөн хүү хэлэв.

	Элли зурмал нүүртэй өвсөөр чихэж хийсэн мануухайг яагаад явж бас ярьж байгааг ихэд гайхан харж байлаа.

	— Чи чинь яагаад надтай мэндэлдэггүй билээ? гэж Тотошкаг уурлан асуухад мануухай;

	— Өршөөгөөрэй, миний буруу! гээд түүний саврыг чанга атган:

	— Өвсөн хүү гэж өөрийгөө танилцуулав.

	— Их сайхан байна. Намайг Тото гэдэг. Ойр дотнын нөхөд бол Тотошка л гэдэг юм.

	— Чиний хамгийн эрхэм хүслийг биелүүлсэндээ би баяртай байна гэж Элли хэлэв.

	— Өршөөгөөрэй Элли минь. Би худлаа хэлчихсэн байна. Миний эрхэм хүсэл бол оюун, ухаантай болох л гэсэн юм гэж Өвсөн хүү хэлэв. 

	— Ухаантай болно оо? Толгойг чинь өвсөөр чихчихсэн болохоор их л эвгүй юм даа. Тэгээд чи хүн хуурахдаа ичихгүй байна уу? гэж Эллиг зэмлэн асуухад:

	— Хуурах гэж юу байдаг юм бэ? Намайг дөнгөж өчигдөрхөн хийсэн болохоор би юу ч мэдэхгүй байна... гэв.

	— Тэгвэл өөрийн чинь толгой өвсөөр дүүрч, хүний толгой тархитай байдгийг чи яаж мэдсэн юм бэ?

	— Үүнийг надад нэгэн турлиах хэлсэн. Би түүнтэй жаахан маргасан юм л даа. Чи сонсож бай! Ийм л юм болсон юм. Өнөө өглөө сэгсийсэн том турлиах надаас холгүйхэн тариа тоншиж байснаа миний мөрөн дээр дээрэлхүү нь аргагүй ирж сууснаа хацар руу минь чанга гэгч тоншиж орхилоо. Тэгснээ: «Танай эзэн чинь биднийг ийм инээдтэй амьтнаас үргэнэ гэж боддог мөн хөгийн эр ээ» гэж ирээд л шоолон хашхирч гарлаа. Элли чи ойлгож байна уу, би галзууртлаа уурлаж, түүнтэй ярих гэж байдгаараа оролдлоо.

	— За... за... зай... ззайл, өөдгүй новш минь гэж би хашхирлаа. Ингээд ярьдаг болсондоо ёстой магнай хагартал баярлалаа. Үнэндээ эхлээд тийм ч цэвэрхэн ярьж чадахгүй байсан л даа.

	«Би би. Би ман... ман... уухай... хүн шүү, На..ннам.., намайг бит... битт... битгий тон... тоншоод бай» гээд би түүнийг далавчнаас нь шүүрч аваад мөрөн дээрээсээ чулуудчихлаа. Турлиах бүр урд минь байгаа тарианы түрүүг өр тоосон шинжгүй улайм цайм тоншиж гарлаа. Тэгээд турлиах:

	— Өө мөн, их гайхуулав аа. Гудвиний оронд хэрэв их хичээвэл Өвсөн чихмэл ч ярьдаг гэж би л лав мэдэхгүй юм байна! Чи ямар наад модноосоо бууж чадах биш... чамаас ч айхгүй шүү гэдэг байна.

	— Зза... ззайл, өөдгүй... амьт... амьтан. «Тэгээд би яасан заяагүй юм бэ? Ядахдаа муусайн турлиахаас тариан талбайг хамгаалаад байж чадахгүй, би ер нь хэнд хэрэгтэй юм бэ?» гээд хорондоо золтой л уйлсангүй.

	Тэр турлиах ингэж ичгүүр сонжуургүй загнасан хэдий ч уг нь сайхан санаатай шувуу болох нь илт байлаа хэмээн Өвсөн хүү цааш нь үргэлжлүүлэн:

	— Тэр намайг өрөвдөж байгаа бололтой байв. «Чи битгий гутраад бай! Чамд хэрэв тархи байсан бол бусадтай адилхан хүн шиг л хүн яваа даа. Тархи гэдэг бол турлиах бидэнд ч, хүнд ч... хамгийн эрхэм зүйл байгаа юм» гэлээ. Би тэгэхэд л хүмүүс тархитай, харин надад байхгүй юм байна гэдгийг ухаарсан юм. Оюун ухаан мандтугай, би заавал ухаантай болно доо» би хөөрөн хашхирав. Тэгтэл турлиах: «Нэгэнт чи ухаангүйгээс хойш тэр чигээрээ дуусна даа «Гуаг-гуаг» гэж хөөрсөн сэтгэлийг, минь гал руу хийх мэт дарж орхиод яваад өгсөн. Тэгээд удаа ч үгүй байтал та хоёр хүрээд ирлээ гэж ӨвсөН хүү яриад:

	— Чи тэгэхээр намайг ухаантай болгож чадах уу? гэж Эллигээс асуув.

	— Үгүй, би яаж чадах юм бэ? Маргад эрдэнэ хотын ганцхан Гудвин л чамд хэрэг болж магадгүй. Бид тийшээ явж байна. Канзаст байгаа, аав ээж дээр минь буцааж өгөөч гэж гуйх санаатай явна гэв. 

	— Тэр Маргад эрдэнэ хот чинь хаа байдаг юм бэ? Гудвин гэгч нь юун хүн бэ? 

	— Чи одоо болтол мэддэггүй юм уу?

	— Мэдэхгүй. Би юу ч мэдэхгүй. Намайг өвсөөр хийсэн, тэгээд ч надад оюун ухаан гэж байхгүй шүү дээ гэж Өвсөн хүү гунигтайхан хариу өчив.

	— Чи чинь ямар өрөвдмөөр амьтан бэ? гэж Элли халаглав.

	— Намайг очвол тэр Гудвин чинь надад ухаан хайрлах болов уу?

	— Ёстой мэдэхгүй. Их Гудвин чамд ухаан хайрлахгүй ч гэсэн чамд муу юм болохгүй шүү дээ.

	— Тэр ч тийм л дээ. Чи харж байна уу? Өвсний чихмэл учраас намайг хэн ч шархтуулж чадахгүй. Зүүгээр нэвт хатгалаа ч огт өвдөхгүй. Гэхдээ хүмүүст тэнэг гэж хэлүүлэх муухай юм. Нэгэнт тархигүй болохоор би юу ч сурахгүй байхдаа гэж Өвсөн хүү бүх үнэнээ илэн далангүй ярьж гэнэ.

	— Чи ч өрөвдмөөр л амьтан юм даа. Бидэнтэй хамт яв. Чамд туслаач гэж би Гудвинээс гуйя гэхэд, 

	— Гялайлаа гээд Өвсөн хүү мэхэсхийн ёслов.

	Нарт ертөнцөд ердөө ганцхан өдөр амьдарч байгаа гэхэд Өвсөн хүү үнэндээ их эелдэгхэн ажээ. Элли Өвсөн хүүд эхлээд ганц хоёр алхахад нь тусалж явж сургав. Ингээд тэр шар тоосгон замаар орон Маргад эрдэнэ хотыг чиглэн алхаж гарлаа.

	Замын шинэ танил нь Тотошкад эхлээд нэг л аятайхан санагдсангүй. Тэгээд мануухайг тойрон хоргоож түүний өвсөн биен дотор хулганын үүр байгаа гэж бодон үнэрлэж үзнэ. Бас түүн руу уурсан хуцаж зуух гэж байгаа дүр үзүүлнэ.

	— Өвсөн хүү минь, наадахаасаа битгий ай. Наадах чинь чамайг заяа нь зуухгүй гэж Элли хэлжээ.

	— Би ч айхгүй байна л даа. Өвсийг хазлаа гээд яах ч үгүй шүү дээ. Аль вэ наад сагсаа өгчих. Би бариад явъя. Би хаа ч хүрсэн эцэж ядрахыг мэдэхгүй. Чамд нэг нууц юм хэлье! гээд «Нарт хорвоод би ганцхан л юмнаас их айдаг юм» гэж охины чихэнд сөөнгөтөн шивнэв. 

	— Юу? Чиний тэр айдаг юм чинь юу вэ? Хулгана уу?

	— Биш ээ, чүдэнз зурахаар л үнхэлцгээ хагартлаа айдаг гэв.

	 

	* * *

	 

	Хэдэн цагийн дараа зам энхэл донхол, бартаатай болж Өвсөн хүү байсхийгээд л бүдрээд уначихна. Ухсан нүх дайралдахад Тотошка дээгүүр нь харайж, Элли тойрч гарахад Өвсөн хүү л чигээрээ явж байгаад түүн рүү унаад өгөх боловч бэртэж гэмтэх нь харин үгүй.

	Элли гараас нь татан босгоход Өвсөн хүү өөрийгөө шоолон цааш алхална. Элли замын хажуугаас бүдүүн мөчир авч таяг болгон тулж яв гэж Өвсөн хүүд өгөв. Үнэхээр их тус болж, Өвсөн хүү торохгүй алхалж гарч гэнэ.

	Байшин барилга харагдах нь улам ховордож, амтат жимс, мод бүр алга болжээ. Эргэн тойронд нь хүн амьтан ч үзэгдэхгүй, эл хуль хоосон тал дүнсийнэ.

	Тэд нэгэн горхины дэргэд үдэлцгээлээ. Элли талх зүсэж Өвсөн хүүд өгсөн боловч цаадах нь, 

	— Би хэзээ ч юм идэхгүй. Тэр нь ч надад дээр байх гээд авсангүй.

	Элли тэр зүсэм талхыг Тотошкад өгсөнд хав их өлсөж явсан тул цөмийг нь идчихээд хойд хоёр хөл дээрээ босон дахин гуйв.

	— Өврийнхөө орны тухай, өөрийнхөө тухай надад ярьж өгөөч гэж Өвсөн хүү Эллигээс гуйлаа.

	Элли зуны цагт их тоосонд сааралтан харагдах төрсөн нутгийнхаа нүд алдам ээрэм талын тухай удтал ярихад. Өвсөн хүү ихэд анхааралтай сонсож байснаа 

	— Яагаад чамайг тэр элсэрхэг, хуурай Канзастаа харих гэж зүтгээд байгааг чинь учрыг би ерөөсөө олохгүй юм гэв. 

	— Чи тэгж бодох нь аргагүй шүү дээ. Чамд ямар ч ухаан байхгүй юм чинь. Ямар ч гэсэн төрсөн нутаг юунаас ч илүү байдаг юм гэж Элли шазруун хариулав.

	— Миний дотор чихсэн өвс чинь талд ургаж байсан юм, өмсөж яваа дээлийг минь оёдолчин оёж гутлыг минь гуталчин хийж өгсөн. Тэгэхээр миний төрсөн гэр маань юу болж таарах вэ? Тал уу? эсвэл оёдолчных уу? Аягүй бол гуталчных ч байж болох л юм гэж Өвсөн хүүг өгүүлэхэд Элли юу хэлэхээ мэдэхгүй алмайран зогслоо.

	Хэсэг зуур тэд юм ярилгүй суулаа.

	— Одоо чиний ээлж. Надад юм ярьж өгөөч гэж Эллиг хүсэхэд Өвсөн үү түүнийг зэмлэнгүй харж:

	— Би ертөнцөд мэндлээд тун удаагүй болохоор юу л мэдэв гэж дээ. Намайг дөнгөж өчигдөрхөн хийсэн болохоор, энэ хорвоо дээр урьд нь юу гээч болж байсан юм бэ? бүү мэд. Азаар өчигдөр эзэн маань надад чих зурж өгсөн болохоор ойр тойрондоо юу болж байгааг сонсдог болсон юм. Миний анх сонссон үг бол манай эзнийд ирсэн зочны, — «Чихийг нь хэтэрхий том зурчхаж» гэсэн үг байлаа. Тэгэхэд нь эзэн маань «Зүгээр, харин яг таарах байх» гэж хэлэхэд баруун нүдийг минь зурлаа. Би эргэн тойрноо тун их сониучирхан харж байв. Бодоод үз л дээ, би ертөнцийг анх харж байгаа нь тэр юм чинь.

	— Яг таарсан аятайхан гэгчийн нүд болоо доо. Цэнхэр будгааг ч харин хайрласангүй шүү гэж мөнөөх зочин хэлэв: Эзэн маань хоёр дахь нүдийг минь зураад: Үүнийг нь жаахан томдуулчихаа уу даа» гэж билээ.

	Эзэн минь тэгээд алчуурын өөдсөөр хамар хийж, бас ам зурж өглөө. Харин би ам чухам ямар хэрэгтэйг ч ухаарсангүй учир тэр үедээ ярих ч гэж оролдсонгүй. Эзэн маань хуучин дээл, «малгайгаа надад өмсгөлөө. Жинхэнэ хүн дүрстэй амьтан болсон учир би ч хувьдаа их л маадгар байлаа.

	— Энэ хүүгээс бол ч шувуу их айна даа гэж эзнийг хэлэхэд, 

	— Өвсөн хүү гэдэг нэр өгье гэхэд нь хүүхдүүд: «Өвсөн хүү! Өвсөн хүү! Шувуу сайн үргээ дээ!» гэж хашхиралдацгаав.

	Тэд намайг талд аваачиж өндөр модны оройд дүүжилж ганцаарыг минь орхиод яваад өглөө. Би хэчнээн уйдлаа ч ямар бууж чадах биш. Уг нь өчигдөр бол шувуунууд надаас айж үргэж байсан л даа, харин өнөөдөр гэхэд дасчхаад намайг бүр тоохоо байчхаж. Харин тэр сайхан санаат турлиахтай танилцаж оюун ухаан гэж юу байдгийг л мэдэж авлаа. Гудвин надад ухаан хайрладаг юм бол мөн ч сайхнаа даа... гэж гэнэ.

	— Гудвин чамд туслах байлгүй дээ гэж Элли түүний сэтгэлийг засав.

	— Чухмаа, чухам. Өөрийгөө ухаангүй гэж бодохоор их эвгүй юм. Турлиахууд хүртэл дооглож тохуурхаад байдаг.

	— За явцгаая! гэж Элли хэлээд бослоо.

	Орой болоход аянчид зах хязгааргүй үргэлжилсэн ой руу орлоо. Модны том том мөчир урдах замыг нь халхална. Нар шингэж, шөнийн түнэр харанхуй нөмрөн ирлээ.

	— Хоноглочихмоор газар тааралдвал хэлээрэй. Энэ харанхуйд чинь ямар аймаар юм бэ? гэж нойрмог дуугаар Элли хэлэв. Удсан ч үгүй Өвсөн хүү:

	— Баруун талд жижигхэн байшин байна. Тийшээ очих уу? гэв. 

	— Тэгье, тэгье, би мөн ч их ядарлаа шүү!... гэж Элли хэлэв.

	Элли байшинд оронгуут буланд нь хөвд, хуурай өвсөн ор байхыг олоод Тотошкагаа тэврэн унтаад өгөв. Харин унтахыг мэддэггүй Өвсөн хүү манаа болон үүдэнд зогсов.

	Ийнхүү Өвсөн хүү харуул хийсэн нь талаар өнгөрсөнгүй. Нуруу дээрээ урт цагаан судалтай, гахай шиг хоншоортой нэгэн амьтан байшинд орох гээд байлаа. Сагсан доторх идэх юмны үнэр авсан бололтой. Эллид аюул учирлаа гэж бодсон Өвсөн хүү араатныг орж ирэхийг нь амьсгаа даран хүлээлээ. (Тэр нь залуухан дорго байсныг Өвсөн хүү яаж мэдэх вэ, хөөрхий) Доргыг ийш тийш үнэртэн байшинд орж ирэхэд нь Өвсөн хүү нарийхан мөчрөөр ууцан дундуур нь буулгаад өгөв.

	Дорго гийнан ойн гүн руу зугтан орж гоморхсон дуу нь модны цаанаас дуулдсаар нэлээд удав.

	Үүнийг эс тооцвол шөнө амгалан өнгөрөв. Ойн амьтад, байшин найдвартай манаачтай болохыг ойлгосон бололтой. Харин унтах, ядрах гэдгийг мэддэггүй Өвсөн хүү шөнийн харанхуй руу ширтэн өглөө болохыг тэвчээртэй нь аргагүй хүлээн хоножээ.

	 

	Төмөр хүнийг аварсан нь

	 

	Эллиг сэрэхэд Өвсөн хүү босгон дээр суусан хэвээрээ, харин Тотошка модон дотор хэрэмтэй хөөцөлдөж байв гэнэ.

	— Ус олмоор байна гэж охин хэлэв.

	— Усаар яах юм бэ?

	— Нүүр гараа угаах, бас уух хэрэгтэй биз дээ. Хуурай идэх юм хоолой давахгүй болно доо гэхэд нь:

	— Яс махнаас бүтнэ гэдэг чинь бэрх байна даа. Унтах, идэх, уух хэрэг гарах юм. За гэхдээ тархитайгаас л хойш энэ бүхэн гайгүй юм байлгүй хэмээн бодлогошронгуй хэлэв.

	Тэд нэгэн горхины дэргэд очиж цай уйдаа ууцгаалаа. Сагсанд жаахан талх үлджээ. Тэднийг явах гэж байтал нэгэн хүн аяархан ёолох нь сонстов.

	— Энд чинь юун хүн байдаг билээ гэж Эллиг айн асуухад:

	— Ёстой мэдэхгүй юм. Аль вэ цөмөөрөө очиж үзье гэж Өвсөн хүүг хэлтэл дахин ёолох дуу гарав. Тийшээ явж байтал гэнэт модон дотор нэгэн сонин амьтан харагдав. Элли түүн рүү дөхөж очсоноо гайхсандаа дуу алдав.

	Бүх биеийг нь төмрөөр хийсэн хүн сүх далайн өмнө нь зогсож байв. Гар, хөл, толгойг нь их биетэй нь нугасаар холбон малгайны оронд зэсэн юүлүүр толгойд нь углаж хүзүүндээ зүүсэн зангиа нь хүртэл төмөр ажээ. Тэр хүн нүдээ дүрлийлгэн харж хөшөө аятай хөдөлгөөнгүй зогсоно.

	Тотошка хав түүн рүү хуцан дайрч хөлөөс нь хазсанаа гунигтайгаар гаслан холдлоо. Хав золтой л шүдээ булгалчихсангүй дээ.

	Баларсан юм. Мөрөөрөө яваа нохойд төмөр хөлөө албаар хазуулахдаа яадаг юм бэ? гэж Тотошка гомдол гарган хуцна.

	— Энэ лав ойн мануухай байх. Харин энд ямар элэнцгээ хийдэг байна аа гэж Өвсөн хүү өгүүлэв.

	— Саяын ёолоод байдаг чи юу? гэж Эллиг асуутал:

	— Тийм ээ, бүтэн жил болоход надад туслахаар ганц ч амьтан ирсэнгүй гэж Төмөр хүн хэлэв.

	— Чамд яаж туслах вэ? гэж Элли асуув.

	— Хамаг үе мөч минь зэврээд бүр хөдөлж ч чадахаа больсон хүн, би. Байшинд тавиур дээр тос байгаа. Намайг тослоод өгч үз!

	Элли тос авчрахаар Тотошкагаа дагуулан байшин руу гүйлээ. Харин Өвсөн хүү энэ хооронд Төмөр хүнийг тойрон алхалж түүнийг их л сониучирхан ажиглана.

	— Бүтэн жил гэж их удах уу? гэж түүнийг сонирхон асуутал

	— Тэгэхгүй яах юм бэ? Нэг жил гэдэг чинь урт хугацаа. Бүхэл бүтэн гурван зуун жаран тав хонож байж л нэг жил болдог юм шүү дээ.

	— Гурван... зуун... жаран... тав....гэж Өвсөн хүү амандаа шивнэснээ:

	— Энэ чинь тэгэхээр гурваас их болж байна уу? гэж асуув.

	— Чи чинь ёстой шал мангуу амьтан байх нь ээ. Тоо ч тоолж чаддаггүй! гэв.

	— Чи андуурч байна. Би ч харин сайн тоолж чадна. Чи харж бай гэж Өвсөн хүү ихэмсгээр өгүүлээд хуруугаа даран:

	— Нэгд, эзэн маань намайг хийсэн юм. Хоёрт, би нэгэн турлиахтай маргалдсан юм. Гуравт, Элли гадаснаас намайг салгасан юм. Үүнээс өөр юм болоогүй юм чинь цааш нь тоолох ямар хэрэгтэй юм бэ? Чи хэлээд өг л дөө гэв. Тэгж байтал Элли ч тос авчирлаа.

	— Юуг чинь тослох вэ?

	— Эхлээд хүзүүг минь тослоорой. Элли хүзүүнд нь тос түрхэж өгөв. Тэгээд Өвсөн хүү зэвд идэгдсэн хүзүүг нь чахрахаа больтол толгойг нь хоёр тийш нь удтал эргүүлэв. Дараа нь Элли гарынх нь үенд тос түрхээд Өвсөн хүү Төмөр хүний гарыг болгоомжтойгоор өөд нь болгож, буулгаж байв. Тэгтэл Төмөр хүн хэнгэнэтэл санаа алдсанаа сүхээ хажуу тийш нь чулуудаад;

	— Пөөх, энэ сүхнээс сална гэдэг чинь ямар сайхан юм бэ? Гар бүр хөшчихөж. Аль вэ надад тосноосоо өгөөдөх. Хөлдөө тос түрхье. Тэгээд л бүх юм ёсоороо болно доо гэв.

	Хөдөө тосолж гүйцээд Төмөр хүн маань баярласан, гялайснаа дахин дахин илэрхийлж байв. Харваас тэр бээр тун боловсон ажээ.

	— Та нар ирээгүй бол ч би эндээ зэврээд салж унатлаа зогсох байлаа. Амийг минь аварсан та бүхэнд их баярлалаа. Та нар хэн гээч вэ?

	— Намайг Элли гэдэг. Эд миний найзууд. 

	— Намайг Тото! гэдэг

	— Намайг Өвсөн хүү гэдэг. Өвсөөр хийсэн чихмэл!

	— Тийм гэдэг нь ярианаас чинь ил байна. Яаж яваад хүрээд ирэв дээ? хэмээн Төмөр хүн асуув.

	— Бид их шидтэн Гудвинтэй уулзахаар Маргад эрдэнэ хот яваа улс. Танай байшинд хоноглолоо.

	— Гудвинтэй уулзах ямар хэрэг байна?

	— Төрсөн гэр, аав ээжид минь намайг буцааж өгөөч гэж гуйх гэсэн юм хэмээн Элли хэлэв.

	— Өвсөн толгойг минь ухаантай болгож өгөөч гэж л гуйх гэсэн юм хэмээн Өвсөн хүү хэлэв.

	— Би эзэндээ их хайртай болохоор аливаа дайснаас түүнийгээ хамгаалж явах гэж гарсан гэж Тотошка хэлэв.

	— Үнэндээ гэхэд надад зүрх байхгүй. Гудвин надад зүрх хайрлах болов уу? Та нар юу гэж бодож байна? гэж Төмөр хүн гунигтайхан асуув.

	— Зүрх хайрлах байлгүй дээ. Энэ чинь Өвсөн хүүг тархитай болгохоос ч амархан даа гэж Эллиг өгүүлтэл:

	Төмөр хүн хэлсэн нь:

	— Та нарыг зөвшөөрвөл би ч бас хамт явъя. Маргад эрдэнэ хотод очиж Их Гудвинээс зүрх гуйя. Миний хамгийн эрхэм хүсэл бол зүрхтэй л болох юм сан гэж боддог гэв.

	— Ямар гоё вэ? Хоёр ч хүний хамгийн нандин хүслийг мэдлээ гэж Элли баяртайгаар дуу алдав.

	— Цугаараа л хамт явъя гэж Өвсөн хүү элэгсэг дотноор өгүүлэв.

	— Тосоо авч явна шүү. Бороо орвол би чинь зэвэрчихнэ гээд Эллиг тосоо дүүргээд сагсныхаа ёроолд хийгээрэй гэж Төмөр хүн хэлэв.

	Тэгээд дөрвүүлээ холын замдаа гарлаа. Эрэлхэг зоригтой, хүч чадалтай, бас шаламгай найзтай болсондоо Элли, 

	Өвсөн хүү хоёр их л баяртай байлаа. Төмөр хүн, Өвсөн хүүг яртай муруй мод тулж явахыг хараад, модноос шулуухан мөчир тастан авч эвтэйхэн, хөнгөхөн таяг хийж өгч гэнэ.

	Зам дээр зай завсаргүй бут сөөг ургаж, нэвтэрч гарахын аргагүй газар тэд тулж ирэв. Тэгтэл Төмөр хүн аварга том сүхээрээ хэдхэн цавчаад л зам гаргалаа.

	Бодол болж явсан Элли Өвсөн хүүг нүх рүү ойчихыг эхлээд анзаарсангүй. Цаадах нь ч туслаарай гэж хашхирав.

	— Чи энэ нүхийг тойроод гарахгүй яасан юм бэ? хэмээн Төмөр хүнийг асуухад;

	— Бүү мэд дээ. Миний толгой нэл өвс юм чинь яаж мэдэх юм бэ? Тийм болоод л Гудвинээс жижигхэн тархи гуйхаар явж байна шүү дээ гэд.

	— Тархи ч ертөнцийн хамгийн чухал зүйлийн нэг биш дэгээ гэж Төмөр хүнийг хэлэхэд:

	— Тийм гэж үү? Чи яахаараа тэгж боддог билээ? гэж Өвсөн хүү гайхан асуув.

	— Уул нь ч би тархитай байсан юм л даа. Харин одоо тархи, зүрх хоёрын алийг нь авах вэ? гэвэл зүрхийг нь л авна даа гэж Төмөр хүн хэлэв. 

	— Яагаад тэр вэ? гэж Өвсөн хүү асуув.

	— За тэгвэл чи сонсож бай. Би чамд өөрийнхөө намтрыг ярья. Тэгэхээр бүх юм ойлгомжтой болно гээд Төмөр хүн ийн ярив.

	— Би түлээчин хүн. Өсөж том болоод нэг сайхан хүүхэнд учиргүй хайртай болж түүнтэйгээ гэрлэхээр шийдлээ. Тэгэхэд би бусад хүмүүс шиг яс махтай л байсан юм даа. Тэгтэл тэр охиныг минь зарцалдаг байсан муу санаат эмгэн дуулгавартай зарцаасаа салахыг хүссэнгүй гэнэ.

	Тэгээд тэр эмгэн Гингема илбэчинд очиж хэрэв биднийг суулгахгүй байж чадвал түүнд хамгийн тарган хануур хорхой бүхэл бүтэн сагсаар дүүрнийг олж өгнө гэж амласан юм гэдэг.

	— Тэр хортон санаат Гингема чинь одоо үгүй болсон шүү дээ гэж Өвсөн хүү түүний яриаг таслан өгүүлтэл;

	— Хэн түүнийг алчихаа вэ?

	— Элли! Энэ охин Шидэт байшинтайгаа нисэж ирээд тэр илбэчин эмийн толгой дээр нь түр тар няр хийтэл бууж няц дарчихсан.

	— Эртхэн шиг ийм юм болох нь яав даа хэмээн Төмөр хүн санаа алдаад; 

	— Гингема миний сүхийг илбэдэж, сүх маань модноос үсэрч зүүн хөлийг минь тас цавчиж хаясан. Хөлгүй хүн түлээ хийх аргагүй тул би их гутарсан даа. Тэгээд дархан хүнд өчтөл тэр бээр надад жигтэйхэн сайн төмөр хөл хийж өгдөг юм байна. Гингема дахин сүхийг минь илбэдэж, сүх маань миний баруун хөлийг тас цавчиж орхилоо. Би дахиад л дархан дээр очсон, бүсгүй маань надад хуучин шигээ л хайр сэтгэлтэй, надтай суухаас дургүйцэхгүй гэж билээ. Харин ч «өмд гутал гэж мөнгө үрэхгүй их сайн юм» гэж хэлж байсан шүү. Тэгтэл хорон муу санаат илбэчин сэтгэл ханасангүй. Тэр бүр улам их хоол хүнс төхөөрүүлэх гэж шийджээ. Би ч хоёр гаргүй болов. Дархан бас л төмөр гар хийж өгөв. Эцэст нь сүх маань толгойг минь тас цавчдаг байна. Ингээд би өнгөрлөө гэж бодсон юм. Тэгтэл дархан бас энэ тухай дуулаад надад сайхан төмөр толгой хийж өглөө. Би ингээд түлээгээ хийсээр, бүсгүй бид хоёр бие биедээ хайр сэтгэлтэй хэвээрээ л... байсан даа.

	— Тэгвэл чамайг мөч мөчөөр чинь эвлүүлж хийсэн байж таарах нь. Харин намайг бол эзэн минь нэгмөсөн л хийчихсэн юм гэж Өвсөн хүү их юм бодсон байдалтай хэлэв.

	— Тэгтэл бас болоогүй ээ! Хорон санаат Гингема бодсон санасан нь бүтэлгүй байгаад хордож намааг бүрмөсөн чадахаар шийдсэн юм. Тэгээд тэр сүхийг минь илбэдэж, сүх миний их биеийг тэг дундуур нь цавчиж орхив. Харин аз болоход дархан үүнийг бас дуулаад надад төмөр бие хийж өгөөд толгой, гар, хөлийг минь нугасаар биед нь холбож өглөө, Гэтэл гачлантай нь би зүрхгүй болчихсон харин тэр дархан зүрх л хийж чадаагүй юм даа. Ингээд би нэгэнт зүрхгүй тул бүсгүйгээ хайрлаж дурлаж явах эрх байхгүй болсон гэж надад санагдсан юм. Иймд би сүйт бүсгүйдээ амласан хайр сэтгэлийн үгээ буцааж авч, түүнийг надаас чөлөөтэй яв гэж хэллээ. Тэгтэл тэр бүсгүй, яагаад ч юм бүү мэд, миний үгийг сонсоод баярлаагүй харин надад хуучин хэвээрээ сэтгэлтэй намайг сайн бод, учрыг олтол хүлээнэ гэж хэлдэг байна. Мөн сонин шүү. Одоо тэр маань юу болж ядааг би мэдэхгүй байна аа. Жил гаруй уулзсангүй... гэж гэнэ.

	Төмөр хүн санаа алдаж нүднээс нь нулимс бөмбөрөв.

	— Болгоомжтой байгаарай. Чи чинь нулимсандаа зэвэрчихнэ шүү дээ гэж Өвсөн хүү сандран хашхираад цэнхэр өнгийн жижиг алчуур гарган нулимсыг нь хаттал арчиж өгөн.

	— Баярлалаа найз минь, би уйлж болохгүй гэдгээ мартаж орхиж. Усны төрлийн юм болгон надад хортой гэж Төмөр хүн хэлээд:

	— Ингээд би төмөр биетэй болж, сүхийг яаж ч илбэдээд намайг дийлэхээргүй болсон юм. Би түүгээрээ бахархаж явдаг. Харин надад зэврэх л гэж нэг аюул бий. Тэгээд би тостой сав биедээ авч явдаг байлаа. Нэг удаа тостой саван мартаж орхисон чинь ширүүн бороонд цохиулаад бүр зэвэрч байраасаа хөдөлж чадахгүй болсон шүү. Тэгтэл ашгүй та нар ирж намайг аварлаа гэв. Ер нь тэр ширүүн бороог над дээр муу санаат Гингема л оруулсан байх гэж би боддог юм... Пөөх, бүтэн жил ингэж гансарч гутран ойд зогсоно гэдэг ямар бэрх гэж бодно!

	— Үүнийг улаан буудайн талбай дунд гадсанд дүүжлээстэй байхтай л зүйрлэж болох юм. Гэхдээ ч миний дэргэдүүр хүн явж, би турлиахуудтай ярьдаг байсан шүү гэж Өвсөн хүү түүний үгийг таслан хэлэв.

	— Хүмүүс намайг хайрладаг байсан тэр цагт би аз жаргалын дээдийг эдэлж байсан хэмээн Төмөр хүн хүндээр санаа алдаад?

	— Хэрэв Гудвин надад зүрх хайрлавал, би хивэмхийчүүдийн оронд эргэж очоод, өнөөх бүсгүйтэйгээ гэрлэнэ. Тэр маань намайг хүлээсээр байгаа байх... гэв.

	— Би бол ямар ч гэсэн тархийг л чухалд үзэж байна. Тархигүй бол зүрхээр ч яах вэ дээ гэж Өвсөн хүү зөрж хэлэв.

	— Надад бол зүрх л хэрэгтэй! Тархи бол хүнийг жаргалтай болгож чадахгүй. Аз жаргал гэдэг бол хорвоод хамгийн эрхэм юм гэж Төмөр хүн маргав.

	Элли хоёр найзынхаа аль нь зөв болохыг сайн мэдэхгүй тул юу ч хэлсэнгүй. 

	 

	Элли Махчинд баригдсан нь

	 

	Ой улам шигүү болж ирлээ. Модны оройн мөчрүүд нарны туяа нэвтрэхээргүй сүлжигджээ. Шар тоосгон зам бүдэг бадаг үзэгдэнэ. 

	Тэд харуй бүрий болтол явав. Элли их ядарсан тул түүнийг Төмөр хүн тэврээд алхжээ. Өвсөн хүү араас нь хүнд сүхэндээ түүртэн гэлдэрч явж гэнэ.

	Нэлээд яваад тэд унтахаар буудаллав. Түлээчин гишүүгээр Эллид тохилог овоохой барьж өгөв. Тэгээд өөрөө Өвсөн хүүтэй хамт овоохойн үүдэнд охины амьсгалахыг чагнан түүний нойрыг манан шөнөжин сууж хонов, 

	Өглөө нь дахин замд гарав. Мод хоёр тийшээ ярагдаж шар тоосгон зам хурц наранд гялалзаж байлаа. Тийнхүү явах зам урамтай болж ирэв.

	Энэ хавийн замыг ямар нэгэн хүн өөд нь татдаг бололтой. Салхинд унасан мөчир, шилмүүсийг бөөгнүүлж замын хажуугаар нямбай нь аргагүй овоолжээ.

	Тэгтэл гэнэт өмнө нь дараах ийм бичигтэй самбар байхыг Элли харжээ. 

	Элли тэр бичээсийг уншаад мэл гайхан:

	— Юу гэнэ ээ? Би эндээс л Канзаст байгаа аав, Яаж дээрээ оччих нь ээ гэв.

	— Би ч гэсэн, надаас хүч чадалтай гэж гайхуулаад байдаг хажуу айлын онгироо муу Гекторыг нэг сайн болгоод өгнө дөө гэж Тотошка түүний үгийг Дэмжин хэлэв.

	Элли баярлахын ихээр баярлаж бүхнийг умартан урагш ухасхийв. Тотошка араас нь хөгжилтэй хуцсаар харайлгаж өгөв.

	Төмөр хүн, Өвсөн хүү хоёр зүрх тархи хоёрын аль нь дээр болох тухай цэцэрхэн маргаж, түүндээ улайран Элли түрүүлээд гүйснийг анзааралгүй замаа даган айван тайван алхаж явжээ. Тэгтэл охины хашхирах, Тотошкагийн гаслахыг гэнэт сонсоод тэр хоёр урагш ухасхийтэл модны хоорондуур нэгэн сэгсгэр амьтан хальт харагдаад ойн гүн уруу орж алга болов. Тотошка ухаан алдаж хамраас нь цус гоожчихсон нэг модны дэргэд хэвтэж байлаа.

	Юу болох нь энэ вэ, Эллиг махчин араатан аваад явчхав уу даа? гэж Өвсөн хүү бачимдан асуув.

	Төмөр хүн юу ч дуугарсангүй. Булиа том сүхээ сүртэй нь аргагүй далайн урдах ойгоо анхааралтай ширтэж байв.

	— Кър... кър... гэх хэрмийн дооглож тохуурхсан дуу өндөр модны оройгоос сонстов.

	Юу болох нь энэ вэ? гэнэ шүү. Хоёр мундаг сүртэй эр байж нэг муу бяцхан Охиныг алдчихаад, түүнийг чинь махчин аваад явчихсандаа...

	— Махчин гэнэ ээ? Энэ ойд байдаг юм гэж дуулаагүй юм байна гэж Төмөр хүн мэлрэв.

	一 Кър... кър... Түүнийг чинь энэ ойн шоргоолж хүртэл мэднэ. Ээ, чааваас ганц муу охиныг хамгаалж хаацайлж явж чадахгүй! Харин нэг бяцхан хар хав охины төлөө зоригтой үзэлцэж, Мангасыг нэг сайн хазаад авсан. Гэвч цаадах нь тэр бяцхан амьтныг барвагар том сарвуугаараа бяц атгаж орхисон. Лав үхэх байхаа даа...

	Хэрэм тэднийг ичтэл нь шоолов. 

	— Эллиг аврах хэрэгтэй гэж Өвсөн хүү хашхирав.

	— Ёстой, ёстой. Элли биднийг аварсан. Одоо бид түүнийг Мангасын гараас салгах ёстой. Тэгэхгүй бол амьд явсны ! хэрэг алга гэж Төмөр хүн нөхрийнхөө үгийг халуунаар дэмжив. Тэгтэл түүний хацар даган нулимс асгарав.

	Хүүе, чи чинь яаж байна! Нүүр чинь зэвэрчихнэ. Эллид тос яваа шүү дээ хэмээн Өвсөн хүү мэгдэж сандран хашхираад алчуур гарган нулимсыг нь арчив.

	一 Хэрэв та нар бяцхан охиныг аваръя гэж байгаа бол би Мангасаас ил айдаг ч гэсэн яана гэх вэ, байдаг газрыг нь зааж өгье гэж хэрэм хэлэв.

	Төмөр хүн Тотошкаг Эллигийн цүнхний хажууд аваачин хөвд дээр эвтэйхэн тавиад, 

	— Хэрэв бид эсэн мэнд эргэж ирж чадвал үүнийгээ эдгээж авна гэснээ хэрэм өөд хандаж, 

	— Бидэнд замчлаад өг! гэв.

	Хэрэм модноос мод дамжин дүүлж, манай хэд араас нь дагав. Ойн гүнд ортол саарал хана харагдах нь тэр.

	Мангасын цайз нэгэн довцог дээр байх бөгөөд эргэн тойрон муур ч авирахын аргагүй эгц өндөр ханатай ажээ. Ханыг тойруулан гүн нүх ухаж ус дүүргэжээ. Мангас Эллиг авч орохдоо устай нүхэн дээр байдаг гүүрээ, хурааж, ширмэн хаалгаа хоёр давхар түгжиж гэнэ.

	Мангас ганцаар амьдран сууна. Дээр үед тэр бээр хонь үхэр, адуутай олон зарцтай байжээ. Тэр цагт Маргад эрдэнэ хот орох аянчин жинчин энэ цайзын хажуугаар хөвдөг байлаа. Мангас тэд уруу дайрч барьж иддэг байв. Хивэмхийчүүд яваандаа үүнийг мэдчихээд энэ замаар явахаа больсон аж. 

	Ингээд Мангас цайзна дотроо оржээ. Эхлээд хонь, үхэр, адуугаа идэж дуусаад зарц нараа нэг нэгээр нь идэж гэнэ.

	Сүүлийн хэдэн жилд Мангас ойд очиж туулай мэтийг отож байгаад гэнэдүүлэн барьж аваад яс үстэй нь идэж орхидог болжээ.

	Мангас Эллиг гартаа оруулж аваад магнай хагартлаа баярлаж, ёстой нэг сайн найрлаж авахаар шийдэж. Тэрээр охиныг цайздаа авчирч хоолныхоо ширээн дээр хүлж тавьчхаад мундаг том хутгаа ирлэж гарав.

	Крън... крън гэх хутга ирлэх дуу зүрх зүснэ.

	— Ба-га-ра. Ёстой догь олз олж ирдэг байна шүү! нэг сайн цадаж дээ, хөөрхий, ба-га-ра!

	Мангас сэтгэл их хөөрсөндөө болоод Эллитэй ярьж байв.

	— Ба-га-ра. Би л арга ухаантайдаа бичигтэй самбар өлгөсөн юм шүүдээ. Чиний хүсэл болгоныг би биелүүлчих юм гэж чи арай бодож байгаа юм биш биз дээ! Гайгүй байлгүй.

	Чам шиг тэнэг юмнуудыг гартаа авах гэж л би албаар тэгсэн юм. Ба-га-ра.

	Элли уйлж унжин, Мангасаас өршөөл гуйсан боловч цаадах нь үгийг нь тоож сонсох ч үгүй, хутгаа хурцалсаар л байв. 

	Крън!.. крън.. крън.

	Мангас босож охины дээрээс хутгаа далайв. Элли айхдаа нүдээ анив. Гэтэл мангас Эллиг цавчихаа азнаж эвшээв.

	— Ба-га-ра. Энэ лут том хутгыг ирлэх гэж бүр ядарч орхилоо. 

	Ганц нэг цаг амардаг хэрэг ээ. Унтаад босоход хоол улам ч амттай болдог доо гээд унтдаг өрөө уруугаа орж гэнэ. Удалгүй мангасын хурхирах чимээ бүх цайзаар нэг, тэр бүү хэл ойд дуулдаж гэнэ.

	Төмөр хүн. Өвсөн хүү хоёр ус дүүргэсэн шуудууны өмнө яах учраа олж ядан зогсож байлаа.

	— Би уг нь энэ усыг сэлээд гарвал гарчихна л даа. Гэхдээ л нүд чих, ам минь усанд угаагдаад арилчихна, тэгээд би сохор дүлий, хэлгүй болчихно гэж Өвсөн хүү хэлэв.

	— Би бол живчихнэ. Бие минь их хүнд шүү дээ. Уснаас яаж ийгээд гардаг ч юм гэхэд тэр дороо зэвд идэгдчихнэ, тос маань энд байдаггүй гэж Төмөр хүн өгүүлэв.

	Ийнхүү тэр хоёр арга сийлэх санаатай зогсож байтал гэнэт мангасын хурхирах сонстов.

	— Мангасын унтаж байх хооронд нь амжиж Эллигээ аврах хэрэгтэй. Аа, тийм. Би нэг арга оллоо. Шуудууг гатлах арга гэж Төмөр хүн хэлээд салаа оройтой нэгэн өндөр модыг цавчиж гарав. Мод цайзын хана түшин унав.

	— За авираарай, чи надаас хөнгөн шүү дээ гэж тэр Өвсөн хүүд хэлэв. Өвсөн хүү гүүрэнд дөхөж очсоноо айгаад гэдрэг ухрав.

	Хэрэм тэссэнгүй, модон дээр үсрэн гарч авиран гүйсээр ханан дээр гараад, 

	— Кър,... Кър... Яасан өөдгүй хулчгар амьтан бэ, намайг хараа биз дээ, амархан байгаа биз дээ гэж Өвсөн хүүд хэлээд мангасын цонх уруу харав. Тэгээд тэр хирдхийн цочиж, дуу алдсанаа, 

	— Нөгөө охин чинь мангасын хоолны ширээн дээр хүлээстэй хэвтэж байна. Хажууд нь лут том хутга... Охин уйлж байна. Нүднээс нь нулимс урсаж байгаа нь надад харагдаж байна гэв.

	Ийм юм сонссон Өвсөн хүү айх аюулыг умартан хэрмээс дутах юмгүй ханан дээр хурдан гараад ирэв.

	Эллигийн цонхийж цайсан царайг хоолны өрөөний цонхоор хараад тэр:

	— Пөөх гэж дуу алдаад цайзна дотор өнхрөн унав.

	Түүнийг босож амжаагүй байхад нь хэрэм нуруун дээр нь үсрэн буугаад цааш гүйж цонхны төмөр торны нүхээр шурган орж Эллиг хүлсэн хүлээсийг мэрж гарчээ.

	Өвсөн хүү хүнд түгжээг мулталж хаалгыг онгойлгон эвхдэг гүүрийг буулгахад Төмөр хүн нүдээ аймшигтай эргэлдүүлэн, сүхээ сүртэй нь аргагүй далайсаар хэрмэн дотор орж ирэв.

	Мангас сэрээд гараад ирсэн байж магадгүй гэж түүнийг сүрдүүлэх санаатай тэр ийнхүү сүржигнэсэн юм байжээ.

	— Наашаа! Наашаагаа! хэмээн хэрэм тэднийг дуудахад мань хоёр тийшээ ухасхийн гүйлээ.

	Төмөр хүн сүхнийхээ ирийг хаалга, яс мод хоёрын хоорондуур хийгээд хөштөл тар нярхийх дуу гараад хаалганы нугас мулт үсрэв. Элли ширээн дээрээс үсрэн бууж, төмөр хүн, Өвсөн хүү, Элли, Хэрэм дөрвүүлээ цайзаас гаран ой уруу зугтав.

	Төмөр хүн яарч сандран цайзын шулуун шалыг чанга чанга дэвсэж гүйснээс их чимээ гарч мангас сэржээ.

	Мангас унтдаг өрөөнөөсөө ухасхийн гарч ирвэл өнөөх охин алга болсон байсанд араас нь нэхэн хөөв.

	Мангас намхан тэгээд бас бүдүүн атлаа сармагчин шиг урт гартай ажээ. Толгой нь тогоо шиг, бие нь торхтой төстэй харагдана. Зузаан ултай урт гутал, хөлдөө углаж, ангийн арьсаар хийсэн сагсайж сэгсийсэн хувцас өмсжээ. Толгой дээрээ дуулганы оронд том зэс төмпөн бариулыг нь хойш харуулан тавьжээ. Хурц үзүүртэй хадаас арзайсан болцгор толгойтой том модон мунаар зэвсэглэжээ.

	Тэр ууртаа хагарах шахан бухимдах, бөгөөд гутлаа «тап-тап» дэвсэлж хурц шүдээ хавирна.

	— Ба-гар-ра Холдохгүй шүү, та нар, муусайн луйварчингүйд!...

	Мангас зугтаж яваа хэдийг тэр дорхноо гүйцэж очив. Гарцаагүй баригдахаа ойлгосон. Төмөр хүн айж балмагдсан Эллийг зогсоогоод өөрөө тулалдахад бэлтгэн зогсов. Өвсөн хүүгийн хөл нь модны үндсэнд тээглэж, цээж нь мөчирт шүргээд бусдаасаа жаахан хоцорч явжээ. Мангасыг гүйцэж ирэнгүүт тэр хөл дор нь өнхрөөд өгөв. Тийм юм болно гэж бодолгүй явсан Мангас түүнд тээглэн дээгүүр нь даван түрүүлгээ харан үсрэв.

	— Ба-гар-ра. Яадаг муу чихмэл вэ! 

	Мангасыг сэхээ авч амжаагүй байхад нь Төмөр хүн ухасхийн гүйж хүрээд асар том хурц сүхээ далайн Мангасын толгойг араас нь цавчиж төмпөнтэй нь хамт хоёр хувааж орхив.

	— Кър... Кър... Ёстой догь! хэмээн хэрэм бахдан баярлаж, аймшигт мангасын үхлийг ой даяар зарлахаар модноос мод дамжин дүүлсээр арилж өгөв.

	— Ёстой нэг ухаан гаргалаа даа. Чи тархитай байсан ч гэсэн мангасыг ингэж л унагаах байсан гэж Төмөр хүн Өвсөн хүүг магтав.

	— Их баярлалаа, найз нар минь, Та нар ёстой амь бие хайргүй үзэлцлээ хэмээн Элли нүдэндээ нулимс мэлтэлзүүлэн хэлэв.

	— Амь бие хайргүй гэнэ ээ! Ямар гоё үг вэ. Би ийм үг анх удаа л сонстлоо. Энэ чинь тархинд байдаг өнөө юм чинь биш биз?

	— Үгүй ээ, тархинд оюун ухаан гэж байдаг юм гэж охин хэлэв. Тэгвэл надад ухаан байхгүй, харин амь бие хайргүй байгаа юм шив дээ. Мөн тусгүй еэ! гэж Өвсөн хүү гомдоллов.

	— Сэтгэлээр бүү уна! Амь бие хайргүй гэдэг чинь сайхан үг. Энэ бол бусдын төлөө өөрийн амиа хайрлахгүй байхыг хэлдэг юм. Шарх чинь өвдөж байна уу? гэж Төмөр хүн хэлэв.

	— Юу яасан өвдөх. Ер нь өвс өвдөх гэж байх уу даа? Ёстой догь шүү! Харин өвс маань асгарчих бий л гэж айж байна.

	Элли утас зүү гаргаж ирээд уранхай, цоорхойг нь оёж гарав. Энэ үед ой дотор аяархан гийнах чимээ гарав. Зоригтой бяцхан хав ухаан орсон боловч эзнийхээ цүнхийг хээр орхихгүй гэж тусламж эрж буй нь энэ ажээ. Төмөр хүн ширэнгэ уруу орж удсан ч үгүй Тотошка шаахай хийсэн цүнх хоёрыг авчрав. 

	Элли шаахайгаа өмсөж байхдаа:

	— Надад энэ явдал том сургамж боллоо. Шаахайгаа тайлсан нь буруу боллоо. Энэ шаахай ид шидтэй гэж Хивэмхийчүүд надад хэлж байсан юм. Үүнээс хойш унтахдаа ч шаахайгаа тайлахгүй гэж өгүүлэв.

	Элли тамир тэнхээгүй болсон Тотошкаг тэврээд нөхдийнхөө хамт цааш хөдлөв. Удалгүй шар тоосго шигтгэсэн зам дээр гарч ирэв. Ингээд тэд Маргад эрдэнэ хотыг чиглэн урам зоригтой алхлав.

	 

	 

	Хулчгар арслантай учирсан нь

	 

	Тэр шөнө Элли модны хөндийд хөвд, навч дэвсэн унтав. Муухай зүүд зүүдлэн тавгүй хонов. Хүлээстэй хэвтэж, Мангас хурц хутгаа дээрээс нь далайж байна гэж зүүдлээд цочин хашхирч сэрээд болохгүй байв.

	Өглөө замд гарав. Ой их шигүү, гэгээ муутай ажгуу. Модны цаанаас араатан архирах нь сүртэй. Элли айсандаа балмагдан мэгдэж цочин байв. Тотошка сүүлээ хавчин Төмөр хүний хөлийн дэргэд хоргодон явав. Мангасыг ялснаас нь хойш Тотошка Төмөр хүнийг их л хүндэтгэх болсон аж.

	Тэд өчигдрийнхөө гай зовлонгийн тухай ярилцан, Эллиг аварсандаа баяртай алхацгааж байлаа. Өвсөн хүүгийн уран арга залийг Төмөр хүн магтаад ханахгүй ажээ.

	— Чи Мангасын хөл доор мөн овсгоотой тээг тавьсан шүү. Арай толгойд чинь тархи бий болж байгаа юм биш биз дээ?

	— Үгүй, өвс л байгаа гэж Өвсөн хүү толгойгоо илж үзэнгээ хариулжээ.

	Тэднийг ийнхүү айвуу, тайван ярилцаж явтал гэнэт тэнгэрийн дуу гарах мэт сүртэй архирах чимээ гарч зам дээр асар том Арслан үсрэн гарч ирээд Өвсөн хүүг ганцхан дэлсээд авахад тэр агаарт хэд эргэлдээд замын хашлага дээр алчуур шиг шалчийн унав. Арслан Төмөр хүнийг алгадсанд хумс нь төмөрт харшин дуугарав. Төмөр хүн цохилтод лагхийтэл сууж, малгай нь хийсэн унав.

	Өчүүхэн жижиг биетэй Тотошка дайсан уруу зоригтой дайрав. Асар том тэр араатан хавыг үмхэхээр амаа ангайтал Элли зориглон урагш гүйн гарч Тотошкаг биеэрээ халхлан зогсоод:

	— Байз! Тотошкад гар бүү хүр! хэмээн уурлан хашхирав.

	Арслан гайхан алмайрч гэнэ.

	一 Уучлаарай, гэхдээ би цаадхыг чинь идчихээгүй шүү дээ гэж өөрийгөө тэр зөвтгөв.

	— Гэвч та идэх гэсэн шүү дээ. Чадал муутай амьтанд дээрэлхэхдээ ичихгүй байна уу. Чи ердөө л хулчгар амьтан байна!

	— Аа...а чи намайг хулчгар гэдгийг яаж мэдэв? Та хэн нэгнээс дуулсан юм уу? гэж гайхаж хоцорсон Арслан асуув.

	Чиний байдлыг хараад л би ойлгож байна.

	— Гайхмаар юм даа. Би өөрийнхөө хулчгарыг нуух гэж яаж ч хичээлээ гэсэн ил гараад л ирэх юм. Би ерөөсөө хулчгар юм, гэхдээ яах ч арга алга гэж Арслан ичингүйрэн хэлэв. 

	Үгүй ерөө! Сүрлэн чихмэл ядарсан амьтан Өвсөн хүүг дэлсээ биз дээ.

	— Тэр чинь сүрлэн чихмэл юм уу? гэж Арслан Өвсөн хүүг гайхан харж хэлэв.

	— Мэдэж цөхөх юу байна хэмээн Арсланд уурласан уур нь гараагүй Элли хэлэв.

	— Яагаад тийм зөөлхөн хөнгөхөн байсныг нь одоо л би ойлгож байна. Аа, тэр хоёр дахь нь бас чихмэл үү? гэж Арслан асуув.

	— Үгүй ээ, тэр төмрөөр хийсэн хүн.

	— Тэгнэ ээ. Би бүр хумсаа хугалчих шахсан нь аргагүй байж. Чиний их хайрлаад байгаа энэ жижигхэн амьтан чинь юу юм бэ?

	— Энэ миний нохой Тотошка.

	— Нохой чинь төмөр үү? Эсвэл Өвсөн чихмэл үү?

	— Аль нь ч биш энэ бол мах яснаас бүтсэн жинхэнэ нохой...

	— Ийм жижигхэн мөртөө яасан зоригтой юм бэ? гэж арслан гайхав.

	— Манай Канзасын ноход цөм ийм зоригтой байдаг юм гэж Тотошка бахархан хэлэв.

	— Инээд хүрмээр амьтан шүү. Нэрээн л над шиг хулчгар амьтан л ийм өөдсөн чинээ жижигхэн амьтан уруу дайрч таарна даа гэж Арслан хэлэв.

	Элли асар том биетэй Арсланг гайхан ширтэж:

	— Та яагаад хулчгар болчихсон юм бэ? гэж асуув.

	— Би төрөхийн аймхай юм. Харин бүгд намайг эрэлхэг зоригтой гэж боддог байх. Уг нь Арслан чинь араатны хаан шүү дээ. Сүртэй ч чанга архирахыг нь та лав сонссон байх. Ер нь намайг архирахад араатан амьтад, хүмүүс цөм зам тавин зугтаж алга болдог. Хэрэв заан юм уу эсвэл бар над уруу дайрвал би үнэндээ үнхэлцгээ хагартал айх юм шүү. Харин намайг хулчгар гэж хэн ч мэддэггүй нь тун догь хэрэг. Би өөрөө өөрөөсөө их ичдэг. Гэвч зоригтой болох гэж яаж ч хичээгээд чадахгүй байгаа нь ичмээр юм хэмээн Арслан сүүлнийхээ сагсгар үзүүрээр нулимсаа арчин хэлэв

	— Чи арай зүрхний гажигтай юм биш биз дээ? гэж Түлээчин асуув.

	— Магадгүй гэж Арслан хэлэв. 

	— Гэлээ ч чи бол аз жаргалтай амьтан. Надад бол зүрхний гажиг гэж байх ёсгүй. Би ерөөсөө зүрхгүй амьтан шүү дээ.

	— Надад зүрх байхгүй байсан бол би хулчгар биш ч байсан байж болох юм гэж Арслан бодлогошрон хэлэв.

	— Чи ер нь өөр арслантай үзэлцдэг үү? гэж Тотошка сонирхов.

	— Би юу даа... Би тэднийг харангуут тахлаас зугтах мэт арилж өгдөг.

	— Ээ, чааваас. Ийм амьтан мөн ч хэцүү еэ? гэж Тотошка шоолж инээд алдав. 

	Чамд тархи бий юу? гэж Өвсөн хүү Арслангаас асуув.

	— Бий нь бий байхаа. Тэгэхдээ би ер нь хараагүй. Миний толгой өвсөн чихмэл. Ингэхээр би Их Гудвинээс жаахан тархи гуйж яваа юм гэж Өвсөн Хүү хэлэв.

	— Би түүнээс зүрх гуйх гэж яваа хэмээн- Төмөр хүн хэлэв.

	一 Тотошка бид хоёрыг Канзаст минь буцааж өгөөч гэж гуйх санаатай яваа.

	— Канзаст очоод би хажуу айлын Гектор нэртэй онгироо гөлөгтэй тооцоо хийнэ гэж хав хэлэв.

	— Гудвин тийм их ид шидтэй юм уу? гэж Арслан гайхан асуув.

	— Энэ бол түүнд юу ч биш гэж Элли хариулав.

	— Тийм юм бол надад эрэлхэг зориг өгөх юм биш байгаа даа? 

	— Энэ чинь түүний хувьд тархи өгөхтэй л адилхан тийм амархан зүйл хэмээн Өвсөн хүү нотлов.

	— Эсвэл надад зүрх өгөхтэй л адил гэж Төмөр хүн үг нэмэв.

	— Эсвэл намайг Канзаст буцаахтай адил хэмээн Элли хэлэв.

	— Тэгвэл намайг өөрсөдтэйгөө цуг аваад яв. Ээ дээ, би жаахан ч гэсэн зориг авчихдаг юм бол уу... Энэ бол миний ганц нандин хүсэл шүү дээ.

	— Би их баярлаж байна. Энэ бол гурав дахь хүсэл. Хэрэв гурван хүсэл цөм биелбэл Гудвин намайг эх нутагт минь буцаана. Бидэнтэй цуг яв.. гэж Элли хэлэв.

	— Бидний сайн найз бол. Чи араатан тааралдвал хөөж Эллиг хамгаалж явах болно. Ер нь араатнууд ганцхан архирахаас чинь айж зугтдаг юм бол тэд чамаас илүү хулчгар байх нь гэж Түлээчин хэлэв.

	— Тэд хулчгар нь хулчгар. Гэлээ гээд би зоригтой болохгүй байгаа юм гэж Арслан бувтнав.

	Аянчид замдаа орлоо. Арслан Эллигийн хажууд тун ихэмсэг алхаж байлаа. Замд тааралдсан энэ ханьдаа Тотошка сэтгэл дундуур байв. Өөрийг нь залгичих шахсаныг тэр санасаар л явлаа. Гэвч удалгүй ижилдэн дасаж, цөмөөрөө дотно найзууд болцгоожээ.

	 

	Сэлмэн соёот барс

	 

	Тэр орой тэд их явж, нэгэн саглагар Модны доор унтахаар буудаллав.

	Түлээчин мод хагалж том түүдэг асаав. Элли түүдгийн дэргэд таатай сайхан байлаа. Тэр энэ сайхан жаргалаа нөхөдтэйгөө хуваалцахаар тэднийг түүдэг дээрээ урьжээ. Гэтэл Өвсөн хүү эрс татгалзаж, түүдгээс бүр холдон явсан бөгөөд хувцсан дээр нь оч уначих вий гэж сүрхий сэрэмжилж байв.

	— Миний өвс гал хоёр хамт байж таарахгүй шүү хэмээн тайлбар тавьжээ.

	Хулчгар Арслан ч мөн л галд ойртох дургүй байв.

	— Зэрлэг араатан бид галд тийм ч дуртай биш. Эдүгээ би харин Элли чиний найз болсон болохоор галд дасаж магадгүй. Гэхдээ одоохондоо би галаас учиргүй айж байна гэж Арслан хэлжээ.

	Галаас айдаггүй ганц Тотошка л Эллигийн өвдөг дээр хэвтээд гялтганасан жижигхэн нүдээ онийлгон түүдэг өөд харж, илч дулааныг нь хүртэж байв. Элли сүүлчийн зүсэм талхаа нөхрийн ёсоор Тотошкатай хуваав. 

	Тэр бээр талхны үлдэгдэл үйрмэгийг цуглуулан:

	— Одоо идэх юмгүй яана даа? гэж хэлэв.

	— Хэрэв хүсвэл би ойд очоод буга бариад ирье. Үнэнийг хэлэхэд хүмүүс та нар юмны амт шимтийг мэдэх талаар тааруухан шүү дээ. Шарсан махаа түүхий махнаас дээр тавьдаг. Гэхдээ чи махаа нүүрс дээр шараад авч болох л доо гэж Арслан хэлэв.

	— Пөөх, амьтан алж ёстой болохгүй шүү. Би хөөрхий тэр бугыг чинь өрөвдөөд нүүрийг минь ямар ч их тосоор тослоод нэмэргүй их нулимс асгаруулна гэж Төмөр хүн гуйв.

	— Өөрснөө л мэд гэж Арслан бувтнаад ойн гүн уруу яваад өгөв. Тэр удаж удаж тэндээс буцаж ирсэн бөгөөд түүдгээс холхон шиг гэдэс цатгалан цээжээ хүрчигнүүлэн нарийхан зурвас цөцгийтэй шар нүдээрээ дөл ширтэн хэвтэв.

	Арслан яах гэж ойн гүн уруу явсан нь хэнд ч тодорхойгүй байсан бөгөөд тэр өөрөө энэ тухайгаа юу ч дуугарсангүй, бусад нь ч асуусангүй.

	Өвсөн хүү бас ойн гүн уруу орж самар ургасан модтой азаар таарчээ. Тэр самрыг нь дүй муутайхан тастан авч байв. Самар нь гараас нь уначхаад байсанд өвсөнд унасан самар түүх хэрэг гарав. Ойд нүх шиг харанхуй байсан авч шөнөөр өдөр шиг хардаг Өвсөн хүүгийн хувьд ямар ч зовлонгүй байлаа. Гэвч атга дүүрэн самартай болж аваад алдаж асгаж орхисон тул дахин шинээр эхлэхээс өөр замгүй болов. Гэлээ ч гэсэн галд дөхөхөөс айж байсан Өвсөн хүүгийн хувьд самар түүнэ гэдэг жаргал байлаа. тэр бээр түүдэг гал унтарч байгааг хармагц сагс дүүрэн самраа барьсаар Элли дээр ирэв. Охин түүнийг ийнхүү ажил хийсэнд нь баярласнаа илэрхийлэв.

	Өглөө нь Элли самраар хооллов. Тэр Тотошкаг самар ид гэсэнд цаадах нь ярвайн буруу харж гэнэ. Учир нь хар өглөө эрт босож гүйгээд тарган хулгана барьсан юм санжээ (Азаар, үүнийг нь Түлээчин мэдээгүй өнгөрсөн юм байж).

	Аянчид дахин Маргад эрдэнэ хот уруу хөдлөв. Энэ өдөр тэдэнд олон сонин адал явдал тохиолджээ. Цаг хэртэй яваад тэд зүүн баруун тийшээ нүд гүйцэж харамгүй урт эрэгт тулж зогсов.

	Эрэг огцом, өндөр ажээ. Элли эргийн ирмэгт мөлхөж хүрээд доош хартал толгой нь эргэж аргагүй эрхэнд хойшоо ухрав. Хавцлын ёроолд хурц ирмэгтэй чулуун дундуур нүдэнд үл үзэгдэх горхи хоржигнон урсах ажээ.

	Хавцлын хана нь эгц учир аянчид сэтгэлээр унав. Гудвин дээр очдог өнгөрч, буцахаас өөр замгүй болсон мэт тэдэнд санагдав.

	Өвсөн хүү алмайран толгой сэгсэрч, Төмөр хүн элгээ тэврэн үрчийж, Арслан гунигтайяа толгойгоо гудайлгажээ.

	— Одоо яадаг вэ? гэж Элли цөхрөн асуув.

	— ЁстоЙ мэдэхгүй юм даа хэмээн Төмөр хүн гомдолтой нь аргагүй дуугарав.

	— Ямар том хавцал вэ? Харайгаад гарна гэж байхгүй шүү дээ. Эндээ л суугаад байдаг хэрэг үү? гэж Өвсөн хүү хэлэв.

	Арслан нүдээрээ баримжаа авснаа:

	— Би бол ч харайх нь харайчих байх аа гэж хэлэв.

	— Тэгвэл чи биднийг зөөх үү? гэж Өвсөн хүү түүний санааг тааж асуув.

	— Оролдоод үзье. Түрүүлж гарах зоригтон байна уу? гэж Арслан хэлэв.

	— Би л болж таарах нь. Хэрэв Арсланг уначихвал Элли бяц үсэрч амь алдана. Төмөр хүн ч бас баларна. Би бол ямар бэртэх биш. Санаа зоволтгүй гэж Өвсөн хүү хэлэв.

	— Би ч өөрөө уначхаж магадгүй гэж айж л байна шүү хэмээн Арслан олон үгтэй Өвсөн хүүгийн үгийг ууртай нь аргагүй таслаад:

	— Гэхдээ нэгэнт өөр арга байхгүйгээс хойш харайгаад л үзэхээс. За, морд гэв.

	Өвсөн хүү түүний нуруун дээр мордов. Арслан жалгын ирмэг дээр зогсоод харайхад бэлтгэн биеэ хурааж эхлэв.

	— Чи чинь холоос гүйж байгаад харайдаггүй юм уу? гэж Элли асуув.

	— Арслан тэгж харайж сураагүй. Бид байран дээрээсээ л харайдаг юм.

	Арслан хүчтэй харайгаад нөгөө талын эрэг дээр дажгүй бууж орхив. Бүгд баяр хөөр болж, Арслан Өвсөн хүүг буулгаж орхиод эргэж харайв.

	Хоёр дахь удаад Элли мордов. Тэр нэг гартаа Тотошкаг тэврээд нөгөө гараараа Арслангийн ширүүн дэлээс зуурч авав, Агаарт үсрэнгүүт Эллид Шидэт байшинтай дахин хөөрч буй мэт санагдсан бөгөөд тэгээд айж ч амжаагүй байтал аль хэдийн газар дээр буучихсан байлаа.

	Хамгийн сүүлд Төмөр хүн арслангийн харайлтад малгайгаа арай чүү унагачихсангүй жалгыг гаталжээ.

	Арсланг түр амраагаад аянчид шар тоосго шигтгэсэн замаа даган цааш хөдлөв. Саяын ангал. Маргад эрдэнэ хат уруу зам тавьснаас хойш газар хөдлөх үеэр бий болсон байх гэж Элли гадарлав. Газар хөдлөхөд газарт ан цав гардаг гэж тэр сонссон байжээ. Харин аав нь ийм том ангад гардаг гэж яриагүй нь үнэн. Гэвч Гудвиний орон бол ер бусын, бусад ертөнцөөс шал өөр байдаг газар шүү дээ.

	Жалга өнгөрөөд замын хоёр талаар өтгөн шигүү ой үргэлжилж, гэрэл гэгээ муутай болж ирэв. Ойд араатны архиралдах, улих чимээ гарч байв. Аянчийн айдас төрж эхлэв. Тотошка Төмөр хүнээс хүчтэйд тооцох болсон Арслангийн хөл хавиас холдохоо болив. Энэ ойд сэлмэн соёот барс байдаг гэдгийг хулчгар Арслан наадуулдаа хэлжээ.

	一Ямархуу араатнууд байдаг юм бэ? гэж Түлээчид лавлан асуувал:

	— Аймаар сүртэй араатнууд. Тэд бусад газар байдаг бараас хавьгүй том. Тэдний дээд эрүүнээс нь сэлэм шиг соёо унжиж байдаг юм. Тэр лут соёогоороо энэ барууд намайг муур шиг л хуу татаад хаячхаж чадна. Би сэлмэн соёот баруудаас үхтлээ айдаг гэж Арслан гөлөлзөн шивнэв. Бүгд тэр дороо чимээгүй болж шар тоосгон дээгүүр сэмхэн сэмхэн алхалж гарав.

	— Сэлмэн соёот барс гэж Канзаст дээр үед байсан юм гэнэ билээ. Тэгээд яваандаа үхэж үрэгдэж дууссан юм гэж би нэг номоос уншсан юм байна. Энд тэд одоо хүртэл байж байгаа байх нь гэж Элли шивнэн хэлэв.

	— Тийм ээ, бидний эз болж энд байсаар байгаа юм. Би нэгийг холоос харсан юм. Тэгээд айсандаа болж бүр хэвтэрт орж билээ гэж хулчгар Арслан хэлэв.

	Ийнхүү ярилцаж явтал өргөнөөрөө түрүүчийнхээс илүү, гүн ангалд гэнэт тулж ирэв. Арслан харж харж яагаад ч харайж дийлэхгүй гэдгээ хэлэв. Тэд яах учраа мэдэхгүй таг дуугүй зогсоцгооно. Гэтэл Өвсөн хүү гэнэт:

	— Ирмэг дээр тэр том мод байна. Түлээчин модыг ангал дамнуулан унагаг. Ингээд бид гүүртэй болчихно гэж гэтлэв.

	一 Сүрхий ухаан сийллээ. Ер нь чиний толгойд тархи байгаа гэж бодож болохоор байна гэж Арслан бишрэн хэлэв.

	— Үгүй, ээ, би зүгээр л Эллиг махчнаас аврах үед Төмөр хүний тэгж мод унагасныг саналаа гэж Өвсөн хүү даруухан хэлээд юмыг яаж мэдэх вэ гэсэн шиг толгойгоо илж үзэв.

	Төмөр хүн хэдхэн хүчтэй цавчаад модыг нарийхан болгов. Ингээд аянчид Тотошкаг ч орхилгүй бүгдээрээ гартай нэг нь гараараа, сарвуутай нь сарвуугаараа, зарим нь духаараа модыг түлэхэд мод шажигнан хавцал дамнан унав.

	— Хурай хэмээн бүгд хашхирав.

	Тэгээд тэднийг өнөөх модны мөчрөөс нь барин дээгүүр нь дөнгөж явж эхэлтэл ойд аймшигт архирах чимээ гарснаа сэлэм шиг цайран гялалзсан соёо амнаас нь ёрдойсон хоёр сүртэй араатан жалга уруу үсрэн гарч ирэв.

	— Сэлсэн соёот барс гэж Арслан навч шиг чичгэнэн байж шивнэв.

	— Тайван байцгаа! Жалгаа л гаталъя хэмээн Өвсөн хүү хашхирав.

	Аянчдын хамгийн ард явсан Арслан барс уруу эргэж харж зогсоод тун ч сүртэй архирсанд Элли айсандаа жалга уруу арай л уначихсангүй. Тэр бүү хэл өнөөх хоёр аймаар том амьтан хүртэл ийм нэгэн муу жижигхэн амьтан ийм лут чанга архирах гэж байдгаа гэж ойлгож ядан зог тусжээ.

	Тэр хооронд нь аянчид амжиж жалгын нөгөө талд гарч гэнэ. Арслан араас нь гуравхан харайгаад тэднийгээ гүйцээд авав. Сэлмэн соёот барс олз нь холдож байгааг үзээд гүүрэн дээр хурдан гарч ирэв. Тэд модон дээгүүр хааяа хааяа зогсон, болгоомжтой явж, цагаан соёогоо гялалзуулан аяархан мөртөө сүртэй архирч байлаа. Тэднийг даан ч аймшигтай харагдсанд Арслан:

	— Бид дүүрлээ. Та нар зугтаад үз. Би энэ хоёр чөтгөрийг жаахан саатуулахыг оролдъё. Гудвинээс жаахан ч гэсэн эр зориг авч амжаагүй, байгаа нь л харамсалтай. Гэвч эцсийн цусаа дуустал үзэлцэнэ гэж Эллид хэлэв.

	Өвсөн хүүгийн өвсөн толгойд энэ өдөр олон сүрхий цэцэн санаа орж иржээ. Тэр Төмөр хүнийг нудчин:

	— Модыг тайр гэж хашхирав.

	Түлээчин эр учрыг дор нь ухаарч том сүхээ байдгаараа далайн өнөөх мод уруу хоёр гуравхан буулгахад модны оройн хэсэг тасарч тулгуураа алдан тар няр хийн гүн хавцал уруу нисэн унав. Модтой хамт өнөөх хоёр том араатан хавцал уруу нисэн унаж, ёроолын нь хурц ирмэгт чулуунд цохигдон бяц үсрэв.

	— Пөөх хэмээн Арслан санаа нь амран гүн амьсгаалаад сарвуугаараа Өвсөн хүүгийн гарыг чанга атгав:

	— За их баярлалаа. Амьд явах хувьтай юм байх. Уг нь хоногийн тоо дууслаа гэж бодлоо шүү. Ийм айхавтар амьтдын шүдэнд хүү татуулна гэдэг ч амаргүй хэрэг шүү. Хараач, миний зүрх яаж дэлсэн байгааг гэв.

	— Хөөрхий гэж! Би ийм сайхан дэлсдэг зүрхтэй ч болоосой доо гэж Төмөр хүн гунигтайяа гүнээ санаа алдав.

	Түнэр харанхуй ой дотроос дахин өөр сэлмэн соёот барс гарч ирж болзошгүй тул тэд яаран хөдлөв. Гэтэл Элли их ядарч, бас айсандаа балмагдаад явж чадахгүй байлаа. Арслан Эллиг Тотошкатай нь хамт нуруун дээрээ суулгав. Ингээд аянчид хурдан хурдан алхалж гарав. Ой шингэрч, мод нь нарийн болж ирж байгааг ажаад тэд их баярлаж байлаа. Удалгүй сэтгэл сэргэм нарны сайхан туяа замыг нь гийгүүллээ. Явсаар тэд нэгэн түргэн урсгалт өргөн мөрөнд хүрч ирэв.

	— Одоо айх юмгүй болсон. Барнууд ойгоосоо гарч ирнэ. гэж хол. Тэр муухай араатнууд яагаад ч юм бэ бүү мэд, цагаан газраас айдаг амьтад байгаа юм гэж Арслан баяр хөөртэй өгүүлэв.

	Бүгд тайвшран уужим амьсгалж гэнэ. Гэвч бас нэг шинэ бэрхшээл гарч ирлээ.

	— Энэ голыг чинь яаж гатлах билээ гэж Элли, Төмөр хүү, хулчгар Арслан, Тотошка дөрөв зэрэг асуугаад Өвсөн Хүү өөд ширтэв.

	Ийнхүү бүгдээрээ тоож найдлага тавьсанд Өвсөн хүү баахан онгирч их сүрхий дүр гарган хуруугаа духандаа хүргэж жаахан бодсоноо, 

	— Гол бол газар биш, газар бол гол биш. Ингэхээр голоор явган явж болохгүй нь зүй гэж айлдав.

	— Тэгээд яах вэ? гэж Элли асуув.

	— Тэгээд байна шүү, Төмөр хүн сал хийж бид түүгээр голыг гатална гэв.

	— Ямар мундаг ухаантай юм бэ гэж бүгд түүнийг шагшин магтав.

	— Тун ч их таатай байна хэмээн Өвсөн хүү мэхийн ёслов.

	Түлээчин мод огтолж, бяртай Арслантай хамжиж гол уруу чирч дөхүүлж байв. Элли амарч авахаар өвсөн дээр хэвтжээ. Өвсөн хүү хэзээний нэг байрандаа хэсэг ч атугай тэвчин сууж сураагүй зангаараа голын эрэг хавиар тэнэж яваад боловсорч гүйцсэн жимстэй мод олжээ. Аянчид эндээ хонохоор болов. Элли амтат жимсгэнэ цадталаа идэж аваад үнэнч найз нарынхаа өмөг түшигт унтаад өгөв. Охин тэр ч шөнө Маргад эрдэнэ хот. Их шидтэн Гудвин хоёрыг зүүдэлж гэнэ.

	 

	Гол гаталсан нь

	 

	Шөнө айван тайван өнгөрөв. Өглөө нь Төмөр хүн салаа бэлэн болгож, өөртөө болон Өвсөн хүүд тулгуур мод цавчаад найз нараа салан дээр суухыг урив. Элли Тотошкагаа тэврээд салын голд суув. Хулчгар Арслан ирмэг дээр нь гишгэхэд сал хазайж Элли айсандаа дуу алдав. Гэвч Өвсөн хүү Төмөр хүн хоёр нөгөө ирмэг дээр нь үсрэн гарахад сал эргээд тэнцвэртэй болов. Төмөр хүн, Өвсөн хүү хоёр салаа голын урсгал хөндлөн явуулж эхлэв. Голын цаана армаг тармаг төгөлтэй жигтэйхэн сайхан тал нутаг наранд гялтганан байв.

	Сал голын дунд хэрд ойртож очтол бүх юм бүтэмжтэй байв. Харин салыг түргэн урсгал хаман авав. Тулгуур мод голын ёроолд хүрэхгүй байлаа. Аянчид сандран дэмий л бие бие уруугаа харна.

	— Ээ, халаг ийм юм болох гэж! Энэ ус биднийг Нил ягаан оронд урсгаж аваачна. Тэгээд бид хорон муу санаат шулмын гарт орж таарах нь гэж Төмөр хүн дуу алдав.

	— Тэгвэл миний тархитай болдог ч өнгөрчээ.

	— Эр зоригтой болдог ч өнгөрчээ.

	— Зүрхтэй болдог бас өнгөрчээ.

	— Бидний Канзаст эргэж очдог өнгөрчээ гэж Элли Тотошка хоёр эцэст нь хэлэв.

	— Үгүй ээ, бид заавал Маргад эрдэнэ хот орох ёстой гэж хашхираад Өвсөн хүү тулгуур модны оройд гарч дээрээс нь биеэрээ дарав.

	Гай дайрахад энэ хавийн усны ёроолд нь шавар таарч тулгуур мод гүн шигдэн оров. Өвсөн хүүг тулгуур модноосоо бууж амжаагүй байтал сал урсгалд түрэгдэн яваад өгөхөд Өвсөн хүү гол дунд хөлдөө тулах цэггүй тулгуур модны оройд өлгөгдөн үлдэв.

	— Баяртай гэж Өвсөн хүү найз уруу дөнгөж хашхирч амжсан бөгөөд сал тэр дороо алга болж өгөв. 

	Өвсөн хүү цөхрөнгөө баржээ.

	«Эллитэй тааралдахаас өмнөх үеэсээ ч дордлоо. Тэнд чинь би ядахдаа хэрээ айлгах ажилтай, ухаантай байсан юм. Гэтэл гол дунд ядахдаа айлгах юм ч алга. Еэ халаг гэж тархитай болно гэдэг бүр өнгөрлөө» гэж хөөрхий амьтан шаналж байлаа.

	Сад урсгалд түрэгдэн доошоо хөвсөөр л байв. Хөөрхий Өвсөн хүү бүр голын тохойн цаанаа хол хоцорч, харагдахаа ч болив.

	— Арслан салганан чичирч:

	— Би л ус уруу орохоос биш. Намайг уснаас яасан их айдаг гэж санана. Хэрэв би Гудвинээс зориг авчихсан байсан бол ч ус надад нохойн наадам байх сан. Гэвч одоо яах гэх вэ. Эрэгт хүрэхээ өөр аргагүйгээс хойш. Би хөвье, та нар сүүлнээс минь бариад яв гэв.

	Арслан аахилан уухилан хөвж, Төмөр хүн сүүлний нь үзүүрээс сайн зуурчээ. Сал чирнэ гэдэг бэрх хэцүү ажил ажээ. Гэлээ ч Арслан удаан ч гэсэн голын нөгөө эрэг уруу хөвсөөр л байв. Удалгүй тулгуур мод усны ёроолд хүрэнгүүт Элли Арсланд дэмжлэг үзүүлж эхлэв. Аянчид хамаг хүч тамираа барж туйлдаа хүртэл ядарч байж арай гэж нөгөө эрэгт хүрэв. Тэд гол гаталж эхэлсэн газраасаа их уруудсан байлаа.

	Арслан норсон гэдсээ хатаахаар өвсөн дээр хөлөө дээш нь харуулан тэрийн хэвтэв.

	— Одоо хаашаа явах вэ? гэж Арслан наранд гялбан : нүдээ онийлгож асуув.

	— Буцаад л, найзынхаа үлдсэн газар уруу явна. Бид чинь хөөрхий Өвсөн хүүг ганцаарыг нь зовлонд хаячхаад явчхаж болохгүй шүү дээ гэж Элли хариулав.

	Аянчид эрэг даган гол өгсөв. Тэд гол дотор дүүжлээстэй үлдсэн найзынхаа тухай гуниглан бодож толгойгоо ганзагалан өтгөн өвсөнд хөлөө орооцолдуулан удаан алхжээ.

	Гэнэт Төмөр хүн, 

	一Хараач! айдгаараа бархирав.

	一 Ажвал Өвсөн хүү хурдан урсгалт өргөн мөрний дунд тулгуур модонд дүүжлээстэй хэвээрээ байгаа харагдав. Холоос Өвсөн хүү тун ч ганцаардмал өрөвдмөөр харагдсанд аянчдын нүднээс нулимс бөмбөрөв. Төмөр хүний сэтгэл бусдаас илүү догдолжээ. Тэр учраа олохгүй сандран нааш цааш харайлгаж ус уруу нэг орон алдсанаа, эргэн гүйж байв. Тэгснээ юүлүүр шиг малгайгаа авч чанга яригч аятай амандаа бариад:

	— Өвсөн хүү! Хайрт найз минь! Тэс! тэс Ус уруу бүү уначхаарай, биднийгээ баярлуул! гэж байдгаараа хашхирав.

	Төмөр хүн хүнээс юмыг тун эвтэйхэн гуйж чаддаг ажээ.

	— ...эсч айна... Би...драх... мар иш гэж Өвсөн хүүгийн хашхирах нь сонстов.

	Энэ нь «Тэсэж байна. Би ядрах гэж ямар мэдэх биш!» гэсэн үг байлаа. Өвсөн хүү үнэндээ ядрахыг огт мэддэггүйг санаад нөхөд нь урам оров. Төмөр хүн юүлүүр чанга яригчаараа: 

	— Сэтгэл санаагаар бүү уна! Бид чамайг авраагүй цагт эндээс явахгүй гэж байдаг тэнхээгээрээ хашхирав.

	— ...үлээж л...айя...иний... өөө... итгий анаа ов!

	Энэ нь «хүлээж л байя. Миний төлөө бүү санаа зов» гэсэн үг байв.

	Төмөр хүн модны холтсоор урт оосор хийж өөрөө усанд сэлэн очиж Өвсөн хүүд бариулах, Арслан тэр хоёрын уяанаас нь татаж гаргах санал гаргав. Гэтэл Арслан толгой сэгсэрч:

	— Чиний сэлнэ гэдэг ч сүх сэлэхтэй адил байх аа гэв. Төмөр хүн ичихдээ таг дуугүй болов.

	— Одоо би ч дахиад сэлээд үзэхээс биш. Урсгалд түрэгдээд Өвсөн хүүгээс доогуур урсчих байх... гэж Арслан хэлэв.

	— Би нуруун дээр чинь суугаад чамайг залаад явъя гэж Тотошка санал гаргав.

	Ийнхүү аянчдыг учраа олж ядан байхад урт хөлтэй ихэмсэг Өрөвтас тэднийг алсаас сониучирхан харж байснаа чимээгүйхэн дөхөж аюул осолгүй газар байрлаж аваад баруун хөлөө нугалж, зүүн нүдээ онийлгон:

	— Та нар хэн гэгчүүд вэ? гэж асуув.

	— Би Элли, эд нар миний найзууд Төмөр хүн, Хулчгар Арслан, Тотошка. Бид Маргад эрдэнэ хот орохоор явж байна. 

	— Маргад эрдэнэ хот орох зам үүгээр гардаггүй гэж Өрөвтас айлдав.

	— Бид мэднэ ээ. Бид усанд урсаад уруудчихсан юм.

	Бас нэг нөхрөөсөө салчхаад байна.

	— Тэр чинь хаана байгаа юм бэ?

	— Тээр тэнд. Хардаа. Тулгуур модноос дүүжлээстэй.

	— Яах гэж тэр өөдөө авирч гарсан юм бэ?

	Өрөвтас бол няхуур шувуу байсан тул бүхний нарийн учрыг олох гэсэн бололтой.

	Өвсөн хүүг хэрхэн гол дунд үлдсэнийг Элли яриад:

	— Чи түүнийг авраад өгдөг ч болоосой. Бид чамд ёстой их баярлана гэж Элли гараа элгэн дээрээ тавин мөргөх шахам хэлэв.

	— Би бодож байж болъё гэж Өрөвтас ихэмсэг хэлээд баруун нүдээ анив. Өрөвтасын зүүн нүд нь голдуу аниатай байдаг бөгөөд юм бодохдоо заавал баруун нүдээ нэмж ань даг ажээ.

	Ийнхүү Өрөвтас хоёр нүдээ аниад зүүн хөл дээрээ ганхаж, Өвсөн хүү голын дунд тулгуур модонд дүүжлээстэй салхинд ганхаж байлаа.

	Аянчид хүлээж тэсэхээ болив.

	— Би Өрөвтасын юу бодож байгааг нь чагная гээд Төмөр хүн сэмээрхэн дөхөж очив.

	Гэтэл Өрөвтасын жигдхэн хурхирах нь сонстсонд Түлээчин, 

	— Энэ чинь унтаж байх чинь гэж гайхан хашхирав. Өрөвтас юм бодож байгаад үнэндээ унтчихсан юм санж.

	Арслан аймаар уурлаж:

	— Би үүнийг чинь идчихье байз! гэж архирав.

	Өрөвтас дөнгөж дугхийж байсан тул тэр дороо нүдээ нээн, 

	— Би унтаж байгаа юм шиг танд л санагдаж. Би зүгээр л юм бодож байгаа минь энэ. Энэ чинь тун бэрх зорилт.

	Уг нь ч танай найз тийм том, хүнд биш бол би эрэг дээр гаргаад л өгөх сөн дөө гэв.

	一Түүнийг хүнд гэж байгаа юм уу? Өвсөн хүү чинь Өвсөн чихмэл, өд шиг хөнгөхөн шүү дээ. Би ч түүнийг даадаг юм гэж Элли дуу алдав.

	— Тийм бол би оролдоод үзэхээс. Гэвч танай нөхөр их хүнд байвал би усанд унагачихна шүү. Уг нь эхлээд тэр нөхрийн чинь хүнд хөнгөнийг үзсэн бол сайн байх сан. Гэвч тийм боломжгүйгээс хойш, нисээд л үзэхээс биш.

	Харваас Өрөвтас их хянуур хашир шувуу ажээ.

	Өрөвтас гоё сайхан жигүүрээ дэвэн дэвсээр Өвсөн хүү дээр нисэж хүрээд бахим савраараа мөрнөөс нь базаж аваад дажгүй өргөн эрэг дээр гаргаж ирэн Эллийн нөхөдтэйгөө сууж байсан газар буулгав. Өвсөн хүү эрэг дээр гарч ирээд найз нараа чанга тэврэн үнсээд Өрөвтаст хандаж, 

	— Би голын дунд урт модны оройд үүрд дүүжлээстэй, загас айлгаж байхаар шийдлээ гэж бодсон юм. Одоохондоо би чамд баярлаж талархсанаа бүрэн илэрхийлж чадахгүй байна. Учир нь миний толгойд өвс чихээстэй. Харин би Гудвин дээр очиж жинхэнэ тархитай болж аваад чамайг заавал олж хүн яаж баярладгийг харуулна гэж хэлжээ.

	— Их баяртай байна. Би бусдыг зовлонд учирсан үед тус хүргэх дуртай. Гэхдээ надад нэг их хэцүү биш бол... Гэвч үг олдлоо, авгай хүүхэд маань хүлээж байгаа. Маргад эрдэнэ хотод сайн явж хүрээд санаснаа биелүүлэхийг та бүхнээс хүсье гэж Өрөвтас нухацтай хэлэв.

	Тэгээд тэр үрчгэр улаан сарвуугаа тэдэнд ээлж дараалан ёсорхог сунгаж, цаадуул нь нөхрийн ёсоор сарвууг нь чанга атгав. Харин Өвсөнхүү маш чанга атгаж сэгсчүүлэн бараг тасчаад хаячих шахав.

	Өрөвтас нисэн одож, аянчид эрэг даган хөдлөв. Өвсөн хүү баярласандаа дэвхцэн, 

	— Ямар гоё вэ. Би Эллитэйгээ дахиад л цуг гэж дуулав.

	Дараа нь гурав алхаад, 

	— Ямар гоё вэ! Би Төмөр хүнтэйгээ дахиад л цуг!

	Ийнхүү тэр Тотошкаг ч оруулан бүхний тухай дуулжээ. Түүний хоолой нь гойд цээл биш ч дуу нь хөгжилтэй цагаахан ажгуу.

	 

	Намуу цэцэгт гайтай тал

	 

	Аянчид хээнцэр цагаан, цэнхэр цэцэгс алагласан нуга дундуур хөгжилтэй алхаж явлаа. Хамар цоргисон анхилам үнэртэй, үзэгдэж харагдаагүй асар том хэмжээтэй улаан намуу цэцэг байсхийгээд л тааралдаж байв. Өвсөн хүү амьд гарч, махчин, ангал, сэлмэн соёот барс, хурдан урсгалт голын аль аль тэднийг Маргад эрдэнэ хот орох замд саад болж чадаагүйд найзууд тун өөдрөг алхаж, бүх аюул ард үлдсэн гэж бодож явлаа.

	— Ямар гоё цэцэгс вэ? гэж Элли дуу алдав.

	— Сайхан цэцэгс! Надад тархи байсан бол би энэ цэцэгсийг одоогоосоо илүү бишрэх сэн гэж Өвсөн хүү санаа алдав.

	— Хэрэв надад зүрх байсан бол энэ энэ цэцэгсийг хайрлан энхрийлэх сэн гэж Төмөр хүн санаа алдав.

	— Би цэцэгстэй дандаа эв түнжинтэй байдаг юм. Цэцэгс нүдэнд дулаахан, амьтанд гай тарьдаггүй. Тэд аймшигт сэлмэн соёот барс шиг чамайг отож байгаад дайрна гэж огт нь үгүй. Харин миний төрсөн ойд ийм хурц, өнгөтэй, том цэцэгс байдаггүй юм гэж хулчгар Арслан хэлэв. Цааш явах. Тусам талд намуу цэцэг улам элбэгшиж гэнэ. Яваандаа бусаД цэцэг намуу цэцэгт дарагдан үзэгдэхээ болив. Удалгүй аянчид намуу цэцгийн зах хязгааргүй талд орж ! явчихжээ. Намуу цэцгийн үнэр унтуулдаг гэдгийг Элли мэдэхгүй тул асар том улаан цэцэгсийн нойр хүргэм сайхан үнэрт нь хууртаж нүд хужирлан баясаж цааш явсаар байв.

	Удалгүй зовхи нь анилдан нойр нь их хүрч гэнэ. Гагцхүү : Төмөр хүн түүнийг хэвтүүлэхгүй байв.

	— Шөнө гэхэд шар тоосгон зам дээр гарсан байх ёстой. Яарахгүй бол болохгүй гэж Төмөр хүнийг хэлэхэд Өвсөн хүү ч үгийг нь дэмжив.

	Дахиад хэдэн зуу алхаад Элли нойроо дийлэхээ больж ганхан ганхсаар намуу цэцэг дотор унаад өгөв. Тэр санаа амран нүдээ аньж бөх гэгч тойронд дарагдав.

	— Одоо Элли яана даа! гэж Түлээчин яах учраа олж ядан асуув. 

	— Хэрэв Элли ингээд эндээ үлдвэл үхэн үхтлээ л унтана. Энэ цэцгийн үнэр аминд аюултай шүү, миний нүд ч анилдаад байна, нохой маань бүр унтаад өгч! гэж Арслан амаа том ангайлган эвшээж хэлэв.

	Тотошка үнэхээр бяцхан эзнийхээ дэргэд намуу цэцгэн хивсэн дээр нойрсож байлаа. Харин Өвсөн хүү, Төмөр хүн хоёрт тэр цэцгийн гайтай үнэр огт нөлөөлсөнгүй, тэд ердийнхөөрөө сэргэлэн байх ажгуу.

	— Харайлгаад өг! Энэ аюултай газраас холдохгүй бол горьгүй. Бид хоёр охиныг бол аваад явчихна, харин чамайг унтчихвал дийлэхгүй дээ. Чиний хүндийг тэгээд яана! гэж Өвсөн хүү хулчгар Арсланд хэлэв.

	Арслан ухасхийн харайлгаж гарав. Тэр удсан ч үгүй далд оров. Төмөр хүн, Өвсөн хүү хоёр гараа зөрүүлэн барьж дээр нь Эллиг суулгаж, Тотошкаг унтаж буй охины гарт тэврүүлэхэд тэр Тотошкагийн зөөлөн үснээс өөрийн эрхгүй зуурч авлаа. Өвсөн хүү, Төмөр хүн хоёр Арслангийн гаргасан мөрийг даган хөлд нь гишгэгдсэн цэцэгс дээгүүр нь алхалж явлаа. Тэр тал зах хязгааргүй мэт тэдэнд санагдаж байлаа. Тэгтэл алсад мод, ногоон нуга харагдахад хоёр найзын сэтгэл сэргэв. Учир нь энэ хордсон агаарт их удвал Элли үхчхэж магадгүй гэж айж явсан аж. Намуу цэцэгт талын захад Арслан харагдав. Тэнхээт араатан маань цэцгийн үнэрт согтон, ногоон нугад арай ч гарч чадалгүй хөлөө тэрийлгэн унтчихсан байв.

	— Бид хоёр түүнд тус болж чадахгүй байх аа! Арслан чинь бид хоёрт дийлдэмгүй, учиргүй хүнд юм чинь. Одоо тэр сэрэх нь өнгөрсөн хөөрхий минь, зоригтой болж зүүдэлж байж ч юу магад... гэж Төмөр хүн гунигтай хэлэв.

	— Харамсмаар, ёстой харамсмаар юм болж дээ. Хулчгар боловч сайхан сэтгэлтэй нөхөр минь байсан юм. Энэ гайтай намуу цэцгэн дотор орхиод явна гэхээс сэтгэл шимширч байна. Гэвч Эллиг ямар ч гэсэн аврах ёстой, явъя! гэж Өвсөн хүү хэлэв.

	Тэр хоёр унтаж буй охиныг гайтай намуун цэцгийн талбайгаас холоо аваачиж, голын зах дахь ногоон зүлгэн дээр тавиад хээрийн салхинд Эллиг сэрэхийг нь хүлээн хажууд нь сууцгаав.

	Хоёр найзыг ийнхүү ойр тойрноо ажин сууж байтал тэрүүхэн тэнд нь өвс сэрчигнэн хөдөлж, зэрлэг шар муур зүлгэн дээр харайлган гарч ирэв. Тэр муур шүдээ ярзайлган чихээ хулмайлгаад олзоо хөөж явлаа. Төмөр хүн ухасхийн бостол талын саарал хулгана зугтаж яваа харагдав. Муур хулганыг, хурц хумстай сарвуугаараа базан авахад цаадах нь гомдолтойёо час хийн дуугараад нүдээ анив. Төмөр хүн хөөрхий тэр ядарсан амьтныг өрөвдөж зэрлэг муурын толгойг тас цавчив. Хулгана нүдээ нээж, дайсан нь алагдсаныг үзээд, 

	— Танд их гялайлаа. Та алтан амийг минь аварлаа гэж хэлэв. Үнэнийг хэлэхэд муур алсандаа дотроо тавгүй байсан Төмөр хүн, 

	— Гялайх юу байх вэ? Битгий тийм юм ярьж үз. Надад зүрх байдаггүй юм. Гэвч би ядарч зүдэрсэн амьтанд жирийн нэг хулгана ч байлаа гэсэн ялгаагүй, тус болох гэж хичээж явдаг юм гэв.

	— Жирийн нэг хулгана гэнэ ээ! Та ер нь юу гэх гээд байна, эрхэм минь. Та намайг талын бүх хулганын хаан Рамина байна гэдгийг мэдээгүй хэрэг үү? гэж хулгана ууртай хэлэв.

	— Өө тийм үү? Түмэнтээ өршөөл гуйя, эрхэм дээдэс минь! гэж Түлээчин гайхан биширч хэлэв.

	— Ямар ч гэсэн та миний амийг аварч тус боллоо хэмээн хаан хулгана зөөлөрч ирэв.

	Энэ мөчид хэдэн хулгана багтарчих шахсан гүйж гарч ирээд хаан уруугаа ухасхийв.

	— Эрхэм дээдэс минь! Бид таныг амь үрэгдчихлээ гэж бодоод гашуудал хийхээр бэлдэж байлаа. Хэн гээч нь энэ гайтай муурыг алав? хэмээн ам амандаа час час хийн хашхираад толгойгоо газарт хүргэж, хойд хөлөө агаарт савчуулан бяцхан хаандаа мөргөж байв.

	— Энэ гайхалтай сонин Төмөр хүн муурыг цавчиж орхилоо. Та нар одоо л энэ хүний албат болж, хүссэн бүхнийг биелүүлэгтүн! гэж Рамина ихэмсэг хэлэв.

	— Тэгвэл бидэнд тушаалаа буулгаг л даа! хэмээн хулганууд хоолой нийлүүлэн хашхирав.

	Гэтэл тэд гэнэт хаантайгаа хамт тал тал уруугаа таран хар хурдаараа арилж өгөв. Учир нь Тотошка нүдээ нээж, эргэн тойрон дүүрэн хулгана байхыг хараад, баясан дуу алдаж ухасхийсэн юм санж. Хав бүр Канзаст байхдаа хулгана урдуураа гаргадаггүй гэж гоц алдаршиж түүнтэй зүйрлэх муур ч байдаггүй байсан гэнэ. Гэтэл Түлээчин хавыг шүүрэн авч, хулгануудад хандан, 

	Нааш ир, нааш ир, эргээд ир! Би хавыг бариад авсан гаж хашхирав. Хаан хулгана өвсөн дотроос толгойгоо дөнгөж цухуйлган, 

	Намайг, бас миний бараа бологсдыг хав идэхгүй гэдэгт та үнэхээр итгэж байна уу? гэж асуув.

	一Тайвширч үз, эрхэм дээдэс минь! Би түүнийг барьж байя! Хулганууд дахин цугларав. Тотошка Түлээчний төмөр гараас мултрах гэж нэлээд оролдсон боловч бүтэхгүйгээ ойлгож номхров. Хулганыг дахин айлгахаас болгоомжилж хавыг, газар шаасан гадаснаас уяж авав.

	— Сайхан сэтгэлт шинэ танил минь хааныг минь аварсны хариу тусыг яаж барихыг тушааж хайрла! гэж хэлэв.

	Би сайн мэдэхгүй л байна гэтэл сэргэлэн Өвсөн хүү дундуур нь орж, 

	Бидний найз Арсланг авар! Тэр намуу цэцгийн талд хэвтэж байгаа гэж хэлэв.

	Арслаан! Тэр чинь биднийг бүгдийг нь идчихнэ гэж хаан хулгана дуу алдав.

	一Үгүй, үгүй. Тэр бол хулчгар Арслан, их номхон, түүнээс гадна одоо унтаж байгаа гэж Өвсөн хүү хариулав.

	— За тэгвэл яана гэх вэ. Оролдоод үзье. Яаж аврах бидээ?

	— Танай хаант улсад олон хулгана бий юу?

	— Бий, бий. Хэдэн мянга бий

	— Цөмийг нь энд цугла гэж хэл! Хулгана бүр урт оосор олж ирэг. 

	Рамина хаан тушаал буулгахад шадар туслахуйд нь тун ч дуулгавартай нь аргагүй тал тал тийш ухасхийж хойд хөлийн нь тавхай хэд гялалзаад алга болж өгөв.

	— За найз минь чи Арсланг намуу цэцгийн талаас гаргах бөххөн тэрэг хийгээд орхи гэж Өвсөн хүү Төмөр хүнд хэлэв. 

	Түлээчин ажилдаа орж маш, махруун оролдсоор... Эхний хулганууд урт оосор шүдэндээ зуучихсан ирэх үед бүдүүн мод тайрч хийсэн дөрвөн дугуй бүхий бөх гэгчийн тэрэг бэлэн болгож амжжээ.

	Хулганууд тал талаас цугларсаар л байв. Жижиг, дунд зэргийн бас хөгширсөн том гээд л бүх насны зүсэн зүйлийн хулгана олон мянгаараа цугларав. Нэг насан өндөр болсон үрчгэр эмгэн хулгана арай ядан хүрч ирээд, хаандаа мөргөснөө хөлөө тэрийлгэн унаад өгөв. Хоёр ач хулгана нь эмээгээ даливсны навчин дээр өргөж тавиад салхинд гаргаж ухаан оруулахаар өвсөөр хичээнгүйлэн сэвж гарав.

	Тийм тоо томшгүй олон хулганыг тэргэнд хөллөнө гэдэг амаргүй хэрэг байв. Урьд дугуйны тэнхлэгт хэдэн мянган утас уях хэрэг гарав. Үүнээс гадна Төмөр хүн, Өвсөн хүү хоёр Арслан нь намуун цэцгийн талд үхчхэж мэднэ гэж айн яарч сандарч, уяа утас хөл гарт нь ороолцолдон гай болж байв. Бас зарим залуу зүггүй хулганууд нааш цааш гүйж уян ороолдуулж байв. Ингэж ингэж арай гэж нэг утас болгоны нэг үзүүрийг нь тэргэнд, нөгөө үзүүрийг нь хулганын сүүлэнд уяж авч хэрэг бүтлээ.

	Энэ үеэр Элли сэрж хачин жигтэй юм болж байгаагийн учрыг олж ядан дүрлийн харж гэнэ. Өвсөн хүү цөөн үгээр учрыг тайлбарлаад, хулганын хаанд хандаж, 

	— Эрхэм дээдэс минь! Шидэт байшингийн дагинатай таныг танилцуулахыг зөвшөөрнө үү гэв.

	Эрхэмсэг хоёр хатагтай ёсорхон харилцан мэхийн мэндлээд, найрсаг яриа үүсгэв.

	Бүх юм бэлэн болов. Хоёр найз хүнд Арсланг өргөх гэж нэлээн зовов.

	Гэвч яаж ийж байгаад тэр хоёр түүнийг тэргэн дээр гаргав. Хулганууд Өвсөн хүү, Төмөр хүн хоёрын тус дэмжлэгтэйгээр тэргийг дор нь намуу цэцгийн талбайгаас чирч гаргав.

	Арсланг Тотошкагийн хамгаалалтад сууж байсан Эллигийн тэнд авчрав. Охин хайртай үнэнч найзынх нь амийг аварсан хулгануудад чин зүрхний талархал илэрхийлж гэнэ.

	Хулганууд сүүлэндээ уясан утсыг тас мэрж хаяад гэр гэр лүгээ яаран одов. Хаан хулгана охинд бяцхан мөнгөн шүгэл өгөөд, 

	— Хэрэв миний хэрэг гарвал үүгээр шүгэлдээрэй. Тэгээд л хүрээд ирнэ. Заавал танд тус болно. Баяртай гэж гэнэ.

	— Баяртай гэж Элли хариу хэлэв. Яг энэ үеэр Тотошка уяанаасаа алдуурахад хатан хаан хулганын хувьд тун сэтгэл зовмоор юм болж, хурдан зугтаж өтгөн өвсөн дотор орж амь хоргодов.

	 

	* * *

	 

	Арслан намуу цэцгийн талбайн хорт агаараар хэтэрхий удаан амьсгалсан тул унтаад л байж гэнэ. Аянчид түүний сэрэхийг тэвчээртэй хүлээж байв. Гэвч Арслангийн бие эрүүл чийрэг тул гайтай намуу цэцэг түүнийг үхүүлж дийлсэнгүй. Тэр нүдээ нээж хэд том эвшээлгэснээ суниах гэхэд нь тэрэгний тэвш саад болжээ.

	— Би хаана байна аа? Би чинь тэгээд амьд юм уу? гэснээ нөхдөө үзээд учиргүй баярлаж тэрэгнээсээ гулсан буув.

	— Юу болсныг яриач! Би намуу цэцэгс дундуур байдаг чадлаараа харайлгасан боловч урагшлах тусам хөл минь хүндэрсээр, ядарч туйлдан унаад өгсөн, цааш нь юу ч санахгүй байна гэв.

	Өвсөн хүү хулганууд хэрхэн Арсланг намуу цэцгийн талбайгаас чирч гаргасныг ярив. 

	Арслан толгой сэгсрэн:

	— Юутай гайхалтай юм бэ? Би өөрийгөө том, хүчтэй гэж үргэлж бодож явсан. Тэгтэл надтай зүйрлэвэл өчүүхэн энэ цэцэгс намайг золтой л алчихсангүй. Бас миний огт тоодоггүй байсан өчүүхэн муу хулганууд амийг минь аварч байдаг. Үүний учир бол тэд олуулаа, хоорондоо эвтэй найртай учраас л араатны хаан Арслан надаас хүчтэй байж чадаж байна! Найз нар минь, одоо тэгээд яах гэж байна? гэв.

	— Маргад эрдэнэ хот уруу замаа үргэлжлүүлье. Та гурвын өнө мөнхийн хүсэл биелж, энэ нь надад эх орондоо очих зам нээж өгнө гэж Элли хариулав. 

	 

	 

	Гудвин юутай төстэй вэ?

	 

	Арсланг сэхэж тэнхрэхэд бүгдээрээ хөгжилтэйеэ замд гарав. Тэд зөөлөн ногоон өвсөн дундуур явсаар шар тоосго шигтгэсэн замд хүрч, багын дотно найзтайгаа уулзсан мэт баярлацгаав.

	Удалгүй замын хоёр хажуугаар гоё хайснууд, цаана нь айлын байшингууд тааралдах болов. Талбайд эрэгтэй, эмэгтэй хүмүүс ажиллаж харагдана, 

	Хайс, байшин нь гоё хурц ногоон будагтай, хүмүүс нь бас ногоон хувцас өмссөн ажээ.

	— Энэ чинь Маргад эрдэнэ орон эхэлж байх шиг байна гэж Төмөр хүн хэлэв. 

	— Яагаад гэж Өвсөн хүү асуув.

	— Маргад эрдэнэ ногоон өнгөтэйг чи мэдэхгүй гэж үү?

	— Би юу ч мэдэхгүй. Харин тархитай болохоор л бүхнийг мэддэг болно гэж Өвсөн хүү их л додигор хэлэв.

	Маргад эрдэнэ орны хүмүүс нуруугаараа хивэмхийчүүдээс өндөргүй ажээ. Толгойдоо тэд бас их өргөн хүрээтэй, шовгор хурц оройтой бүрх малгай өмсжээ. Харин мөнгөн хонх үзэгдсэнгүй. Тэд зан муутай улс шиг санагдав. Хэн ч Элли дээр дөхөж ирсэнгүй, тэр бүү хэл холоос юм асуух хүн ч гарсангүй. Үнэн хэрэгтээ бол тэр хүмүүс асар том сүртэй Арслан, бяцхан Тотошка хоёроос л айгаад байсан юм санж.

	— Хээр хонох л болох нь ээ дээ гэж Өвсөн хүү хэлэв.

	— Юм идэх юм сан. Эндхийн алим жимс нь амттай юм.

	Гэвч бүр уйдаж гүйцлээ. Одоо харахаас дургүй хүрч байна. Цөмийг нь хамаагүй талхны захнаас сольчих юм сан... Тотошка ч бүр турж эцэж орхиж. Чи минь юм идэж байна уу? гэж охин хэлэв. 

	— Яах вэ дээ юу тааралдсаныг нь л... гэж хав мэдэн будилав.

	Тэр шөнө болгон Арсланг даган анд гарч олз хуваалцаж гэдэс гардгаа таг нуухаар шийджээ, 

	Энэ хавьдаа хамгийн зан сайтай болов уу гэмээр нэгэн эзэгтэй байшингийнхаа довжоон дээр зогсож байгааг хараад Элли түүнээс гэртээ хонуулаач гэж гуйхаар шийджээ.

	Найзуудаа хашааны гадна үлдээгээд охин зоригтой нь гэгч байшингийн довжоонд хүрч очлоо.

	— Юу гэж явна охин минь гэж эмэгтэй асуув.

	— Биднийг гэртээ хонуулж үзээч гэж гуйх гэсэн юм.

	— Чамтай чинь Арслан цуг яваа юм биш үү?

	— Түүнээс айх хэрэггүй. Тэр чинь тэжээмэл амьтан. Бас хулчгар гэж яана.

	— Тийм л бол орцгоо, орцгоо. Хоол хийж, ор дэвсгэр засъя! гэж эмэгтэй хэлэв.

	Тэднийг цөмөөрөө гэрт ороход хүүхдүүд бүү хэл гэрийн эзэн нь өөрөө мэл гайхаж, цэл хөхрөв.

	Гэвч удалгүй цөм тайвширч, 

	— Хэт нутаг хаана вэ, хэрэг зориг юунд вэ? гэж гэрийн эзэн асуув.

	— Бид Маргад эрдэнэ хот орохоор явж байна. Их Гудвинтэй уулзах санаатай гэж Элли хариулав.

	— Пөөх, үгүй ер өө! Тэгээд Гудвин та нартай уулзах байх гэж найдаж яваа хэрэг үү?

	— Яагаад үгүй гэж!

	— Бод доо тэр хэнийг ч хүлээж авдаггүй юм. Би Маргад эрдэнэ хотод олон очсон. Мөн ч гайхам гоё газар шүү. Харин би Их Гудвиний барааг нь ганц ч харж чадаагүй...

	— Ерөөсөө гарч ирдэггүй юм гэж үү?

	— Үгүй. Өдөржин шөнөжин ордныхоо ёслолын танхимд морилж байдаг бөгөөд зарц нар нь ч нүүрийг нь хараагүй юм гэдэг.

	— Ямархуу дүртэй ид шидтэн бэ?

	— Хэлэхэд хэцүү. Учир нь Гудвин их шидтэй учир ямар ч дүрээр хувирч чаддаг юм. Заримдаа тэр шувуу юм уу зааны дүрээр гарч ирснээ, гэнэт сохор номин болоод хувирчихдаг гэсэн. Зарим хүмүүс түүнийг загас ялаа болон аль хүссэн дүрээрээ л хувилж гарч ирэхийг үзсэн гэлцдэг л юм. Чухам тэгээд ямар дүртэйг нь хүн мэдэхгүй байхаа.

	— Энэ ч ёстой гайхмаар, аймаар юм байна даа. Гэлээ ч бид түүнтэй уулзахыг л бодно доо. Тэгэхгүй бол бидний энэ аялал шал утгагүй юм болох нь гэж Элли хэлэв.

	— Та нар ямар хэргээр Гудвинтэй уулзах гэсэн юм бэ? гэж гэрийн эзэн асуув.

	— Өвс чихсэн толгойд минь жаахан ч гэсэн хамаагүй жинхэнэ тархи хийж өгөөч гэж гуйх гэсэн юм гэж Өвсөн хүү хариулав.

	— Гудвинд энэ чинь тоглоом л гэсэн үг. Тэр өөрийн хэрэгцээнээс хавьгүй их тархитай. Түүнийгээ уутанд хийчихсэн байдаг юм. Уут бүр нь өөр өөр тархитай.

	Би Гудвинийг надад зүрх хайрлаасай гэж яваа юм гэж Төмөр хүн хэлэв. 

	— Түүний хувьд амархан. Тэр янз янзын хэлбэр, хэмжээ бүхий олон зүрхийг хэцлээд өлгөчихсөн байдаг юм гээд гэрийн эзэн ёжтой нь аргагүй нүд ирмэв.

	— Би Гудвинээс эр зориг гуйх гэсэн юм гэж Арслан хэлэв. 

	— Гудвиний ёслолын танхимд том ваар сав дүүрэн эр зориг бий. Тэр сав алтан таглаатай бөгөөд Гудвин эр зоригоо сав дүүрээд халиад гарчих вий гэж хянаж байдаг. Тэгэхээр танд түүнээсээ дуртайяа өгнө хэмээн гэрийн эзэн хэлж гэнэ.

	Гурван найз эзнээс гайхалтай сонин юм сонсоод царай нь гэрэлтэн бие бие рүүгээ сэтгэл хангалуун инээмсэглэж байлаа. 

	— Намайг Тотошкатай минь хамт Канзаст хүргэж өг гэж гуйх гэсэн юм гэж Элли хэлэв. 

	— Канзас гэдэг чинь хаана байдаг нутаг вэ? гэж гэрийн эзэн гайхан асуув.

	— Би мэдэхгүй юм аа. Гэхдээ миний эх, нутаг юм шүү дээ. Хаа нэгтээ л байдаг байж таарна гэж Элли гунигтай хэлэв.

	— За яах вэ. Гудвин чамд Канзасыг олж өгнө гэдэгт би итгэл төгс байна. Гагцхүү эхлээд Гудвинтэй өөртэй нь уулзах хэрэг гарна. Энэ л бэрх дээ. Гудвин хүн амьтанд харагдах дургүй, бодвол энэ талаар өөрийн гэсэн бодол байдаг биз гэж гэрийн эзэн нэмж шивнэн хэлээд Гудвинийг яг одоо орон дороос юм уу, эсвэл шүүгээнээс гараад ирэх вий гэж айсан бололтой тал тал руугаа хулмалзан харж байлаа. Өрөөнд нэг л айдас хүрмээр болж ирэв. Арслан арай л гараад явчихсангүй, тэнд бол айх юмгүй мэт санагджээ.

	Оройн хоол бэлэн болж бүгд ширээний ард сууцгаав. Элли тун амттай агшаасан гурвалжин будаа, шарсан өндөг, хар талх идэв. Тэр алс хол байгаа нутгийг нь санагдуулам ийм сайхан хоол идээд их баярлав. Арсланд мөн агшаасан гурвалжин будаа өгсөн боловч цаадах нь түүнийг ярвайж байж хоолой давуулаад, энэ хоол бол Арслангийн хоол биш, туулайн л хоол байна гэж хэлэв. Өвсөн хүү, Түлээчин хоёр юу ч идсэнгүй. Тотошка өөрийнхийгөө идчихээд аягаа дахин явуулав.

	Гэрийн эзэгтэй Эллид ор засаж хэвтүүлэв. Тотошка бяцхан эзнийхээ хажууд хэвтэв. Арслан хэнийг ч оруулахгүй сайн манаа болж босгоны дэргэд сунаж хэвтэв. Төмөр хүн, Өвсөн хүү хоёр хааяа нэг хоорондоо шивнэн ганц, нэг үг сольж нэг буланд зогссоор шөнийг өнгөрөөв. 

	 

	
АГУУ ИХ БӨГӨӨД АЙМШИГТ ИЛБЭЧИН ХЭМЭЭХ ХОЁРДУГААР БҮЛЭГ 

	Маргад эрдэнэ хот

	 

	Маргааш өглөө нь хэдэн цаг яваад найзууд маань тэнгэрийн хаяанд үл мэдэг ногоон туяа татаж байхыг харжээ.

	— Энэ лав Маргад эрдэнэ хот мөн байх гэж Элли хэлэв.

	Тэднийг газар ахих тусам өнөөх туяа улам тодорсоор байлаа. Аянчид үд өнгөрөхөд хурц ногоон өнгөтэй өндөр хадан хананд тулж очжээ. Өмнө нь өвсөн хүүгийн зурмал нүд хүртэл гялбахаар тийм хурц гэрэл туяаруулсан том том эрдэнэсийн шигтгээгээр чимсэн мундаг том хаалга байв. Тэднийг зорьсон хэрэг өөд нь олон хоног хөтөлж ирсэн шар тоосгон зам мөнөөх хаалгаар ороод явчхаж гэнэ.

	Элли жижиг хаалганых нь дээрх мөнгөн хонхыг дартал уянгалаг жингэнэсэн дуу гарснаа хаалга алгуурхан нээгдэв. Аянчид тоо томшгүй эрдэнэс хананд нь туяаран гялалзсан хүнхгэр адартай өрөөнд орцгоов.

	Тэднийг нэг жижигхэн эр угтаж авав. Ногоон хувцастай, ташаандаа ногоон цүнх зүүсэн ажээ. Ногоон хүн этгээд сонин гийчдийг хараад ихэд гайхан, 

	— За хэн гээч нь энэ билээ? гэж асуув.

	— Би өвсөн хүү. Надад тархины л хэрэг байна? гэж тэр бээр хэлэв.

	— Би төмөр хүн. Надад зүрх дутаад байна гэж түлээчин хэлэв. 

	— Би хулчгар Арслан гэгч байна. Би эр зориг хайж явна гэж арслан хэлэв.

	— Би Канзас нутгийн Элли гэдэг охин байна. Нутаг орондоо л буцмаар байна гэж Элли хэлэв.

	— Тэгээд та нар яах гэж Маргад эрдэнэ хотод ирж байгаа юм бэ? гэхэд нь: 

	— Бид их Гудвинтэй уулзмаар байна. Тэр л бидний хүслийг гүйцээж өгнө гэсэн горьдлоготой ирсэн. Шидтэнээс өөр бидэнд тусалж чадах хүн ер алга даа гэв.

	Гудвин дээр оръё гэж хүн амьтан ирээгүй олон жил болж байна. Гудвин лут их чадалтай, аюултай илбэчин. Хэрэв зээ та нар хорон санаа өвөрлөж хий дэмий манай шидтэнд ажлын садаа болох гэж ирсэн бол тэр та нарыг нүд ирмэхийн зуур л устгаад хаячихна.

	— Үгүй ээ, бид их шидтэн дээр тун чухал хэргээр ирлээ. Гудвинийг сайхан сэтгэлтэй, тэгээд ухаантай гэж бид сонссон хэмээн Өвсөн хүү өчив.

	— Тийм нь ч тийм. Тэр Маргад эрдэнэ хотыг мэргэн ухаанаараа гойд сайн захирдаг юм. Гэхдээ манай хотод хий дэмий сониуч зангаараа ирсэн хүнд тэр аюултай. Би бол хаалганы харуул фарамант гэгч байна. Нэгэнт та нар Гудвинийг зорьж ирсэн хойно би та нарыг түүн дээр оруулах ёстой. Харин цөмөөрөө нүдний шил зүүнэ шүү.

	— Нүдний шил ий? гээд Элли гайхан харав.

	— Нүдний шил зүүхгүй бол Маргад эрдэнэ хотын эрдэнэсийн туяанд та нарын нүд сохорно. Тэр бүү хэл энэ хотынхон маань өөрсдөө шөнө өдөргүй нүдний шилтэй байдаг юм. Гудвин мэргэний тушаал энэ дээ. Бас хэн ч нүдний шилээ салгаж чадахааргүй цоожилчихдог юм гэв.

	Фарамантыг ногоон цүнхээ онгойлгоход дотор нь янз янзын хэмжээ дамжаатай шил байв. Аянчид Арслан, Тотошка хоёрыг ч орхилгүй бүгд нүдэндээ шил зүүж, түүнийг нь хаалганы харуул бяцхан цоожнуудаар цоожилж өгөв.

	Хаалганы харуул өөрөө бас нүдний шил зүүгээд алмайрч хоцорсон аянчдыг нөгөө талын хаалгаар Маргад эрдэнэ хот руу дагуулан оров.

	Тэд хэдий нүдний шил зүүсэн ч гэлээ Маргад эрдэнэ хотын эрдэнэсийн туяа нүд гялбуулж байлаа. Гудамжны хоёр талаар Маргад эрдэнээр чимсэн гантиг чулуун ханатай өндөр өндөр тансаг сайхан байшингууд ярайна. Гудамжны замыг мөн л гантиг чулуун хавтангуудаар эгнүүлэн зулж, завсраар нь Маргад эрдэнэсээр чигжин тавьжээ. Гудамжаар хүмүүс хөлхөлдөх ажээ.

	Энэ хотынхон Эллигийн этгээд сонин найзуудыг гайхаж сониучирхан харцгаах авч охинтой ам нээх хүн гарахгүй байв. Учир нь тэд Арслан, Тотошка хоёроос айж байжээ. Тэд цөм ногоон хувцастай бөгөөд нь арьснаас нь бүдэг ногоон гэрэл туяарах ажгуу. Ер нь энэ хотын бүх юм ногоон өнгөтэй, нар нь хүртэл ногоон туяа цацруулж байлаа.

	Харуул манай аянчдыг ногоон гудамжнуудаараа дагуулан явсаар хотын төвд орших том гоё байшингийн өмнө авчрав. Энэ нь их мэргэн, ид шидтэн Гудвиний ордон ажээ. Усан оргилуур, цэцгийн мандал энд тэндгүй харагдах ордны цэцэрлэг дундуур явж байхдаа хувь заяа нь одоо шийдэгдэнэ. Илбэчин Гудвин түүнийг эх нутагт нь буцаах болов уу, эсвэл түмэн зовлон туулан хий дэмий наашаа зүтгэв үү гэж бодохоос Эллигийн сэтгэл догдлон зүрх нь түг түг цохилж айж балмагдан байлаа.

	Гудвиний харш дайснаас хамгаалсан бат бэхлэлттэй ажээ. Эргэн тойрон өндөр хэрэм, түүний гадуур усаар дүүргэсэн өргөн гүн сувагтай бөгөөд бас шаардлага гарсан үед л сувгийн дээгүүр гүүр тавьдаг гэнэ.

	Фарамант тэднийг дагуулсаар сувагт тулж очиход гүүр дээшээ сөхөөтэй байв. Хэрмийн ханан дээр ногоон өнгийн дүрэмт хувцас өмссөн цэрэг зогсож харагдана. Тэр цэргийн сахал нь өвдгөө даван унжжээ. Өөр ийм урт сахалтай хүн Гудвиний оронд байхгүй тул цэрэг энэ сахлаараа тун их бахархдаг ажээ. Түүнд атаархсан хүмүүс тэр цэрэгт сахлаас өөр гайхуулах юм байхгүй, сахлынхаа хүчээр л том албанд тогтоод байгаа юм гэж ярилцдаг гэнэ.

	Цэрэг жижигхэн толь, сам хоёр барьжээ. Тэр толиндоо харж урт сайхан сахлаа самнан хамаг анхаарал нь энэ ажилдаа төвлөрч юу ч харах, сонсох сэхээгүй ажээ.

	— Дин Гиор! Би Их Гудвинтэй уулзах гэсэн харийн орны гийчдийг дагуулж ирлээ хэмээн хаалганы харуул цэрэгт хашхиран хэлэв.

	Хариуд нь чимээ анир алга.

	Тэгэхээр нь Өвсөн хүү сөөнгө хоолойгоороо:

	— Эрхэм цэрэг минь ээ! Сэлмэн соёот барсыг дарж, үерлэсэн мөрнийг сэлж гарсан алдарт аялагчид биднийг ордондоо оруулагтун гэж хашхирав.

	Хариуд нь бас л чимээ алга.

	— Найз чинь ч жаахан алмайдуухан эр байх аа даа? гэж Элли асуув.

	— Тийм ээ, ээ харла үнэндээ тийм болчихсон юм гэж манаач хэлжээ.

	— Эрхэм дээдэс ээ! Биднийг анхаарч үзээч! гэж түлээчин хашхирснаа, 

	— Сонсохгүй байна. Бүгд нийлээд хашхиръя гэв.

	Бүгд хашхирахад бэлдэж, модчин чанга яригчийн оронд юүлүүр малгайгаа амандаа ойртуулж авлаа. Өвсөн Хүүгийн дохиогоор, 

	— Но-ён цэрэг-ээ! Бид, — нийг о-руу-лаг-тун! Но-ён цэ-рэг ээ! Бид-нийг о-руу-лаг-тун хэмээн бүгд байдаг чадлаараа хоолой нийлүүлэн хашхирав. 

	Өвсөн хүү таягаараа сувгийн хашлага сүртэй дэлдэн, Тотошка чанга хуцав. Цэрэг мөн л сахлынхаа үс бүхнийг нандигнан самнасан хэвээр тэднийг огт анзаарахгүй ажээ.

	— Би л ойд байдаг шигээ хүрхрэхээс биш. Өөр зам алга гэж Арслан хэлээд хөлөө чангалан гишгэж, хүзүүгээ гэдийлгэж байгаад байшин барилгын цонхыг жингэнэтэл, цэцэгсийг чичиртэл, хиймэл цөөрмийн усыг цалгилан хальтал сүртэй архирахад этгээд гийчдийг алсаас сониучирхан харж байсан хүмүүс чихээ таглацгаан хандсан зүгтээ зугтан арилж өгөв. Мөнөөх цэрэг толь сам хоёроо халаасандаа хийгээд ханан дээрээс өнгийснөө гийчдийг гайхан харав. Тэгээд тэдэн дунд хаалганы харуул зогсож байхыг үзээд тайвшран:

	— Үгүй, энэ чинь фарамант уу даа? Юу болоо вэ? гэж асуув.

	— Юу болох юу байх вэ? Бид чамайг дуудах гэж бүхэл бүтэн цаг шахуу хашхирлаа гэж үүдний харуул ууртай хэлэв.

	— Цаг шахуу ч бага хэрэг ээ, харин юун амьтад дагуулж ирснээ хэлээч?

	— Эд нар их Гудвинтэй уулзах гэсэн харь орныхон байна.

	— Үгүй яах вэ дээ орно л биз. Би эднийг их Гудвинд илтгэе хэмээн Дин Гиор санаа алдан хэлээд сөхөөтэй гүүрийг буулгахад аянчид хаалганы харуулд баярласнаа илэрхийлж явуулаад гүүрээр гарч харшид оров. Тэднийг хүлээлгийн өрөөнд оруулаад үүдэн дэх ногоон хивсэнд хөлийг нь арчуулж ногоон зөөлөн сандлууд дээр суулгав.

	— Энд байж бай. Би ёслолын танхимын үүдэнд очиж их Гудвинд та нарын ирснийг илтгэе.

	Хэдэн агшны дараа мөнөөх цэрэг эргэж ирэхэд нь:

	— Их Гудвинтэй уулзав уу? гэж Элли асуув.

	— Үгүй, би түүнтэй хэзээ ч нүүр учирч үзээгүй. Их Гудвин надтай зөвхөн хаалганы цаанаас л ярьдаг юм. Бодвол түүний дүрс нь аймаар учраас хүмүүс хий дэмий айлгачих вий гэсэндээ биз. Би та нарыг ирсэн тухай илтгээд ирлээ. Эхлээд Гудвин уурлаж миний үгийг сонсох ч царайгүй байлаа. Тэгснээ та нарын ямар хувцастайг асуугаад мөнгөн шаахай өмссөнийг чинь дуулангуутаа их сэргэж ирэн та нарыг бүгдийг чинь хүлээн авч уулзахаар болсон. Гэхдээ тэр өдөрт ганцхан л зочныг оруулдаг заншилтай. Иймд та нар энд хэд хонох нь. Аян замын ядаргаагаа гаргаж амар гэж та нарт байр гаргаж өгөхийг Гудвин тушаасан гэж Дин Гиор хэлэв.

	— Бидний баярлаж талархаж байгааг их Гудвинд уламжилна уу гэж Элли хэлэв.

	Энэ шидтэн улс амьтны ярьдаг шиг тийм ч их аймшигтай биш байх, өөрийг нь нутагт нь буцаах байх гэж Элли дотроо боджээ.

	Дин Гиор ганган шүгэл тасхийлгэхэд ногоон торгон даашинзтай үзэсгэлэн бүсгүй гарч ирэв. Нүд булаам энхрий зөөлөн ногоон өнгийн нүүртэй, ногоон нүдтэй, өтгөн ногоон үстэй тэр бүсгүй Эллиг хүндэтгэж мэхийн ёслоод:

	— Намайг дагаад явагтун. Таныг өрөөнд тань хүргэж өгье гэв.

	Тэр хоёр тансаг сайхан өрөө дундуур гаран, олон удаа шатаар өгсөж, уруудсаар Эллигийн суух өрөөнд очлоо. Тэр нь бяцхан хөөрхөн ортой, голдоо усан оргилууртай бас үзэсгэлэнт жижиг цөөрөм бүхий ертөнцөд хамгийн тохилог, хамгийн сайхан өрөө байлаа. Мэдээж бас л бүх юм ногоон өнгөтэй ажээ.

	— Гэртээ ирсэн юм шиг л байгаарай. Их Гудвин таныг маргааш хүлээн авна гэж ногоон охин хэлэв.

	Тэгээд тэр бээр Эллиг орхин явж бусад нөхдийг өрөө өрөөнд нь оруулж өгөв.

	Тэр өрөөнүүдийн тавилга засал гойд бөгөөд харшийн хамгийн гоё хэсэгт оршдог ажгуу.

	Харин тансаг сайхан орчныг Өвсөн хүү огт тоохгүй байлаа. Тэр өрөөндөө ороод үүднийхээ дэргэд тун хэнэггүй зогсов. Тэр чигээрээ огт хөдлөлгүй зогссоор өглөө болгож гэнэ. Тэр тансаг харшид биш, гуталчны муу оромжид байгаа юм шиг шөнөжингөө шүлсээрээ тор татаж байгаа аалзыг ширтсээр хоножээ.

	Төмөр хүн мах цустай байсан үеэ бодон зассан ор дэвсгэрт орж хэвтэв. Гэвч тэр толгой хөл, гараа зэвэрчхээгүй байгаа даа гэж хөдөлгөсөөр шөнөжин нүд хамхисангүй.

	Арслан хойд талын хашаанд байгаа сүрлэн дэвсгэр дээр таатай тухтайхан хэвтмээр байсан авч, түүнийг тэгүүлсэнгүй. Иймд тэр зассан орон дээр гарч нохой шиг цагариглан хэвтээд харшийг доргитол хурхирч гэнэ. Түүний энэ сүртэй хурхиралтыг Тотошка зөөлхнөөр даган давтаж байв. Хав энэ удаад хүчирхэг найзтайгаа хамт унтахаар бодож байсан аж.

	 

	Илбэчин Гудвиний ид шид

	 

	Өглөө нь ногоон охин Эллигийн нүүр гарыг угааж, үсийг нь самнаж өгөөд Гудвиний ёслолын танхимд дагуулан оров.

	Хажуугийн танхимд ёслолын гоёлоо өмссөн ордны ихэс дээдэс, хатагтай нартайгаа цугларсан байлаа. Гудвин тэд нар руу хэзээ ч гарч ирж үзээгүй бөгөөд тэднийг хэзээ ч хүлээж авдаггүй байжээ. Гагцхүү тэд олон жилийн турш өдөр бүр энэ танхимд цугларч инээж баясалдан хов жив ярьж өглөөг өнгөрөөдөг агаад үүнийгээ ордны албаа гүйцэтгэж байна гэж бахархан ярьдаг байжээ. 

	Ихэс дээдэс Эллиг үзээд гайхан харцгаасан бөгөөд мөнгөн шаахай өмссөн байхыг нь ажиглангуутаа газар хүртэл мэхийн ёсолцгоожээ.

	— Дагина... Дагина... Энэ чинь дагина байна хэмээн шивнэлдэх дуулдав.

	Ихэс дээдсийнхний дотроос хамгийн зоригтой нь бололтой нэгэн эр Эллид зогсоо зайгүй нахилзаж мэхийн ёсолсоор дөхөж ирэн, 

	— Эрхэмсэг дагинатан танаас нэгэн зүйл лавлаж болох сон болов уу? Үнэхээр таныг аймшигт Гудвин өөрийн биеэр хүлээн авч уулзахаар боллоо гэж үү?

	— Тийм ээ, Гудвин уулзана гэсэн хэмээн Элли даруухан хариу өчив.

	Хүмүүс түмэн гайхсандаа шуугилдаад явчхав. Энэ мөчид хонх жингэнэжээ.

	— Дохио өгч байна. Гудвин таныг ёслолын танхимд ор гэж байна гэж нэгэн бүсгүй хэллээ.

	Цэргийг үүд нээхэд Элли зүрх алдан мэгдсээр хосгүй сайхан өрөөнд оров. Гудвиний ёслолын танхим дугуй хэлбэртэй, өндөр хүнхэр адартай бөгөөд шал, хана, адар гээд л хаана л бол эх захгүй их үнэт эрдэнэсийн чулуу туяарсан газар байлаа.

	Элли эгц урагшаа харвал танхимын голд номин эрдэнэс гэрэлтсэн ногоон өнгийн хаан ширээ байх бөгөөд дээр нь асар том амьд толгой харагдав. Биегүй ганцхан л толгой ажээ. 

	Тэр толгой тун сэтгэл сэртхийлгэм сүртэй тул Элли тун их айж сандрав.

	Тэр толгойн нүүрийн нь арьс нь гөлгөр, гялтгар, хацар нь цулхгар, хамар нь асар том бөгөөд дарвагар уруулаа чанга жимийжээ. Нүцгэн толгойны яс нь гүдгэр толь мэт гялтганана. Духанд нь үрчлээсгүй, зовхи нь нугалаагүй тул толгойг зэрвэс харвал амьд гэхээргүй аж. Гагцхүү нүдийг харвал өөр. Толгойн хоёр нуд нь сонин хурдан хэд хэд эргэлдсэнээ тааз гөлрөн ширтэв. Нүд нь эргэлдэхэд анир чимээгүй танхимд хяхнах дуу гарах нь Эллид тун гайхалтай санагдав.

	Элли тэр нүдний сонин эргэлдэхийг хараад сандрахдаа толгойд мэхийн ёслохоо ч мартжээ.

	— Би Гудвин байна. Агуу их агаад Аймшигт Гудвин байна. Чи хэн гэгч вэ? Ямар хэргээр миний тав тухыг алдуулав? гэж гэнэ.

	Мөнөөх Толгойн ам нь огт хөдлөхгүй бөгөөд намуухан харин ч аятайхан юм уу гэмээр дуу нь өөр газраас сонстох шиг болов.

	Охин зориг орж: 

	— Би Элли байна. Бяцхан туниагүй охин. Би алс газраас танаас тусламж гуйхаар ирлээ гэж хариу өчив.

	Нүд аяган дотроо эргэлдсэнээ нэг тийшээ хараад хөдөлгөөнгүй болов. Тэр нүд Эллиг олж харах гэсэн авч чадахгүй байгаа бололтой.

	— Мөнгөн шаахайг чи хаанаас авсан бэ? гэж Толгой, холоос асуув.

	Хорон суу санаат шулам Гингемагийн агуйнаас. Миний байшин Гингемаг бяц даран унаж устгаад, сайн санаат Хивэмхийчүүдийг чөлөөлсөн юм.

	Хивэмхийчүүд тэгээд одоо эрх чөлөөтэй болсон хэрэг үү? хэмээн толгойн дуу сэргэж ирэв. Цааш нь:

	— Тэгээд Гингема үхээ юу? Сайхан юм дууллаа гэв.

	Амьд толгойн нүд нь эргэлдсээр арай гэж нэг юм Элли дээр тогтов.

	— Чи тэгээд надаас юу гуйж явна даа?

	— Намайг эх оронд минь, Канзас нутагт минь, аав, ээж дээр минь хүргэж хайрла!

	— Чи Канзас нутгийн охин юм уу? Тэнд одоо ямархуу байна? гэж асуухад нь түүний дуунд сайхан сэтгэлийн хүний гэмээр өнгө сонстов. Гэвч гэнэт дуу таг болж, нүдний харц Эллиг орхив.

	— Би Канзас нутгийнх. Танай орон гоё тансаг боловч надад нэг л аятай биш. Энд алхам тутамд аюул тулгарах юм гэж охин зоригтой хэлэв.

	— Чамтай ямар аюул тохиолдов? гэж Толгой сонирхов.

	— Замд минь над руу Махчин дайрсан. Хэрэв миний үнэнч найз Өвсөн хүү, Төмөр хүн хоёр надад туслаагүй бол тэр намайг идчих байсан. Дараа нь биднийг сэлмэн соёот барс идэх гэж хөөсөн... Бас бид намуу цэцгийн аймшигт талбайд орчихсон... Энэ бол нойр хүргэн унтуулдаг газар. Арслан, Тотошка бид гураа тэнд унтаад өгсөн. Хэрэв Өвсөн хүү, Төмөр хүн хоёр бас хулганууд байгаагүй сэн бол биднүүс тэнд сэрэлгүй унтаж үхэж үрэгдэх байлаа... Ер нь тохиолдсон болгоныг ярих юм бол бүхэл өдөржин яриад дуусахгүй. Ингээд би танаас миний нөхдийн гурван чин хүслийг биелүүлж өгөхийг гуйя. Тэр гурван хүслийг биелүүлсний дараа та намайг эх нутагт минь буцааж хайрла.

	— Чухам яалаа гэж би чамайг нутагт чинь буцаах учиртай болж байна?

	— Яагаад гэвэл Виллиний илбийн номд ингэж заасан байгаа юм.

	— Тэр чинь Шар орны сайхан сэтгэлт илбэчин. Түүний тухай би сонссон. Гэхдээ түүний хүсэл бүхэн нь биелдэггүй шүү дээ гэж Толгой хэлэв.

	— Бас яагаад гэвэл, хүчтэй нь хүчгүйдээ туслах ёстой. Та бол агуу их ухаантай ид шидтэн, би бол арга чаргаа барсан өчүүхэн охин байгаа биз дээ...

	— Хорон санаат шулмыг дарж чадсаныг чинь бодоход арга чаргаа ч барсан биш ээ чи гэж Гудвин хэлэв.

	— Үүнийг чинь Виллиний ид шид л хийсэн юм. Би ямар ч хамаагүй.

	— За миний хэлэх үгийг сонс! гээд Амьд Толгойн нүд ер бусын хурдан эргэлдэхэд Элли айсандаа дуу алдав.

	— Би хүнд зүгээр тус болдоггүй. Заавал хариу хардаг. Хэрэв зээ чи миний ид шидийг хүртэж гэртээ эргэж харихыг хүсэж байгаа бол эхлээд миний тушаасан зүйлийг биелүүлэх ёстой гэж гэнэ.

	Мөнөөх толгой нүд нэг дор хэд цавчив. Элли хэдий айж сандарч байсан авч нүдийг сонирхон ажиж, цаашид яахыг нь хүлээж байлаа. Нүдний хөдөлгөөн нь Толгойн хэлж буй үгний өнгөтэй огт зохицолдоогүй байсанд Элли энэ нүд лав тусдаа бие даасан амьтан байх гэж бодов. 

	Толгой асуулт хүлээх аятай байв.

	— Би тэгээд юу хийх ёстой юм бэ? гэж Элли гайхан асуув.

	— Нил орныг хорон санаат шулам Бастиндын гараас чөлөөл! гэж Толгой хариулав.

	— Би чадахгүй шүү дээ гэж Элли айж мэгдэн дуу алдав.

	Хивэмхийчүүдийг боолчлолоос чөлөөлж, Гингемагийн мөнгөн шаахайг авч чадсан хүн. Одоо миний гүрэнд хорон санаат ганцхан шулам үлдээд байна. Нил орны иргэд болох ядарч туйлдсан номхон хүлцэнгүй Анивчуурууд түүний гарт тарчлан зовж байна. Тэднийг эрх чөлөөтэй болгох ёстой.

	Би тэгээд яаж чөлөөлөх юм бэ? Илбэчин Бастиндыг хөнөөж чадахгүй шүү дээ.

	— Хм, хм... дуу түр түгдэрснээ:

	— Надад ялгаа алга. Бастиндыг торонд суулгаж болно. Нил орноос хөөж ч болно. Ер нь эцсийн эцэст... гээд Толгой уурлан, 

	— Ер нь газар дээр нь очихлоор яавал дээр болох нь харагдана. Хамгийн гол нь Анивчууруудыг Бастиндын эрхшээлээс ангижруулах л байгаа юм. Өөрийнхөө тухай мөн найзуудынхаа тухай ярьснаас чинь үзвэл та нар үүнийг чадах л юм байгаа юм. Ингэж Гудвин хэлэв. Агуу аймшигт Гудвиний үг бол хууль.

	Охин уйлав.

	— Та биднээс биелшгүй юм шаардаж байна. 

	— Гавьяа байгуулж байж шагнал хүртдэг ёстой шүү хэмээн Толгой хөндий хэлээд, 

	— Миний эцсийн үгийг сонсогтун. Чи Анивчууруудыг чөлөөлөөд л Канзас нутагтаа эцэг, эх дээрээ очно доо. Бастинда бол их ид шидтэй хорон санаатай, Иймд түүний ид шидийг л устгах хэрэгтэй. За тэгээд яв. Зорилгоо биелүүлээгүй цагт над руу эргэж ирсний хэрэггүй биз дээ гэв.

	Элли танхимаас гунигтай гарч өөрийг нь санаа зовон хүлээж байсан найзууд дээрээ очив.

	— Найдвар алга. Гудвин тэгэхээр хорон санаат Бастиндын ид шидийг устга гэж тушаал буулгасан. Би түүнийг хэзээ ч дийлэхгүй... хэмээн охин нулимс мэлтгэнүүлэн хэлэв.

	Бүгдээрээ гунигт дарагдав. Эллиг тайвшруулах гэж оролдоод хэн ч дийлсэнгүй. Элли өрөөндөө орж унтан унтталаа уйлжээ.

	Маргааш өглөө нь ногоон сахалт цэрэг Өвсөн хүүг дуудаж:

	— Намайг дагаад яв. Гудвин таныг хүлээж байна гэв.

	Өвсөн хүү ёслолын танхимд орвол хаан ширээнд гялтганасан загасан сүүлтэй үзэсгэлэнт лусын дагина сууж байв. Лусын дагинын нүүр нь баг мэт огт хөдөлгөөнгүй, нүд нь нэг зүг рүү гөлөрчээ. Дагина дэвүүр гарган гараа нэг л янзаар дүй муутайхан хөдөлгөн нүүрээ сэвж байв.

	Амьд толгой дээр орно гэж бодсон Өвсөн хүү мэгдэж сандарсан авч биеэ барин овсгоотой нь аргагүй мэхийн ёслов. Лусын дагина өөр хаа нэгтэйгээс гарч байна уу гэмээр бүдүүн дуутай хоолойгоор, 

	— Би Гудвин байна. Агуу их бөгөөд аймшигт Гудвин. Чи хэн гэгч вэ? Ямар хэргээр над дээр ирэв? гэв.

	— Би бол Өвсөн чихмэл гэгч байна. Миний Өвсөн толгойг тархитай болгож өгнө үү? Тэгвэл би бусад бүх хүний адил таны захиргаанд орох болно. Энэ бол миний чин хүсэл билээ гэж Өвсөн хүү хэлэв. 

	— Чи тэгээд ийм юм заавал надаас гуйдаг нь ямар учиртай юм бэ?

	— Учир нь гэвэл танаас өөр тус болж чадах ид шидтэн огт алга. 

	— Би зүгээр хишиг хайрладаггүй. Миний хэлэх үгийг сонс: Бастиндын ид шидийг хөнөө. Тэгвэл чамд маш сайн тархи өгнө. Ингээд чи Гудвиний орны хамгийн цэцэн мэргэн хүн бодно гэв.

	— Та чинь ийм тушаалыг Эллид буулгасан бус уу хэмээн Өвсөн хүү гайхан хашхирав.

	— Хэн үүнийг хийх нь надад падгүй. Гагцхүү Анивчуурууд Бастиндын боол хэвээр байгаа цагт чиний гуйсан зүйл биелэхгүй гэдгийг л мэдэж ав! За ингээд явж тархитай болох гавьяагаа байгуул! гэж гэнэ. 

	Өвсөн хүү нөхөр дээрээ гунигтай ирж, Гудвин өөрийг нь хэрхэн хүлээж авсныг ярив.

	Гудвин үзэсгэлэнт лусын дагинын дүрээр Өвсөн хүүтэй уулзсаныг сонсоод бүгд ихэд гайхацгаав.

	Маргааш өглөө нь мөнөөх цэрэг Төмөр хүнийг дуудав. Түлээчнийг хэзээ ч өөрөөсөө салгадаггүй сүхээ мөрөн дээрээ тавьсаар ёслолын танхимд ортол өмнө нь амьд толгой ч байсангүй. Лусын дагина ч харагдсангүй, харин хаан ширээн дээр асар том мангас сууж байв. Тэр мангас зэрлэг гахайнх шиг эвэр хамартай бөгөөд нүүрэн дээр нь энд тэндгүй арав орчим нүд тал тал тийшээ харж байв. Урт, богино, бүдүүн нарийн янз янзын арван хоёр гар тэр болхи том мангасын биеэс тал тал руу нь унжжээ. Мангасын арьс нь зарим газраараа сэгсгэр үстэй зарим газраараа чармай нүцгэн бөгөөд арзгар саарал арьс нь муухай үү, булдруунуудтай ажгуу. 

	Түүнээс илүү ой гутаам муухай амьтан гэж баймгүй бөгөөд ямар ч хүн түүний барааг хараад зүрх нь дэлбэртлээ айхаар ажээ. Гэтэл Төмөр хүн зүрх байхгүй тул мангасаас огт айсангүй, тун ялдамхан амар мэндийг нь асуужээ. Харин тэр Гудвинийг үзэсгэлэнт лусын дагинын дүрээр харж, тэр үзэсгэлэнт дагина л түүнд зүрх хайрлана гэж итгэж байсан тул баахан сэтгэл дундуур байв. 

	— Би Гудвин байна. Агуу их бөгөөд Аймшигт Гудвин байна. Чи хэн гэгч вэ? Ямар хэргээр миний тух тавыг алдуулав? хэмээн мангас араатны дуугаар архирав. Тэр дуу нь амнаас нь биш, харин аль нэгтээ холын булангаас гарч байв. 

	— Би түлээчин байна. Намайг төмрөөр хийсэн юм. Би зүрх байхгүй тул хайрлах өрөвдөх сэтгэлгүй юм. Иймд надад зүрх хайрлана уу, тэгвэл би танай орны бүх хүнийг хайрлах болно. Энэ бол миний өнө мөнхийн хүслэн гэхэд, 

	— Хүсэл, хүсэл л гэцгээх юм. Зөвхөн та нарын хүслийг л биелүүлж байх ажилтай гэж намайг бодоогүй биз. Үгүй шүү, би бол өдөр шөнөгүй ид шидийн номоо бясалгаж суух ёстой юм! гээд хэсэг азнаснаа, 

	— За яах вэ, зүрхтэй болъё гэж байгаа бол хүчээ сорь, 

	— Яаж?

	— Бастиндыг барьж аваад чулуун шоронд хорь. Тэгвэл Гудвиний оронд хамгийн том, хамгийг хайрлах өрөвчхөн зүрхтэй болно хэмээн Гудвин архирав.

	Төмөр хүн уурлан нүд ирмэх завгүй сүхээ мөрнөөсөө авар сүртэй ухасхийхэд мангас балмагдаж, 

	— Бүү хөдөл. Чи болон чиний нөхөд сүйрнэ гэж муухай хашхирав.

	Төмөр хүн ёслолын танхимаас сэтгэл аягүйрхэн гарч найз нар руугаа базаахгүй сонин дуулгахаар яарав.

	Хулчгар Арслан:

	— Би хулчгар хэдий ч маргааш Гудвинтай хүчээ үзэлцэхээс өөр аргагүй боллоо. Хэрэв тэр мангасын дүрээр гарч ирвэл би сэлмэн соёот барсыг айлгасан шигээ архирч хөөнө. Хэрэв лусын дагинын дүрээр гарч ирвэл, би заамдаж авч байгаад хэл амаа ололцоно. Хэрэв зээ Амьд толгойн дүрээр гарч ирвэл бүр сайн. Тэгвэл би түүнийг бидний хүслийг биелүүлтэл нь булангаас буланд бөмбөг шиг өнхрүүлж тамлана хэмээн сүртэй хэлэв.

	Маргааш өглөө нь Гудвин дээр Арслангийн орох ээлж ирлээ. Түүнийг ёслолын танхимд ортол хаан ширээн дээр галан бөмбөлөг ганхан байсанд арслангийн нүд гялбаж, мэгдэхдээ огло үсрэв.

	Танхимын нэг булангаас, 

	— Би агуу их, бөгөөд аймшигт Гудвин байна. Хэн гэгч, ямар хэргээр миний тав тухыг алдуулж явна? гэх сонстов.

	— Би хулчгар Арслан гэгч байна. Та надад эр зориг хайрлаж үз. Би араатны хаан болох гэсэн юм. Намайг уг нь бүгд ингэж гуайлдаг юм.

	— Бастиндыг Нил орноос хөөхөд тусал. Тэгвэл Гудвинтэй оронд хамгийн их эрэлхэг зоригтой амьтан болно. Хэрэв миний хэлснийг биелүүлэхгүй бол чи бүх насаараа хулчгар явах болно. Тэр бүү хэл би чамайг хулгана, мэлхийнээс айдаг болтол нь илбэдэж орхино гэв.

	Уур нь хүрсэн Арслан бөмбөлгийг шүүрч авах санаатай урагш гэттэл урдаас нь түүнийг сүүлээ хавчин зугтахаас өөр аргагүй аймшигт халуун төөнөв. Тэр нөхөд дээрээ эргэж очоод Гудвин түүнийг хэрхэн хүлээн авсныг ярив.

	— Яацгаах вэ, цөмөөрөө? гэж Элли шүүрс алдан асуув.

	— Гудвиний тушаалыг биелүүлэх гэж үзэхээс өөр зам алга гэж Арслан хэлэв. 

	— Хэрэв бүтэхгүй бол яана? хэмээн Элли хэлэв.

	— Тэгвэл би хэзээ ч зоригтой болж чадахгүй гэж Арслан өчив.

	— Тэгвэл би хэзээ ч тархитай болж чадахгүй нь дээ гэж Өвсөн хүү өгүүлэв.

	— Тэгвэл би хэзээ хайрлах энэрэх сэтгэлтэй болохгүй болж таарах нь гэж Модчин хэлэв.

	— Тэгвэл би хэзээ ч гэртээ харьж чадахгүй нь гэж Элли дуу алдаад уйлав. 

	— Миний хөрш Гектор золиг намайг өөртэй нь ясаа гартал үзэлцэхээс айгаад нутгаасаа зугтчихаж гэж үхэн үхтлээ бахархан ярьж явах болно гэж Тотошка эцэст нь хэлэв. 

	Дараа нь Элли нулимсаа арчаад, 

	— За яах вэ, оролдоод үзье. Гэхдээ л мянган буян амласан ч Бастиндын өөдөөс гар далайж зүрхэлшгүй нь, 

	— Би чамтай цуг явна гэв. Чамайг хорон санаат шуламтай тулалдахад чинь тус болохоор зориг хэдий надад алга ч гэсэн ямар нэгэн юманд дээр бас миний хэрэг болж мэдэх юм гэж Арслан хэлэв. 

	— Үнэндээ би дэндүү тэнэг юм чинь тус дэм болж чадахгүй л дээ гэхдээ л би бас цуг явна гэж Өвсөн хүү хэлэв.

	— Бастинда ёстой хорон муу санаатай эм гэдгийг мэдэж байвч хүнийг чадах гэсэн сэтгэл надад байх биш. Гэвч та нар явж байгаа хойно би явж л таарлаа найзууд минь гэж Төмөр хүн хэлэв.

	— За, Тотошкагийн хувьд бол тэр нөхдийнхөө зовох цагт орхиод явна гэж хэзээ ч үгүй л дээ гэж хав ёс төртэй мэдэгдэв. 

	Элли үнэнч найзууддаа халуун дотноор талархал илэрхийлэв. 

	— Тэд маргааш өглөө нь эрт хөдлөхөөр шийдэв.

	Төмөр хүн сүхээ хурцалж бүх судас шөрмөсөө нямбай нь аргагүй тосолж, савандаа сайн чанарын тос дүүргэж авав. Өвсөн хүү биедээ шинэ өвс чихэж өгөхийг гуйв. Элли будаг, бийр олж түүний замын тоос шороонд бүдгэрч хурц наранд гандсан нүд, ам, чихийг дахин шинээр тодруулж өгөв. Ногоон охин Эллигийн сагсыг амтат идээ будаагаар дүүргэж өгч гэнэ. Тэр бүсгүй бас Тотошкагийн үсийг самнаж, хүзүүнд нь мөнгөн хонх зүүж өгөв.

	Үүрээр тэд арын хашаанд байдаг ногоон тахиаг донгодоход сэржээ.

	 

	Бастиндын сүүлчийн ид шид

	 

	Ногоон сахалт цэрэг тэднийг Маргад эрдэнэ хотын хаалга хүртэл гаргаж өгөв. Хаалганы харуул тэдний нүдний шилийг авч цүнхэндээ хийгээд, 

	— Та нар биднээс салж одох нь уу? гэж эелдэг асуув.

	— Бид явахаас өөр аргагүй боллоо гээд Элли:

	— Нил ягаан орон ордог зам хаанаас эхэлдэг вэ? гэж гунигтайхан асуув.

	— Тийшээ явсан зам байдаггүй юм. Учир нь хорон санаат Бастиндын оронд өөрийнхөө хүслээр очих гэсэн хүн гараагүй юм. 

	— Тэгээд бид чинь Нил орныг яаж олох билээ?

	— Түүнд санаа зовох явдалгүй. Нил оронд хүрэнгүүт тэртэй тэргүй Бастида өөрөө та нарыг олж аваал боолоо болгочих байх хэмээн хаалганы харуул дуу алдав.

	— Бид түүнийг ид шидийг устгачхаж магадгүй?

	— Пөөх, та нар Бастиндыг дийлнэ гэж бодож байгаа юм уу? Тэгвэл та нарт бүр ч муу юм болно. Гудвинээ өөр түүнтэй үзэлцэх шидтэн гараагүй юм. Тэгээд цаадах чинь өөрөө гэснээ хаалганы харуул дуугаа намсган, 

	— Дийлэгдчихсэн юм. Бастида та нарыг яаж ч чадаагүй байхад чинь л олзолж аваад боолчлох гэж үзэх байх. Еэ дээ, сэрэмжтэй байдаг юм шүү. Бастинда тун өөдгүй, тун их ид шидтэй шулам. Түүнийг дийлнэ гэдэг амаргүй дээ. Одоо та нар наран мандах зүгийг чиглээд яваад бай. Тэгээд л тэр оромд оччихно. Сайн яваарай гэв.

	Найзууд маань харуултай салах ёс гүйцэтгэв. Фарамант тэдний араас Маргад эрдэнэ хотын хаалгыг хаав. Элли дорно зүгийг чиглэн алхахад бусад нь хойноос нь дагав. Ямархуу бэрх даваа тулгарч байгааг мэдэж байсан тул тэд бүгд гунигт дарагджээ. Харин Тотошка санаа амар, дүрсгүйтэн хээр талаар шогшиж том том эрээн цоохор эрвээхэйтэй хөөцөлдөж байлаа. Хав арслан, төмөр хүн хоёрын хүчинд итгэж, Өвсөн хүүгийн овсгоо самбаанд найдаж байлаа.

	Элли хавыг хартал хүзүүнд нь зүүсэн ногоон тууз цагаан болоод хувирчихсан байсанд гайхан дуу алдав.

	— Энэ одоо юу болж байна аа? гэж тэр найзуудаасаа асуув. Бүгд бие бие рүүгээ гайхан харцгаасан бөгөөд Өвсөн хүү.

	— Ид шид гэж нухацтай өгүүлэв. 

	Өөр тайлбар олдоогүй тул тэд Өвсөн хүүгийн үгийг зөвшөөрч цааш алхацгаав. Маргад эрдэнэ хот алсад хоцорчээ. Нутгийн байдал говь цөлийн шинжтэй бол байгааг үзвэл Бастиндын орон ойртож буй бололтой.

	Их үд хүртэл нар тэдний урдаас нь хүчтэй шарж, нүд гялбуулан байсан авч тэд тоолгүй чулуурхаг толгод дундуур явсаар байв. Сүүдэрт нь хоргодчихоор ганц ч модгүй ажээ. Орой болоход Элли их ядарч Арслан хөлийнхөө тавхайг шалбалсан тул доголж байв.

	Ингээд унтахаар болов. Өвсөн хүү, Төмөр хүн хоёр харуулд гарч, бусад нь унтаад өгөв.

	Хорон муу санаат Бастинда өрөөсөн нүдгүй хэдий боловч ганц нүдний хурц хараанаас нь мултрах ганц гуу жалга ч Нил оронд байдаггүй юм санжээ.

	Бастинда оройхон тагтан дээр жаахан суух гэж гараад ганц нүдээрээ эзэмшил газраа тойруулан хартал нутгийн нь захад, холын хол газар бяцхан охин найзуудтайгаа унтаж байхыг үзээд уур хилэн нь буцлан салганав.

	Илбэчин шүглээ үлээхэд түүний ордон руу хомхой шар нүдтэй, ярзайсан том амнаас нь арзайсан том соёо унжсан, лут том биетэй сүрэг чоно сүр сар хийж давхилдаж ирээд оцойн сууж хүндээр амьсгалан Бастиндыг ширтэв.

	— Баруун зүгийг барин одож миний эзэмшил нутагт ичгүүр сонжуургүй дур мэдэн орж ирсэн жижигхэн охиныг найзуудтай нь хамт тас тастаж хуулж хаян идээд ир!

	— Тэднийг боолоо болгож авахад яасан юм бэ? гэж сүргийн тэргүүн асуув. 

	— Тэр охин турьгүй юм. Дагаж яваа хэд нь ч ажилд тус нэмэр болохооргүй амьтад. Нэг нь өвсөн чихмэл нөгөө нь төмөр хүн. Цуг нэг Арслан харагдана. Нэг ч их сөхөөтэй ч амьтан биш. 

	Бастинда ганц нүдээрээ чухам ийм мундаг хардаг ажээ.

	Сүрэг чоно давхилдан одов.

	— Тас татаж, хүүлж өгнө шүү гэж Шулам араас нь хашхирч байв. 

	Унтаагүй байсан Өвсөн хүү, Төмөр хүн хоёр сүрэг чоно айсуйг алсаас харжээ.

	— Арсланг сэрээх үү? гэж Өвсөн хүү хэлэв.

	— Хэрэггүй. Чонотой үзэлцэх бол миний ажил. Би тэднийг тун дориун угтана шүү гэж Төмөр хүн хариулав.

	Түлээчин тэднийг угтан урагш гарав. Азарган чоно улаан амаа том ангайлган Төмөр хүн руу дайрав. Модчин хурц ирлэсэн сүхээ далайн буулгахад чонын толгой тасран хийсэв. Чононууд нэг нэгнийхээ араас ээлжлэн улангасан дайрав. Төмөр хүн дөхөж ирсэн чоно болгоны толгой руу далайсан сүхээ буулган тас цавчиж байлаа.

	Бастинда дөчин айхавтар чонотой байж. Төмөр хүн дөчин удаа ирт сүхээ далайжээ. Тэгээд дөчин нэг дэхээ далайхад ганц ч чоно амьд үлдээгүй, цөм түүний хөл дор гулдайж байжээ.

	— Сайхан тулалдлаа гэж Өвсөн хүү бишрэв. 

	— Мод огтлох бол үүнээс хэцүү шүү гэж Модчин даруухан хариу өчив.

	Тэр хоёр өглөө болтол найзуудаа сэрээсэнгүй. Элли сэрээд үхсэн чоно овоолоостой байхыг харж айж сандрав. Өвсөн хүү түүнд шөнийн тулалдааныг ярихад охин Төмөр түлээчинд чин сэтгэлийн талархал илэрхийлэв. Цай ундаа уугаад тэд урам зоригтой замд гарав.

	Хөгшин Бастинда өглөө орондоо хэвтэх дуртай юм санж. Тэр оройхон босоод нутагт нь зүрхэлж ирсэн аянчдыг хэрхэн тас татан идсэнийг чононуудаасаа асуухаар гадаа гарч гэнэ.

	Тэгтэл үнэнч чононууд нь алуулчихсан хөсөр хэвтэж, аянчид наашаа айсуйг хараад хилэгнэхийн ихээр хилэгнэн хоёр дахин шүгэлдэхэд ган хошуутай сүрэг махчин хэрээ тэнгэрт эргэлдэн ирэв, Илбэчин, 

	— Баруун зүг нисэцгээ! Харь орныхон! Тоншин тонилго! Бушуул, бушуул! гэж хашхирав. 

	Хэрээнүүд муухай гуаглалдан аянчдын өмнөөс нисэж гэнэ. Тэднийг хараад Элли ухаан алдталаа айв. Харин Өвсөн хүү, — Эдэнтэй үзэлцэх бол миний ажил. Би чинь хэрээг айлгах ажилтай байсны хэрэг юу билээ. Миний ард байцгааж бай! гэж хэлээд малгайгаа бүчлэн гараа алдалж жинхэнэ Мануухайн дүртэй болов. 

	Хэрээнүүд яах ч учраа олохоо больж тэнгэрт хий дэмий эргэлдэв. Харин сүргийн тэргүүн хэрээ: 

	— Юунд нь айгаа вэ? Муу Өвсөн чихмэл л байна. Би үзүүлээд өгье гайгүй хэмээн сөөнгөтөн гуаглаад Өвсөн хүүгийн толгой дээр суух гэхэд нь цаадах нь далавч дээрээс нь шүүрч аваад хүзүүг нь хуга мушгив. Араас нь дахиад нэг хэрээ ирэхэд Өвсөн хүү бас л хүзүүг нь хуга мушгив. Бастинда ган хошуутай дөчин хэрээтэй байж. Эрэлхэг Өвсөн хүү тэдний цөмийнх нь хүзүүг хуга мушгиж, овоолж орхиж гэнэ. 

	Аянчид Өвсөн хүүгийн овсгоо самбааг магтаж талархаад дорно зүгийг чиглэн цааш явав.

	Бастинда хэрээнүүд нь алуулчихсан газарт овоолоостой, аянчид аймшиггүйгээр өөр рүү нь айсуйг үзээд шар нь гозойсон боловч бас айж эхэлжээ.

	— Яана гэнэ ээ! Миний ид шид энэ муу эрээ цээргүй охиныг хэдэн дагуултай нь зогсоож чадахгүй байна гэж үү? гээд дороо дэвхцэн гурвантаа шүгэлдэхэд ганц хатгаад үхүүлдэг аймшигт хар зөгийнүүд түүний дуудсанаар үүл мэт нөмрөн нисэж ирэв. 

	— Баруун зүг чиглэн нис! Ингээд харийнхныг олж хатгаж тонилго! Хурдал, хурдал! гэж илбэчин муухай хашхирч гэнэ. 

	Зөгийнүүд аянчдын өмнөөс чих дөжрөм дүнгэнэн нисэв. Төмөр хүн, Өвсөн хүү хоёр тэднийг холоос харжээ. Өвсөн хүү хэрхэхийг тэр дор нь сэтгэж, 

	— Миний дотор чихээстэй өвсийг хурдан гаргаж Элли, Арслан Тотошка нарыг бүтээ. Зөгийнүүд юу юугүй ирлээ шүү гэж Төмөр хүнд хандаж хашхираад гялсхийн энгэрээ ярахад дотроос нь зөндөө өвс гарав. Арслан, Элли, Тотошка гурав газарт хэвтэв. Түлээчин тэр гурвыг өвсөөр хурдан хучаад эгцлэн зогсов.

	Зөгийнүүд үүл мэт нөмрөн ирж, Төмөр хүн рүү дайрав. Түлээчин инээж марсайн зогсоно. Учир нь зөгийнүүд амин сүнс болсон хорт хошуугаа төмөр рүү цохин хугалж тэр дороо үхэж байв. Унасан зөгийнүүдийн араас бусад нь хорт хошуугаа Түлээчний төмөр биед зоох санаатай дайран үхэж байв.

	Удалгүй хамаг зөгий үхэж газарт нүүрс мэт овоо үүсгэв. Арслан, Элли, Тотошка гурав өөрсдийгөө бүтээсэн өвсөө авч бөөгнүүлэн Өвсөн хүүд чихэж өгөв. Ингээд найзууд аян замаа үргэлжлүүлэв.

	Хорон санаат Бастинда үнэнч хар зөгийнүүд үхчихсэн, аянчид улам нааш явсаар буйг хараад хэмжээшгүй их уурлаж айжээ. Тэр толгойтой үсээ урж тастан, шүдээ хавирч ууртаа үг ч дуугарч чадахгүй байлаа. Тэгж тэгж жаахан тайвшран өөрийн зарц Анивчууруудыг дуудав. Анивчууруудыг зэвсэглэн очиж, аймшиггүй аянчдыг тонилгохыг зарц нартаа Бастинда тушаав. Анивчуурууд зүрх зориг муухан тул нүдээ өрөвдмөөр анивчлан, нулимс мэлтгэнүүлж байв. Гэвч тэд эзнийхээ тушаалыг биелүүлэхээс өөр аргагүй тул зэр зэвсэг эрж хайж эхлэв. Тэд хэзээ ч байлдаж үзээгүй (Бастинда тэднээс анх удаа тусламж эрж байгаа нь энэ аж) тул ямар ч зэр зэвсэг байхгүй ажээ. Иймд тэд хоолны төмпөн хайруулын таваг цэцгийн сав зэргээр зэвсэглэв. Зарим нь хүүхдийн цаасан буугаар тас тас хийлгэж үзэж байв.

	Анивчуурууд бие биеийнхээ ард хулган, өмнөө яваагаа араас нь түлхэн, айж сандарсандаа хурдан нүдээ анивчиж онийсоор дөхөж ирж явааг Арслан үзээд тас тас хөхөрснөө.

	— Эдэнтэй ч удаан тулалдахгүй байх аа даа гэж хэлээд урагшаа хэд алхаад амаа их том ангайлган сүртэй архирсанд Анивчуурууд хоолны төмпөн, хайруулын таваг, цаасан буу сэлтээ хаяад хандсан зүг зүгтээ ум хумгүй зугтаж гэнэ.

	Аянчид наашаа улам улам ойртсоор ордонд нь бур бүр дөхөж явааг хараад Бастинд айж гөлөлзөн царай нь цонхийж цайжээ.

	Тэгээд тэр үлдсэн ганц эцсийнхээ ид шидийг хэрэглэхээс өөр аргагүй болжээ. Бастиндын авдрын нууц давхар ёроолд Алтан малгай хадгалаастай байдаг юм санж. Тэр Малгайн эзэн нь дуртай цагтаа нисдэг сармагчны хүчирхэг сүргийг дуудан ирүүлж хүссэн зүйлээ биелүүлэх эрхтэй ажгуу. Харин тэр малгайг зөвхөн гурван удаа л хэрэглэж болох бөгөөд Бастинда өмнө нь хоёр удаа нисдэг сармагчнуудыг дуудчихсан юм байжээ.

	Анх удаа гэр нисдэг сармагчнуудын хүчээр Анивчууруудын орны эзэн болж авсан, хоёр дахь удаа нь Нил орныг Бастиндын нутгаас чөлөөлөх гэсэн аймшигт Гудвиний цэргийг тэднээр даруулсан гэнэ. Чухам ийм учраас Гудвин хорон санаат Бастиндаас айдаг байсан ба Эллиг мөнгөн шаахайны ид шидэд найдан нааш нь явуулсан юм байжээ.

	Бастинда малгайг гурав дахь удаагаа хэрэглэх тун дургүй байлаа. Учир нь үүгээр түүний ид шид дуусах байв. Гэвч илбэчин нэгэнт чоно, хэрээ, хар зөгийнүүдээ алуулчихсан, Анивчуурууд нь байлдаан тулалдаанд муу тул өөр тэдэнд найдах юмгүй болжээ.

	Иймд Бастинда малгайгаа, гаргаж, толгойдоо өмсөөд илбэдэж гарав. Тэр газар дэвслэн ид шидийн үгсийг урсгаж энэ.

	Бамбара! чуфара!, лорики, ёрики, пикапу, трикапу, скорики, морики! Нисдэг сармагчнууд өмнө минь хүрээд ир!

	Хүчит далавчаа дэвэн дэвсээр Бастиндын ордныг нөмрөн ирж буй олон сармагчин тэнгэр халхлан, гэгээ бүдгэрч ирэв Сүргийн тэргүүн Бастинда дээр нисэн очоод:

	— Чи биднийг сүүлчийн гурав дахь удаагаа дуудлаа. Ямар тушаал буулгачихсан бол? гэв.

	— Миний эзэмшилд эрээ цээргүй орж ирсэн харийнхан руу дайр! Арслангаас бусдыг цөмийг нь тонилго! Тэр арсланг би сүйх тэргэндээ хөллөнө! гэж гэнэ.

	— Тушаалыг биелүүлье! Сүрэг сармагчин өрнө зүг чиглэн шуугин шаагин нисэв.

	 

	Ялалт

	 

	Асар том сармагчнууд үүл мэт ирж байгааг хараад найзууд тэдэнтэй тулалдаад нэмэргүйгээ ойлгож айн сандарцгаав.

	Сармагчнууд бөөнөөрөө шумбан орж ирээд яах ч учраа олохгүй сандарч мэгдсэн аянчид руу дайрав. Тэдэн руу цөмөөрөө зэрэг дайрсан тул бие биедээ туслах ямар ч аргагүй аж.

	Төмөр модчин дэмий л сүхээ гялалзуулан эргүүлж байв. Сармагчнууд түүнийг бүчин сүхийг нь булааж авав. Тэгээд тэд хөөрхий Түлээчнийг тэнгэрт, өргөн гаргаад гүн хавцал дахь хадны ирмэг рүү шидэв. Төмөр хүн бяцарч хэмхэрсэн тул хөдөлж ч чадахаа больжээ. Араас нь хавцал руу сүхийг нь бас шидэж орхиж гэнэ.

	Хэсэг сармагчин Өвсөн хүүг барьж аваад задалж хамаг сүрлийг нь салхинд хийсгээд, хувиас хунар, толгой, гутал, малгайг нь бөөгнүүлж боогоод өндөр уулын орой дээр шидчихэв. 

	Арслан байран дээрээ эргэлдэн сүртэй архирч байсанд сармагчнууд ойртож зүрхлэхгүй байв. Гэвч тэд уран ухаан сийлж хүзүүгээр нь сураар бугуйлдаж аван газар унагаад хөлийг нь хулж, амыг нь таглаад тэнгэрт өргөн ниссээр Бастиндын ордонд сүртэй авчрав. Тэнд арсланг төмөр торон дотор хийж гэнэ. Арслан ууртаа төмөр тушааг таслах гэж мэрэн шалан дээр тийчлэн өнхөрч байв.

	Элли үхтлээ айж, хатуу шийтгэлээ хүлээж зогсов. Түүн рүү нисдэг сармагчнуудын тэргүүн нь өөрөө халдаж хурц хумстай урт сарвуугаараа хоолойг нь багалзуурдахаар дайрав. Гэтэл Эллигийн хөлд мөнгөн шаахай өмсөөтэй байхыг санаандгүй олж хараад айн балмагдаж нүүр нь татваганаад явчхав. Тэр бээр Эллиг бусдын дайралтаас биеэрээ хаа цайлан гэдрэг ухарч:

	— Охинд гар хүрч болохгүй! Энэ чинь дагина байна хэмээн хашхирав.

	— Сармагчнууд эелдэг, тэр бүү хэл хүндэтгэлтэйгээр мэхийн ёсолсоор Элли руу ойртож, эвтэйхэн өргөөд, 

	Тотошкагийн нь хамт Бастиндын Нил ордныг чиглэн нисэв. Ордны өмнө буугаад нисдэг сармагчнуудын ахлагч Эллиг газарт зөөлөн тавив. Шулам галзууртлаа уурлаж сармагчныг харааж зүхэж дайрав. Сармагчнуудын тэргүүн:

	— Чиний тушаалыг биелүүллээ. Бид төмөр хүнийг бяцлан хаяж, чихмэл хүнийг задлан устгаад, Арсланг барьж аван төмөр торонд хорив. Харин энэ охинд бид гар ч хүрч чадсангүй. Мөнгөн шаахайны эзнийг гомдоовол ямар аюулд хүрдгийг чи өөрөө мэдэж байгаа шүү дээ. Тэгээд түүнийг чам дээр аваад ирлээ. Энэ охиныг яах эсэхээ чи өөрөө мэд. Үүрд баяртай гэж хэлэв.

	Сармагчнууд шуугилдан тэнгэрт хөөрөөд нисэн одов.

	Бастинда Эллигийн хөл рүү харангуут Гингемагийн мөнгөн шаахайг таниад айж сандран салганаж гэнэ.

	Яаж энэ шаахай түүнд очив? Энэ муу туниагүй охин Хивэмхийчүүдийн орны эзэн, шидэт Гингемаг дарлаа гэж үү? Ямар ч гэсэн шаахайг нь л өмсчхөж. Миний ажил ч бүтэхээ больжээ. Энэ охиныг шидэт шаахайтайгаа байгаа цагт би энэ муу новшийн охинд гар хүрч ч болохгүй гэж сандран бодоод:

	— Хөөе, чи нааш ир! Чамайг хэн гэдэг вэ?

	Охин нулимс мэлтгэнэсэн нүдээрээ хорон санаат шидтэн рүү харж:

	— Элли гэдэг, эрхэм хатагтай минь! гэв

	— Чи миний эгч Гингемагийн шаахайг яаж авснаа ярь! гэж Бастинда ууртай хашхирав.

	Эллийн нүүр нь цас улайж:

	— Хатагтай та болгоож хайрла! Би энд ямар ч буруугүй. Миний байшин хатагтай Гингема дээр унаад бяц дарчихсан юм...

	— Гингема үх ээ юу... хэмээн хорон санаат шулам шивнэн асуув.

	Бастинда эгчдээ хайргүй бөгөөд түүнтэй олон жил уулзаагүй байжээ. Мөнгөн шаахайтай охин өөрт нь бас үхэл авчирч мэднэ гэж тэр айв. Гэвч Эллигийн гэнэн царайг хараад Бастинда тайвширчээ.

	«Охин шаахайны ид шидийн талаар юу ч мэдэхгүй яваа юм байна. Хэрэв би тэр шаахайг нь гартаа оруулж авбал, чоно, хэрээ, хар зөгий, алтан малгайтай байснаасаа ч илүү ид шидтэн болно доо» гэж тэр бодов.

	Түүний хомхой сэтгэл нь хөдөлж, нүд нь гялалзан Эллигээс шаахайг нь тайлж авч байгаа мэт хуруу нь арваганаж байв.

	— Чи намайг сонс! Элли охин! Би чамайг боолоо болголоо. Хэрэв чи ажил муу хийвэл том модоор зодож, харанхуй шоронд хорино. Тэр шоронд асар том ховдог хулганууд бий.

	Гэд чамайг идэж хэврэг зөөлхөн ясыг чинь залгих болно. Хи хи хи. Ойлгож байна уу, чи хэмээн сөөнгө хоолойгоор гуаглав.

	— Хатагтай та, намайг хулганад битгий өгөөрэй. Би таны үгнээс гарахгүй. 

	Элли ухаан алдталаа айжээ.

	Энэ мөчид Бастинда Эллийн хөлд гөлөлзөн шигдэж байсан Тотошкаг харжээ.

	— Энэ чинь бас юун амьтан билээ? хэмээн хорон санаат шулам ууртай нь аргагүй асуув.

	— Энэ миний нохой. Тотошка гэдэг юм. Ёстой сайн хав. Надад их үнэнч гэж Элли хариу өчив.

	— Хм, хм... Би ийм амьтан ердөө хараагүй юм байна. Чи энэ нохой гэж хэлээд байгаа амьтнаа нүднээс хол байлга, эс гэгвэл үүнийг чинь хамгийн түрүүнд ховдог хулганын хоол болгоно шүү! Энэ бол миний тушаал, одоо намайг дагаад яв гэв. 

	Бастинда ордныхоо тансаг сайхан өрөөнүүд дундуур тэр хоёрыг дагуулан явав. Тэр ордны тана, хивс, тавилга гээд л бүх юм нь Нил өнгөтэй ажгуу. Хаалга болгоны дэргэд Нил өнгийн хувцас өмссөн анивчуур харуул зогсох бөгөөд шулмыг үзэнгүүтээ шаланд хүртэл мэхийн ёсолж, араас нь өрөвдөлтэй нь аргагүй нүд анивчлах ажгуу. Явж явж Бастинда Эллиг гэрэл гэгээ муутай, заваан гал зууханд оруулаад:

	— Чи аяга таваг, сав суулга, угааж, шал арчиж, пийшин галлаж байх болно. Миний галч ажлаа хүчрэхгүй байгаа юм гэв.

	Бастинда айж балмагдан хагас ухаантай болсон охиныг тэнд орхиод арын ордон руу гарахдаа алгаа хооронд нь үрэн, 

	— Энэ муу охиныг сайн айлгаж авлаа. Одоо Арсланг нь номхруулаад өгье. Ингээд хоёулаа миний гараас гарах хөг нь өнгөрнө гэж бодож байлаа.

	Хулчгар Арслан уясан уяаг тас хэмлэчхээд төмөр торны нэг буланд хэвтэж байжээ. Гэнэт Бастиндыг харангуутаа шар нүдэнд нь уур хилэнгийн дөл бадрав.

	Надад эр зориг заяагаагүй нь юутай харамсалтай билээ. Уг нь Өвсөн хүү, Төмөр модчин хоёрынхоо өшөөг энэ хөгшин шулмаас авах ёстой юм гэж бодоод үсрэхэд бэлтгэн биеэ хураав.

	Эмгэн жижигхэн хаалгаар орж:

	— Муу Арслан чи сонс! Чи миний боол. Би чамайг баяр наадмын үеэр тэргэнд хөллөөд давхих болно. Тэр үед Анивчуурууд намайг хараад «Бидний эзэн Бастинда юутай их ид шидтэй билээ. Бүр Арсланг хүртэл тэргэнд хөллөчихсөн байна гэж бахархан ярих болно» хэмээн чалчиж байх зуур Арслан амаа ангайлгаж дэлээ сэрвийлгэн босоод.

	— «Би чамайг иднэ» гэж архиран илбэчин руу үсрэв. Арслан Бастиндад арай л хүрсэнгүй. Үхтлээ айсан эмгэн торон дотроос сум шиг нисэн гарч, хаалгыг нь хурдан хаав. Айсандаа амьсгаа нь давхцан байж эмгэн:

	— Муу хараал идмэр минь, чи намайг хэн гэдгийг мэдэхгүй л байна. Чамайг миний тэргэнд хөллөгдөхгүй бол өлсгөж ална даа хө хэмээн торны гаднаас хашхирчээ.

	— Би чамайг иднэ хэмээн үгээ давтаад арслан тор руу уурлан ухасхийв.

	Эмгэн шулам хулчийн хараал тавьсаар ордон уруугаа майжганав.

	... Боолчлолын талхинд дахь уйтгарт хүнд өдрүүд ээлжилсээр. Элли өглөөнөөс шөнө хүртэл борви бохисхийлгүй Фрегозад тус дэм болно. Сайхан санаат анивчуур бүсгүй Фрегоза охиныг өрөвдөн боломж л гарвал хамгийн хүнд хүчир ажлыг өөрөө хийхийг хичээнэ. Тэгтэл Бастинда гал зууханд юу болж байгааг нарийн хянах тул сайхан сэтгэлээсээ болж Фрегоза шийтгүүлэх нь цөөнгүй.

	Бастинда Эллигийн улыг шагайн өөрөөсөө огт салгадаггүй балиар ягаан шүхрээрээ далайн охиныг сүрдүүлэх нь олонтоо. Бастинда өөрийг нь цохиж чадахгүйг Элли эс мэдэх тул толгой дээр нь шүхэр далайх бүрд охин айн зүрх нь хагарах шахна.

	Өдөр болгон эмгэн шулам торон дээр очиж Арслангаас, 

	— Тэргэнд хөллүүлэх үү? гэж чарлан асууна.

	Арслан байнга л: 

	— Би чамайг иднэ гэсэн хариулт өгөөд төмөр тор руу сүртэй нь аргагүй үсрэн дайрдаг байв.

	Бастинда олзолж авсан анхны өдрөөсөө эхлээд түүнд хоол унд огт өгөөгүй боловч Арслан урьдын адил сүртэй, тэнхээтэй хэвээрээ байдаг байв.

	Үүний учир гэвэл Бастинда шулам энэ ертөнцөд харанхуй, ус хоёроос юу юунаас илүү айдаг юм санж. Тэгээд ордонд харанхуй болмогц Бастинда ордныхоо хамгийн гүн дэх өрөөнд нуугдан үүдээ төмөр цоожоор түгжиж аваад нар гаран гартал тэндээсээ цухуйдаггүй байжээ. Элли харанхуйгаас үл айх тул Фрегозагийн тэдэнд гэж зориуд гал зууханд үлдээсэн хамаг идэх юмыг шүүгээнээс гаргаж аваад нэг гартаа идэх юмтай сагс, нөгөө гартаа устай том сав бариад хойд ордон руу оддог байв. Тэнд охиныг Арслан Тотошка хоёр баяр хөөр болон угтдаг байжээ.

	Бастинда хавыг хулганын хоол болгоно гэсэн сүрдүүлгээс Элли Тотошка хоёр их айсан тул Тотошка олзлогдсон анхныхаа өдрөөс эхлэн Арсланг бараадаж, ивээлд нь байхаар төмөр торон дотор амь зуух болсон билээ. Бастинда түүнийг Арслангийн дэргэд байхад барьж авч чадахгүйг хав мэдэх тул хорон санаат шидтэнийг гадаа гарч ирэх болгонд нь бахаа ханатал хуцаж авдаг байлаа..

	Эллиг торны завсраар шургаж ороход Арслан Тотошка хоёр авчирсан унд хоол уруу ухасхийдэг байлаа. Дараа нь Арслан тухтай хэвтэж охин өтгөн зөөлхөн үсийг нь илэн сүүлнийх нь үзүүрээр оролдон нааддаг байв. Элли, Арслан, Тотошка гурав удаан хууч хөөрч, үнэнч нөхөд Өвсөн хүү, Төмөр хүн хоёрынхоо амь үрэгдсэнийг харамсан гуниглаж, оргох арга сүвэг хайдаг байв. Гэвч Нил ордноос оргох ямар ч боломжгүй аж. Учир нь ордныг тойроод дээшээ харсан хурц үзүүртэй хадаас бүхий өндөр ханатай, хаалгыг нь Бастинда өөрөө цоожлоод түлхүүрийг нь аваад явчихна.

	Элли ярьж ярьж уйлж уйлж аваад найдвартай хамгаалагч Арслангийнхаа дэргэд сүрэл дэвсээд бөх гэгч нь унтаад өгдөг байв.

	Ийнхүү боолтын талхин дахь уйтгар бор хоног өнгөртсөөр. Бастинда, Эллигийн мөнгөн шаахай уруу шуналт нүдээ унагачих шахан ширтдэг байв. Элли мөнгөн шаахайтаа шөнө Арслангийнхаа дэргэд эсвэл Бастинда уснаас үхтлээ айгаад ойртож чаддаггүй тул усанд орохдоо л тайлдаг байв. Ер нь тэр шулмыг уснаас үхтлээ айдаг энэ хачин талыг нь охин анхнаасаа анзаарсан тул тэрийг нь их ашигладаг байжээ. Бастинда Эллигээр шал угаалгасан өдрүүд охины хувьд бөөн баяр байв. Юу гэвэл Элли шалан дээр хэдэн хувин ус асгаж орхиод Арслан дээр очиж гурав дөрвөн цаг хүнд ажлаас түр амсхийн амардаг байж гэнэ! Бастинда орилон хашхирч хаалганы цаанаас хараал тавих авч гал зуух уруу хальт харж шалан дээр асгасан усыг үзэнгүүтээ үхтлээ айн унтлагын өрөө уруугаа гүйн орно. Үүнийг харсан Фрегоза ёжтой нь аргагүй инээдэг байсан гэнэ.

	Элли сайхан сэтгэлт галчтай дандаа хууч хөөрнө.

	— Анивчуурууд, та нар Бастиндын эсрэг бослого гаргахад яадаг юм бэ? Та нар олуулаа, хэдэн мянгаараа байж ганц муу өөдгүй эмгэнээс айдаг чинь юу юм бэ? Цөмөөрөө бөөнөөрөө дайрч, хүлж хаяад Арслангийн одоо хоригдож байгаа төмөр торонд аваачаад хийчихгүй юу гэж охин асуудаг байж. Цаадах нь айн сандарч, 

	— Ээ, бүү үзэгд, юу ярьж байгаа чинь энэ вэ? Чи Бастиндын ид шидийг мэдэхгүй байна. Тэр ганц муу үг дуугарлаа л бол анивчуур бяд цөмөөрөө дууслаа гэсэн үг гэдэг байжээ.

	— Хаанаас та үүнийг мэдсэн юм бэ?

	— « Бастинда өөрөө бидэнд энэ тухай хэд хэд ярьсан.

	— Тийм юм бол, яагаад биднийг ордон уруу нь айсуй явахад тэр шидэт үгээ хэлээгүй юм бэ? Тийм юм бол яагаад бидэн уруу чоно, хэрээ, хар зөгийнүүдээ довтлуулсан юм бэ? Тийм юм бол, яагаад миний эрэлхэг найзууд хамаг амьтныг нь устгаад хаячихаар Бастинда нисдэг сармагчнуудаа дуудахад хүрсэн юм бэ? 

	— Яагаад? Яагаад гээд байх юм. Ийм юм ярилаа гэж Бастинда биднийг сүйд хийнэ хэмээн Фрегоза цухалдав.

	— Бастинда ингэлээ гэж яаж мэдэх юм бэ?

	— Цаадах чинь далдаас мэддэг юм.

	— Гэвч иймэрхүү яриа хэд хэд болж, Бастинда огт мэдэхгүй өнгөрөөд байгаад Фрегоза жаахан зориг орж, анивчуур нар хорон санаат шидтэний гараас мултарч, эрх чөлөөтэй болох ёстой гэж Эллитэй санаа нийлэх болов.

	Гагцхүү ямар нэг хэрэг өдөөхөөсөө өмнө Бастиндад ямарваа нэгэн ид шид үлдэж үү үгүй юу гэдгийг галч эмэгтэй нарийн мэдэхээр шийджээ. Тэгээд эмгэн шулам сүүлийн үед өөрөө өөртэйгөө их ярьдаг болсныг нь мэдсэн Фрегоза түүний унтлагын өрөөний нь хаалганд гэтэж очоод түүний юу үглэж байгааг чагнадаг болж гэнэ.

	Нэг орой Фрегоза Бастиндын хаалганы тэндээс туних сэтгэл нь догдолчихсон гал зууханд гүйж иртэл Элли алга байсанд хойд ордон уруу харайлган очиж, унтаж байсан найзуудаа сэрээгээд.

	— — Элли, чиний зөв байж. Бастинда хамаг их шидээ барчихсан юм байна. Одоо өөрт нь юу ч үлдээгүй юм байна. Тэр чиний найзуудыг хамаг ид шидээс салгасан гэж хараан зүхэж байна хэмээн сэтгэл нь догдолж, гараа савчуулан байж ярив.

	Охин болон түүний найзууд хосгүй ихээр баярлаж Фрегозаг цааш шалгааж гарав. Гэвч галч эмэгтэй олигтой юм нэмж ярьсангүй. Гэхдээ Бастинда мөнгөн шаахайны тухай нэг юм хэлэх шиг болсон. Гэвч чухам юу хэлснийг нь сонсож чадаагүй, учир нь Фрегоза тэвдэн сандарсандаа хаалгыг нь духаараа мөргөөд илбэчинд тэндээ баригдчихаас айн зугтчихсан гэж хэлжээ.

	Фрегозагийн олж ирсэн гойд чухал мэдээ торонд байгаа хэдийг зоригжуулав. Одоо тэдэнд Гудвиний тушаалыг биелүүлж Анивчуур нарыг чөлөөлөх боломж бий болжээ.

	— Хаалга онгойлгоод л орхи. Тэгвэл Бастиндаг яаж нухчин дарахыг та нарт үзүүлээд өгье гэж Арслан архирав.

	Гэвч төмөр торны хаалга асар том цоожтой бөгөөд түлхүүр нь Бастинда нууцын нууц газар хадгалдаг тул яах ч арга алга. Найзууд зөвлөлдөн ярилцаж Фрегозаг зарц нарыг бослогод бэлтгүүлэхээр тохиролцов. Тэд илбэчийг гэнэдүүлэн барьж аваад эрх дархнаас нь салган хорихоор шийдэв.

	Фрегозаг явсны дараа найзууд шөнөжин бараг дуг хийлгүй Бастиндатай яаж үзэлцэх тухайгаа ярилцав.

	Маргааш нь Фрегоза ажилдаа оров. Бастинда зарц нарыг айлган голд нь орчихсон байсан тул тэднийг Бастиндагийн эсрэг босгоход амаргүй ажээ. Гагцхүү Фрегоза ордны харуулынхны зарим хүмүүст санаагаа үнэмшүүлж чадсан бөгөөд хуйвалдаанд хамрагдсан Анивчуурууд бэлтгэж эхлэв.

	Гэтэл зүүдэнд ч ороогүй байсан санаандгүй юм болж гэнэт ялалт хурдан ирэв. 

	Эллигийн мөнгөн шаахайг өөрийн болгож авах гэсэн Бастиндын шунал нь хөдөлсөөр байжээ. Энэ бол түүний хувьд Нил орныг эзэрхсэн хэвээр үлдэх эцсийн бөгөөд цорын ганц боломж байлаа. Иймд тэр бодож нэгэн арга олжээ.

	Нэг өдөр Фрегоза, Элли хоёрын аль алины нь эзгүйд илбэчин гал зуухны шал дээр нарийхан утсаар занга тавиад өөрөө пийшингийн ард нуугдав.

	Охин орж ирээд занганд тээглэж унахад өрөөсөн шаахай нь хөлөөс нь мултран үсрэв. Зальт Бастинда пийшингийн цаанаас ухасхийн гарч ирээд шаахайг бушуухан шүүрч аваад атигар хөлдөө углав.

	— Хи хи хи, одоо шаахай минийх болоо биз дээ хэмээн Бастинда тэвдэж мэгдэн, ухаан нь наана цаана байгаа охиныг тавлаж байлаа. Элли сэхээ оронгуутаа, 

	— Шаахайг минь өг! Хараач хулгай хийх нь. Ичихгүй байна уу? гэж хашхирав.

	— Чаддаг юм бол ав л даа. Одоо би нөгөөх шаахайг нь өөрийн болгоно. Тэгж байгаад чамаас Гингемагийнхаа өшөөг авна. Чамайг ховдог хулганын хоол болгоно. Хи-хи-хи. Асар их ховдог үхэр хулганууд чиний хэврэг зөөлөн ясыг чинь хүртэл залгих болно.

	Элли хайртай шаахайгаа булаалгасанд уурлаж гутран аргаа барж, Бастиндаас бага ч болсон өшөөгөө авах санаатай хувинтай ус шүүрч аван эмгэнийг хөл толгойгүй цацаж орхив.

	— Илбэчин айн хашхирч, усаа сэгсрэх гэж оролдов. Гэвч нэмэр болсонгүй. Нүүр нь хайлж буй цас мэт халтартан бүх биеэс нь уур савсан хайлж жижгэрч эхлэв.

	— Чи чинь яаж байна. Би хайлж байна шүү дээ гэж шулам хашхирав.

	— Эрхэмсэг хатагтай минь, надад тун харамсалтай байна. Гагцхүү би ийм юм болно гэж үнэндээ мэдсэнгүй. Гэвч та яах гэж шаахай хулгайлсан билээ? гэж Элли асуув.

	— Таван зуун жил би усанд ороогүй, шүдээ ч угаагаагүй, усанд ганц ч ойртоогүй. Яагаад гэвэл намайг уснаас үхнэ гэсэн төөрөг байгаа юм. Ингээд би дууслаа хэмээн эмгэн гингэнэв.

	Илбэчний дуу сулран суларсаар байв. Тэр аягатай цайнд хийсэн сахар шиг хайлж байлаа.

	Элли үхэж буй Бастиндыг айн ширтэнэ.

	— Та өөрөө буруутай шүү дээ гэж Элли хэлэв.

	— Үгүй, чи... намайг...

	Шулмын дуу тасалдан, шалан дээрх усанд уусан алга болов. Түүнээс зөвхөн бохир шалбааг дотор даашинз, шүхэр, буурал үс, мөнгөн шаахай л үлдэв.

	Энэ үеэр Фрегоза гал зууханд орж ирэв. Галч эмэгтэй харгис эзнээ үхсэнд гайхах баярлах хоёр зэрэгцэн байв. тэр бээр шүхэр, даашинз үс гурвыг авч шатаахаар гал зуухны нэг булан уруу хаяв. Дараа нь шалан дээрх усыг арчиж цэвэрлээд баярт мэдээг дуулгахаар ордон дундуур харайлгаж гарчээ.

	Элли шаахайгаа цэвэрлэж өмсөөд, Бастиндын унтлагын өрөөнд, очиж Арслангийн хоригдож буй төмөр торны түлхүүрийг олж аваад хорон санаат шидтэний сонин үхлийг найз нартаа дуулгахаар хойд ордон уруу яаран гүйв.

	 

	 

	Өвсөн хүү, Төмөр хүн хоёр эргэж амь орсон нь

	 

	Хулчгар Арслан Бастиндын үхлийг сонсоод тун их баярлав. Элли хаалгыг онгойлгоход Арслан ордон дотуур баяр хөөртэй давхиж биеийнхээ чилээг гаргав.

	Тотошка аймшигт Бастиндын ул мөрийг өөрийн нүдээр харах гэж гал зууханд очив. Тэр Бастиндын хиртэй дээлийг хараад, элэг нь хөшив.

	— Ха-ха-ха. Ха ха-ха

	Бастинда чинь Канзаст өвөл хүүхдүүдийн босгодог цасан өвгөн шиг хэврэг эд байсан юм санж, Элли, чи эртхэн шиг үүнийг мэдээгүй нь тоогүй.

	— Мэдээгүй нь ч дээр байжээ. Хэрэв би илбэчнийг ус цацахаар үхдэгийг нь мэдэж байсан сан бол аягүй бол үүнийг хийж зүрхлэхгүй л дээ гэж Элли хэлэв.

	— Бүх юм сайн сайхнаар төгсөж байгаа нь яамай. Хамгийн гол нь бид чинь ялалт байгуулчхаад Маргад эрдэнэ хотод эргэж очих нь байна шүү дээ гэж Тотошка баясан өгүүлэв.

	Нил ордны дэргэд хавь ойрын нутгийн бүх Анивчуурууд цугларч, Элли тэдэнд энэ мөчөөс эхлэн эрх чөлөөтэй болсныг нь тунхаглан зарлав. Ард түмэн үзгээр дүрслэхийн аргагүй их баяр хөөрөөр бялхан байв.

	Анивчуурууд бүжин цэнгэж, хуруугаа тас тас хийлгэн бие бие уруугаа тасралтгүй нүд ирмэсээр орой болоход нүдэнд нь нулимс хурж, орчин тойрноо ч харах чадалгүй болж гэнэ.

	Боолчлолоос чөлөөлөгдөөд Элли, Арслан хоёр юуны өмнө үнэнч найз Өвсөн хүү, Төмөр хүү хоёрыгоо аврах тухай ухаан сүвэгчилж эхлэв.

	Элли, Арслан хоёроор толгойлуулсан олон арван Анивчуур тэр дороо эрэлд шаламгайлан гарав. Тэд эхлээд нисдэг сармагчнуудтай тулалдсан газар дээр чигээрээ явж хүрээд тэндээсээ зүг зүг уруу эрэлд гарав. Удалгүй Төмөр хүнийг сүхтэй нь хамт хавцлаас гаргаж ирэв. Өвсөн хүүгийн өгөршиж тоосонд дарагдсан хувцас хунар, толгойг уулын оргилоос олжээ. Элли үнэнч нөхдөөс нь үлдсэн нүд халтирам зүйлсийг үзээд нулимсаа барьж чадахгүй байв.

	Эрлийнхэн ордондоо эргэн ирж, Анивчуурууд ажилдаа оров.

	Өвсөн хүүгийн хувцас хунарыг угааж цэвэрлэж, оёж нөхөж, шинэ сүрэл чихээд:

	За хар гэвээс Эллийн өмнө нүдэнд дулаахан Өвсөн хүү нь дүрээрээ зогсож байлаа. Гагцхүү тэр ярьж чадахгүй, харж чадахгүй ажээ. Учир нь нүүрийн нь будаг наранд гандсан тул нүд ам нь мэдэгдэхээ байчихжээ.

	Анивчуурууд будаг, бийр авчирч, Элли Өвсөн хүүгийнхээ нүд амыг тодруулан зурж гарлаа. Дөнгөж өрөөсөн нүдийг нь зурмагц Өвсөн хүү охин уруу хөгжилтэй ирмэж билээ. Тэгэхэд нь Элли, 

	— Тэсэж үз, найз минь, солир нүдтэй болчхож мэднэ шүү хэмээн эелдэхлээр хэлж гэнэ.

	Гэвч Өвсөн хүү тэвчиж тун ч чадахгүй, амаа зурж сайн дуусаагүй байхад ч, 

	— Зр, зр... зориг аймш... аймш... аймшиггүй. Би мануухай... зоригтой. Дахин Эллитэйгээ хамт гэх зэргээр шулганаж байлаа.

	Сэргэлэн Өвсөн хүү зөөлхөн гараараа Элли, Арслан, Тотошка гурвыг тэвэрч уяран байлаа.

	Элли Анивчууруудаас тэдэн дотор уран дархан бий эсэхийг асуув. Тэгтэл Нил орон цуутай уран дархнуудаараа алдартай нутаг байсан юм санж. Эллигийн найз Төмөр хүнийг засаж босгох шаардлагатайг дуулангуутаа Анивчуурууд авирлан усан дагинын (Эллиг ингэж гуайлдаг байжээ) төлөө бүхнийг хийхэд бүгдээр бэлэн байгаагаа илтгэв.

	Төмөр хүнийг босгох нь Өвсөн хүүтэй адил тийм хялбар хан зүйл биш байв. Нил орны хамгийн уран дархнууд гурван өдөр, дөрвөн шөнө алх тогшиж, хуурай хяхруулан ажиллаж, гажиж эвдэрсэн нарийн төвөгтэй оньс механизмыг нааж, гагнаж, өнгөлж гарчээ. Ингээд удалгүй баярт мөч ирж Төмөр хүн Эллигийн өмнө зогсож байлаа. Хаданд цохигдоод хэлтрэн унасан зарим газар төмөр нөхөөс тавьсныг эс тооцвол тэр бараг цоо шинэ юм шиг харагдаж байлаа. Гэвч төмөр хүн нөхөөстэйдөө огт гуньхарч гутахгүй байлаа. Үнэндээ ч тэр засвар хийлгэснийхээ дараа улам ч гоё болжээ. Анивчуурууд түүнийг нүд гялбам болтол нь өнгөлжээ. Тэд сүхийг нь бас засаж хугархай муу модон ишийг нь алтан ишээр сольжээ. Ер нь Анивчуурууд гялалзаж гялтганасан юманд их дуртай ажгуу. Одоо Төмөр модчиныг бөөн хүүхэд, том хүн салахгүй даган нүдээ анивчуулан шохоорхож байж гэнэ.

	Төмөр хүн найзуудтайгаа дахин учирсандаа баярын нулимс мэлтэлзүүлж байлаа. Өвсөн хүү, Элли хоёр хацар нь зэвэрчих юу магад гэж айн ягаан алчуураар нулимсыг нь хаттал арчиж байлаа. Элли бас баярын нулимс унагаж, тэр бүү хэл хулчгар Арслан хүртэл уйлжээ. Арслан нүдээ сүүлнийхээ үзүүрээр нулимсаа байн байн арчсаар норгочихсон тул гадаа гарч наранд хатааж гэнэ.

	Энэ бүх баярт үйл явдлыг тохиолдуулан ордонд цэнгээнт найр наадам хийв. Элли болон түүний найзуудыг хүндтэй суудалд залан, амтат ундаа, жимсний шүүс сэлтээр дайлан тэдний төлөө дахин дахин хундага өргөжээ.

	Найрчид дотроос нэг нь босож энэ өдрөөс эхлээд Аврагч усан дагиныг хичээнгүйлэн хүндэтгэж Анивчуур бүр өдөрт таван удаа усанд орж байх санал гаргав. Энэ талаар удаан маргасны эцэст өдөрт гурван удаа орох нь хангалттай гэж тогтов.

	Найз нар Нил оронд анивчуур нартай цэнгэн жаргаж хэд хоноод буцах аян замд бэлтгэж эхлэв.

	— Гудвин дээр очицгооё. Тэр амласнаа биелүүлэх ёстой гэж Элли хэлэв.

	— Ямар аз вэ? Ингээд тархитай болдог байж гэж Өвсөн хүү хашхирав. 

	— Би зүрхтэй болно гэж Төмөр хүн дуу алдав.

	— Би эрэлхэг зоригтой болно гэж Арслан архирав.

	— Би Канзаст байгаа аав ээж дээрээ эргэж очно гээл Элли алгаа ташив.

	— Би тэнд очоод онгироо Гекторт хэн болохоо нэг үзүүлнэ ээ гэж Тотошка хэлэв.

	Маргааш өглөө нь тэд Анивчууруудтай элэгсэг дотноор салах ёс гүйцэтгэв.

	Олны дотроос буурал сахалтай гурван өтгөс гарч ирэн Төмөр хүнд сөгдөж улс гүрнийхээ хаан болохыг гуйв. Нүд гялбам хурц өнгөтэй Төмөр хүн, түүний алтан сүхээ мөрөн дээрээ тавиад алхаж явах нь Анивчуур нарт сүртэй ихэмсэг санагдаж гойд сайхан санагддаг байсан юм санж.

	— Биднийгээ бүү орхиж үз. Бид чинь тун дорой буурай улс. Бидэнд дайснаас хамгаалах өмөг түшиг эзэн хаан чухал байна. Гэнэт бас нэр хорон санаат илбэчин халдан довтлоод биднийг боолоо болгочихвол яана! Бид таныг хичээнгүйлэн гуйж байна гэж гэнэ.

	Хорон санаат илбэчин гэсэн үг дуулангуутаа Анивчууруудын сэтгэл сэртхийж чарлалдав.

	— Одоо Гудвиний оронд хорон санаат илбэчин дахиад байхгүй. Элли биднүүс цөмийг нь устгасан хэмээн Өвсөн хүү бахархалтай нь аргагүй хэлэв.

	Анивчуурууд нулимсаа арчин:

	— Бидэнд ийм л хаан яг таарна. Идэж, уухгүй, тэгэхээр биднийг албан татвараар дарахгүй гэсэн үг. Хэрэв эзэн маань дайсантай тулалдаж яваад хэмхэрчихвэл бил дор нь засчихна. Бидэнд туршлагатай болсон гэцгээв.

	Төмөр хүн тун додигор байв. Гэвч тэр 

	Одоо бол би Эллигээс салах арга даанч алга. Би эхлээд Маргад эрдэнэ хотод очиж зүрх сэтгэлтэй болж авах нь чухал байна. Харин дараа нь... Би бодож байж болъё. Та нар дээр эргээд ирж ч юу магад гэв. 

	— Анивчуурууд баярлаж хөөрөн орилолдсоор тэднийг аян замд нь үдэв.

	Тэд бүгдэд нь их бэлэг барьжээ. Эллид алмаас эрдэнийн шигтгээтэй бугуйвч бэлэглэв. Төмөр хүнд эрдэнэсийн чулуу шигтгэсэн тосны гоё алтан сав өгөв. Өвсөн хүүг хөл муутай чүүчигнүүрийг нь бодож зааны ясан бариултай ганган таяг бэлэглэж, бүрх малгайд нь гайхам гоё өнгөтэй мөнгөн хонх зүүж өгөв. Өвсөн хүү ийм бэлэг авсандаа их маадгар байв. Тэр таягтай гараа тал тал уруу савлан алхалж гангархан, хонхныхоо яруу дууг ханатлаа сонсох гэж толгойгоо савчин явлаа. Гэвч удалгүй үүндээ уйдаж, хуучин шигээ жирийн алхалж эхэлж гэнэ.

	Арслан, Тотошка хоёрт гоё ганган хүзүүвч бэлэглэжээ. Арслан эхлээд хүзүүвчийг их л дурамжхан хүлээн авсан боловч анивчууруудыг «хаад цөмөөрөө алтан хүзүүвчтэй байдаг» гэж хэлсний дараа тэрхүү золигийн гоёлыг тээршээхээ больж гэнэ.

	— Би эр зоригтой болж аваад араатны хаан болно. Иймээс эртнээс энэ муу тээртэй гоёлд дасахаас биш гэж тэр хэлсэн гэдэг.

	 

	Маргад эрдэнэ хотод эргэж ирсэн нь 

	 

	Анивчууруудын Нил хот ард нь алсад хоцорчээ. Аянчид ! өрнө зүгийг чиглэн явсаар байв. Элли алтан малгайгаа өмсжээ. Тэр малгайг Элли Бастиндын өрөөнөөс санамсаргүй олжээ. Элли тэр малгайг ид шидтэй гэж мэдээгүй боловч гоёд нь болоод аваад өмсчихсөн юм санж.

	Тэд хоёр гурав хоноход Маргад эрдэнэ хотод хүрчихнэ гэж итгэн хөгжил баясалтай алхацгааж байв. Гэтэл нисдэг сармагчнуудтай тулалддаг нөгөө ууланд хүрмэгц тэд төөрч, замаасаа гаран зүгээ алджээ. Өдөр хоног өнгөрсөөр боловч Маргад эрдэнэ хотын цамхгийн бараа харагдахгүй л байв. Хоол унд дуусах тийшээ хандаж, цаашид хэрхэх тухай Эллийн сэтгэл түгших болов.

	Нэг өдөр амарч суутал хатан хаан хулганын бэлэглэсэн шүгэл гэнэт охины санаанд оров. 

	— Хэрэв шүгэлдвэл яах бол?

	Элли шүглийг гурвантаа амандаа барихад өвс шур шур хийх чимээ гарч ойн цоорхойд хатан хаан хулгана өөрөө гүйн гарч ирэв. 

	Сайн явж байна уу хэмээн тэд цөм баяр хөөр болон хашхирсан бөгөөд Модчин золиг, шиг Тотошкагийн хүзүүвчнээс нь шүүрч авав.

	— Найзуудаа та нар юу гэсэн юм бол? хэмээн Рамина хатагтай нарийхан дуугаараа асуув.

	— Бид Анивчууруудын орноос буцаж Маргад эрдэнэ хот орохоор явж байгаад төөрчихлөө. Биднийг замаа олоход тусалж үз гэж Элли хэлэв.

	— Та нар одоо ирсэн зүгээ бариад яв. Нэг их холгүй Гудвиний орныг хүрээлсэн уул нуруунууд харагдана. Гэхдээ Маргад эрдэнэ хот хүртэл олон өдөр явна даа гэж хулгана хэлэв.

	 

	Элли гунигт дарагдав

	 

	— Бид Маргад эрдэнэ хотыг одоохон харна гэж бодож байсан юм.

	— Толгой дээрээ Алтан малгай гавьчихсан байж ийм юманд гутраад байх юу байна хэмээн хатан хаан хулгана гайхав. Тэр жижиг биетэй болооч дагинасын удамтай тул элдэв ид шидийг хэрхэн ашиглахыг мэддэг байжээ. Нисдэг сармагчнуудыг дуудаад л болоо. Тэд та нарыг санасан газар чинь хүргэж өгнө гэв.

	Нисдэг сармагчнуудын тухай сонсонгуутаа Төмөр хүн дагжин чичирч, Өвсөн хүү айсандаа бээцгэнэ. Хулчгар арслан сэгсгэр дэлээ босгон:

	— Нисдэг сармагчинтай дахиад учрах ий? Танд баярлалаа. Гэхдээ бид нисдэг сармагчнуудыг сайн мэднэ. Тэд чинь сэлмэн соёот барсаас ч аймшигтай амьтад гэж хэлэв. Рамина инээд алдан!

	一Сармагчнууд алтан малгайн эзэнд үг дуугүй захирагдана. Малгайны дотор талыг хар. Тэнд яах ёстойг бичсэн байгаа гэв.

	Элли малгайны дотор талыг харснаа 

	— Бид аврагдлаа, найзуудаа хэмээн баярлан хашхирав.

	— 3а би явлаа. Хулганын омгийнхон нисдэг сармагчнуудтай таарамж муутай байдаг юм хэмээн хатан хаан хулгана ёсорхуу хэлэв.

	Элли малгайны дотор бичсэн шидэт үгнүүдийг хэлж гарав. 

	— Бамбара, чуфара, лорики, брики...

	— Бамбара, чуфара гэж юу вэ? хэмээн Өвсөн хүү гайхав асуув. 

	— Хөөе битгий саад хийгээд бай! гэж Элли хэлээд

	一 Пикапу трикапу, скорики, морики... гээд цааш нь үргэлжлүүлэв.

	— Скорики, морики... гэж Өвсөн хүү бас шивнэж байв.

	一Нисдэг сармагчнууд миний өмнө хүрээд ир! хэмээн Элли чанга хэлээд хартал тэнгэрт сүрэг сармагчин ниссээр айсуй гэнэ.

	Аянчид өмнө нь сармагчинтай яаж учирснаа санан өөрийн эрхгүй гөлөлзөж байв. Гэтэл сармагчны сүрэг сэмээрхэн газарт бууж, сармагчнуудын тэргүүн Эллиг хүндэтгэн мэхийн ёслоод!

	— Алтан малгайн эзэн та ямар тушаал буулгах сан бол гэв. 

	— Биднийг Маргад эрдэнэ хотод хүргэж өг

	一 Тушаал ёсоор гүйцэтгэе! гэв.

	一 Тэд тэрхэн зуур тэнгэрт дээр хөөрчихсөн байв. Эллиг нисдэг сармагчнуудын тэргүүн өөрөө эхнэрийнхээ хамт авч явна. Өвсөн хүү. Төмөр хүн хоёр нэг нэг сармагчин дээр морджээ. Арсланг хэд хэдэн булиа сармагчин дамжилж явна. Тотошкаг нэг залуухан эм сармагчин гартаа барьжээ. Тотошка хуцаж, сармагчныг хазах гэж оролдож байв. Эхлээд тэд нэлээд айж сандарч байсан боловч сармагчнууд тэнгэрт тун ч чөлөөтэй дүүлж байхыг ажаад тайвширцгаажээ.

	— Та нар яагаад Алтан малгайг эзний тушаалыг ийнхүү үг дуугүй биелүүлдэг юм бэ? гэж Элли асуув.

	Нисдэг сармагчнуудын тэргүүн Эллид ийм нэгэн түүхийг ярьж өгөв. Олон зуун жилийн өмнө нисдэг сармагчнуудын омог нэгэн ид шидэт лусын дагиныг гомдоосон юм гэнэ. Тэгээд тэр дагина тэднийг шийтгэхээр шидэт Малгай бүтээжээ. Нисдэг сармагчнууд Малгайн эзний гурван хүслийг биелүүлэх ёстой бөгөөд тэрнээс хойш тэр эзэн сармагчин захирах эрхгүй болно. Гэвч МалгаЙ өөр эзний гарт орвол тэр эзэн дахиад сармагчны омгийг захирах эрхтэй гэнэ.

	Алтан малгайн анхны эзэн нь түүний бүтээсэн дагина нь өөрөө байжээ. Дараа нь малгай олон эзний гар дамжсан бөгөөд ийн явсаар Бастиндад очиж дараа нь Эллид иржээ гэв.

	Цагийн дараа Маргад эрдэнэ хотын цамхаг харагдав. Сармагчнууд Элли болон түүний найз нарыг хотын хаалганы яг дэргэд шар тоосгон зам дээр эвтэйхэн буулгав.

	Тэгээд сүрэг сармагчин агаарт дүүлэн гараад шуугилдсаар далд орж гэнэ.

	Элли хонх дарав. Фарамант гарч ирээд гайхахын ихээр гайхаж, 

	— Та нар чинь эргээд ирэв үү? гэж асуув.

	一 Харж байгаа биз дээ хэмээн Өвсөн хүү ам бардам хэлэв.

	— Үгүй, та нар чинь Нил орны хорон санаат шулам уруу яваагүй бил үү?

	_ — Бид түүн дээр очих нь очсон. Үнэнийг хэлэхэд, бид тэнд цэнгэж байгаад ирлээ гэж бахархах юм алга л даа хэмээн Өвсөн хүү таягаар газар тогшин додигор дуугарав.

	一 Тэгээд та нар Нил орноос Бастиндын зөвшөөрөлгүй гараад ирлээ гэж үү? хэмээн алмайрч хоцорсон харуул сониучирхав.

	— Биднийг түүнээс зөвшөөрөл гуйсан уу гэнэ үү? Тэр чинь хайлчихсан шүү дээ гэж Өвсөн хүү хэлэв.

	— Юу? хайлчихсан? Юутай сайхан, сэтгэл сэргээм мэдээ вэ? Хэн ингээд түүнийг хайлуулчхаа вэ?

	— Мэдээж хэрэг Элли хэмээн Арслан ихэмсэгхэн хэлэв. Хаалганы харуул Эллид гүнээ мэхийн ёслоод тэднийг өрөөндөө дагуулан орж, тэдний танил нүдний шилнүүдийг нь зүүж өгөв. Ахин бүх юм ид шидийн өнгө орж, эргэн тойрон тунарсан ногоон гэрэл гялбаж эхлэв.

	 

	Агуу их, аймшигт Гудвинийг илчилсэн нь

	Аянчид танил гудамжаар алхлан ГудвиниЙ ордон уруу явж байв. Фарамант замдаа аймшигт Бастиндын үхлийн тухай тааралдсан хүн болгонд тэсэж чадалгүй дуулгаж явлаа. Тэр мэдээ агшин зуур хотоор тархаж, удалгүй Элли болон түүний найзуудын хойноос ордон хүртэл нь үй түмэн хүн хүндэтгэн дагаж явав, 

	Ногоон сахалт цэрэг хуучнаараа л харуулын байрандаа өөрийгөө тольдон, гоё сахлаа самнаж байлаа. Энэ удаад маш олон хүн цугларч, тув чанга хашхирч байсан учир цэрэг тэднийг аравхан минут болоод л анзаарчээ.

	Дин Гиор тэднийг аюултай аяллаас эсэн мэнд эргэж ирсэнд их баярлаж, ногоон охиныг дуудан тэднийг хуучин хуучин өрөөнүүдэд нь оруулав.

	Та биднийг эргээд ирсэн тухай их Гудвинд айлтгаж биднийг хүлээж авч уулзана уу... гэж хүсэж байгааг минь уламжилна уу? гэж Элли цэрэгт хэлэв.

	Хэдэн хормын дараа цэрэг эргэн ирээд?

	— Би ёслолын танхимын үүдэнд очиж та нарын хүслийг чангаар айлтгасан. Гэвч Их Гудвин ямар ч хариу өгсөнгүй...гэж хэлэв.

	Цэрэг өдөр болгон ёслолын танхимын үүдэнд өчиж аячид Гудвинтэй уулзахаар хүлээж байгааг илтгэх авч хаалганы цаана хариу өгөхийн оронд огт чив чимээгүй байдаг байлаа.

	Долоо хоног өнгөрөв. Ийнхүү хий хүлээх нь даан ч уйтгартай тэсвэр алдам хэцүү байжээ. Уг нь гэд Гудвинийг ордондоо халуун дотноор хүлээн авна гэж бодож ирсэн билээ. Гэтэл илбэчин ийнхүү тэднийг шал тоохгүй байгаа нь аймаар бас тэгснээ уур хүрэм ажээ. 

	— Гудвин арай үхчихсэн юм биш биз дээ? хэмээн Элли бодлогошронгуй өгүүлэв.

	一 Үгүй ээ, үгүй, Тэр зүгээр ердөө л өөрийнхөө амласныг биелүүлэх дургүй биднээс зугтаад байгаа юм. Тэр лав тархи, зүрх, эр зоригоо л харамлаад байна. Уг нь ч үнэтэй цэнтэй юм шүү. Тийм л юм бол биднийг хорон санаат Бастинда уруу явуулах хэрэггүй байсан юм. Бид чинь ёстой нэгийгээ үзэлцэж зоригтоо л устгасан шүү дээ хэмээн Өвсөн хүү унтууцаж байв.

	Тэгээд тэр ууртаа

	— Хэрэв биднийг хүлээж авахгүй бол нисдэг сармагчнуудаа дуудлаа шүү гэж Гудвинд хэл. Бид бол тэдний эзэн нь байгаа юм. Алтан малгай бидний гар» байна гэв.

	— Пикапу, трикапу... нисдэг сармагчнуудаа хүрээд ирэхлээр нь тэдэнтэй ярьж яахаа шийдье гэж өнөөх цэрэгт хэлжээ.

	Дин Гиор яваад өгснөө тун удалгүй эргэж ирээд»

	— Их Гудвин та нарыг маргааш өглөө яг арван цагт ёслолынхоо ордонд хүлээж авна гэнэ. Яг цагтаа очихыг анхааруулъя гээд Эллигийн чихэнд ойртож, 

	— Цаадах чинь айчих шиг боллоо. Урьд нь нисдэг сармагчнуудтай тааралдаж байсан. Ямар аймшигтай амьтад гэдгийг нь мэдэж байгаа хэмээн аяархан шивнэв.

	Аянчид сэтгэл түгшин шөнийг өнгөрөөгөөд өглөө нь товлосон цагт нь ёслолын танхимын өмнө очив.

	Үүд онгойж, тэд танхимд оров. Тэд цөм Гудвинийг өөр өөрийнхөө үзсэн дүрээр байна гэж хувь хувьдаа бодож байжээ. Гэтэл танхимд хэн ч алга хов хоосон байсанд тэд их гайхацгаав.

	Тэнд огт чив чимээгүй байх нь сүртэй, аймаар байлаа. Гудвин яах бол гэхээс аянчдын зүрх нь дэлсэв.

	Гэнэт хов хоосон танхим дотор тэнгэр нижигнэх мэт дуугаар, 

	一 Би Гудвин, Агуу Их, аймшигт Гудвин байна. Ямар хэргээр тух тав алдуулаад байна хэмээн хүнгэнэв.

	Элли болон найз нар нь эргэн тойрон харсан авч хэн ч алга байв.

	Та хаана байна хэмээн Элли хоолой нь чичрэн асуув.

	— Би хаа л бол хаана байна. Би ямар ч дүрээр хувирч чадахаас гадна хүсвэл үзэгдэхгүй болж ч чаддаг юм. Хаан ширээнд дөхөөд оч! Тэгээд би та нартай ярья хэмээн сүртэй дуу сонстов.

	Аянчид хэдэн алхам урагшлав. Төмөр хүн Тотошка хоёроос бусад нь тун их айжээ. Төмөр хүн зүрх байхгүй тул айсангүй. Тотошкагийн хувьд гэвэл дуунаас айж болно гэж зүүдлээ ч үгүй гэнэ.

	一За, ярь ярь гэх дуу сонстов.

	— Их Гудвин танаа! Би тан дээр амласнаа биелүүлж өгөөч гэж гуйхаар ирлээ.

	— Би юу амласан билээ?.

	— Анивчууруудыг Бастиндын гараас чөлөөлсөн цагт намайг Канзаст аав, ээж уруу минь явуулж өгнө гэж та амласан.

	Та надад тархи өгнө гэж амласан!

	— Надад зүрх амласан!

	— Гэвч анивчуурууд үнэхээр чөлөөлөгдсөн юм биз дээ хэмээн өнөөх дуу асуув. Эллид уг дууны хоолой нь чичирч байх шиг санагдав. 

	— Үнэн. Би өөдгүй Бастиндыг усаар цацчихсан. Ингээд тэр хайлчихсан юм аа.

	— Баталгаа хаана байна? Баталгаа нотолгоо хэрэгтэй гэж тэр дуу шаргуу шаардаж байв.

	— Пикапу трикапу хэмээн Өвсөн хүү дуу алдаад

	— Та Эллигийн толгой дээр алтан малгай байгааг харахгүй байна гэж үү? Эсвэл та баталгаа болгож биднээр нисдэг сармагчнуудыг дуудуулах гэсэн юм уу, бамбара, чуфара...

	— Пөөх, үгүй, үгүй. Би та нарт итгэж байна хэмээн өнөөх дуу сандран өгүүлжээ, 

	— Яасан яаруу давчуу юм бэ? За яах вэ, нөгөөдөр хүрээд ирцгээ. Би та нарын гуйлтын талаар сайн бодъё гэв.

	— Бодох хугацаа байсан шүү дээ, скорики морики, бид бүхэл бүтэн долоо хоног таныг хүлээсэн гэж уурлаж бухимдсан Өвсөн хүү хашхирав.

	一 Бид дахиад ганц өдөр боловч хүлээхийг хүсэхгүй байна хэмээн Төмөр хүн нөхрийнхөө үгийг тэр дор нь дэмжин хашхирав. Арслан асар том танхимд цуурай хадтал чанга архирахад хэн нэгний айсан дуу гарах шир болов.

	Арслангийн архиралтын цуурай намдахад танхимд чим чимээгүЙ болов. Элли нөхдийнхөө хамт Гудвин тэднийг ийнхүү аймшиггүй загнасанд яах бол гэж хүлээж байв. Яг энэ үеэр Тотошка тал тал тийшээ шиншилж үзсэнээ гэнэт хуцан танхимын холын нэгэн булан уруу ухасхийн тэр дороо далд ороод явчхав. Гайхсан Эллид хав нь ханан дундуур ороод явчих шиг санагджээ. Тэгтэл тэр дорхноо ханан дундаас нарийн ажвал ногоон халхавчны цаанаас жижигхэн биетэй хүн,

	— Нохойгоо хорь! Намайг урах нь. Миний ордонд нохой дагуулж орж ир гэж хэн зөвшөөрсөн юм бэ? гэж хашхирсаар гүйж гарч ирэв. 

	Аянчид жижигхэн хүнийг алмайран ширтэнэ. Тэр бол биеэрээ Эллигээс өндөргүй, харин том толгойтой, үрчгэр духтай өвгөжөөр насны хүн байв. Жижигхэн хүн цоохор хантааз, судалтай өмд, урт сюртук дээлтэй ажээ. Хөшигний цаанаас өвгөнийг хөөж гарч ирсэн Тотошка хазаад авахад бэлэн байсанд тэр айсандаа гартаа урт гэгчийн чанга яригчаараа савчин хаваас өөрийгөө хаацайлж харагдав.

	Мөрөн дээрээ сүхээ агссан Төмөр хүн үл таних хүний өмнөөс ухасхийн нэг алхаад:

	— Таг юун хүн бэ гэж ширүүн асуув.

	— Би Гудвин. Агуу их, аймшигт Гудвин гэж жижигхэн хүн чичиргэнэсэн дуугаар хариу өчөөд, 

	— Харин намайг өршөөж үз! Би та бүхний шаардаж буй болгоныг ёсчлон биелүүлье! гэж гуйв.

	Аянчид учиргүй гайхаж, бас урам нь хугарсан харцаар бие биесээ харцгаажээ.

	— Гудвинийг Амьд толгой гэж би бодож явсан юм гэж Элли хэлэв.

	— Гудвин бол Лусын дагина гэж би бодож явсан юм гэж Өвсөн хүү хэлэв.

	— Гудвин бол Аймшигт араатан гэж би бодож явсан юм гэж түлээчин хэлэв. 

	— Гудвин бол Галт бөмбөлөг гэж би бодож явсан юм гэж Арслан хэлэв. 

	— Энэ бүгд бол үнэн нь үнэн. Гэхдээ та нар бүгдээрээ андуурч байна. Энэ бүгд бол хуурамч баг байсан юм.

	— Яагаад хуурамч баг гэж? Та чинь их шидтэн биш гэж үү? гэж Элли дуу алдав.

	— Чимээгээ аяд охин минь. Би олны дунд их шидтэн гэж нэрд гарсан хүн.

	— Уг чанартаа бол?

	— Уг чанартаа бол уу? Харамсалтай нь уг чанартаа би чинь жирийн нэгэн хүн шүү дээ, охин минь.

	Элли гомдож, арга нь тасрахдаа нулимс бөмбөрүүлэв.

	Төмөр хүн уйлахад бэлэн байсан боловч тосны саваа орхисноо гэнэт санаад биеэ барив, 

	Уур нь хүрсэн Өвсөн хүү

	一Хэрэв та өөрийгөө мэдэхгүй байгаа юм бол би таны хэн болохыг тань хэлээд өгье. Та бол хууран мэхлэгч. Пикапу, трикапу.. гэж хашхирав.

	一 Яг үнэн. Би бол Агуу их бөгөөд Аймшигт хууран мэхлэгч хэмээн жижигхэн хүн алгаа хооронд нь үрэн ялдам инээмсэглэж хэлэв.

	— Одоо тэгээд яадаг хэрэг вэ? Би чинь тэгээд хэнээсээ зүрх авах вэ? гэж Төмөр хүн хэлэв.

	一Тархи хэнээсээ авах вэ? гэж Өвсөн хүү асуув. 

	一Эр зориг хэнээсээ авах вэ? гэж Арслан асуув.

	— Найзууд минь ээ, ийм ойр зуурын юм яриад яах вэ? Харин энэ ордонд намайг хэрхэн зовж тарчилж байгааг та нар бодоод үзээч!

	— Та зовж тарчилж байдаг гэж уу? хэмээн. Элли гайхав.

	Тийм ээ охин минь гээд санаа алдсанаа Гудвин

	— Намайг агуу их зальтай гэдгийг ертөнцөд хэн ч мэдэхгүй, ингээд би олон жил хуурч мэхэлж худлаа баг өмсөж хүмүүсийн толгойг эргүүлж ирсэн юм. Ингэж хүмүүсийг хуурч явна гэдэг бол амаргүй гэдгийг та нар мэдэж байгаа байх. Ер нь тэгээд ийм юм хэзээ нэг цагт заавал илэрдэг жамтай. Иймээс ч та нар намайг илчиллээ. Үнэнийг хэлэхэд би ийнхүү илчлэгдсэндээ дуртай байна хэмээн санаа алдав. Ер нь бол би та нарыг цөмийг нь цуг бас энэ муу новшийн нохойтой нь хамт нааш нь оруулсан нь миний алдаа болжээ гэв.

	— Аа, бас тийм бий, Бодлоготойнхон ярина шүү хэмээн Тотошка шүдээ ярзайлган архирав, 

	— Уучлаарай, би та нарыг доромжилъё гэж бодоогүй юм шүү... За байз би түрүүн юу гээд зогслоо доо... Аа, тийм, саналаа. Би яагаад та нарыг цөмийг нь цуг оруулсан юм бэ гэвэл нисдэг сармагчнуудаас их айсан хэрэг.

	— Би ерөөсөө юу ч ойлгохоо болиод байна. Тийм юм бол та ер нь яаж Амьд толгойн дүрээр хувирсан юм бэ? Би харсан шүү дээ, 

	— Энэ их амархан. Одоо намайг дагаад явцгаа. Тэгээд ойлгох болно гэв.

	Гудвин тэднийг нууц хаалгаараа ёслолын танхимын ард байдаг агуулахад дагуулж оров. Тэнд амьд толгой, лусын дагина, араатан санаанд оромгүй сонин шувуу загас сэлт байлаа. Энэ бүхнийг цаас, картон, цаасан шуумал зэргээр хийж амьд юм шиг гоё буджээ.

	一 За та бүхэн бол Агуу их бөгөөд Аймшигт Гудвиний хувирч чадах бүх дүр юм хэмээн илчлэгдсэн илбэчин инээгээд, 

	— Хар л даа, ямар ч циркт нэр хүнд аваад ирэхээр овоо олон юм байгаа биз дээ гэв.

	Арслан архирсаар толгой дээр хүрч очоод ууртай өшиглөв. Толгой шалан дээгүүр нүдээ эргэлдүүлэн өнхөрч гарав. Айж сандарсан Арслан архиран огло үсрэв.

	— Хамгийн төвөгтэй нь нүдийг нь залж удирдах байсан.

	Би түүнийг халхавчийн цаана зогсож байгаад утсаар татаж эргэлдүүлдэг байсан. Гэтэл нүд харуулах гэсэн зүг уруу, харж өгөхгүй зовоодог байсан. Охин минь, чи түүнийг ажсан ч байж магадгүй, 

	— Би их гайхсан юм. Гэвч би маш их айсан байсан тул юмны учир ойлгох сэхээ байгаагүй.

	— Би ч айлгана л гэж тооцоолж байсан юм. Ер нь миний хувилсан дүр маань бүтэл муутай болсон ч гэсэн орж ирсэн хүн айсандаа болоод барагтай алдааг анзаардаггүй юм гэж Гудвин үнэнээ хэлэв.

	— Наран бөмбөлөг? хэмээн Арслан хашхирчээ

	— Үнэндээ би танаас бусдаас илүү их айж байсан, учир нь ердөө л хөрөнгөөр бөмбөлөг хийж спирт шингээгээд шатаачихсан юм. Муугүй шатсан биз?

	Арслан Их илбэчнийг үзэн ядсан харцаар ширтэв.

	— Та хүмүүсийг хууран мэхлэхээсээ яагаад ичдэггүй хүн бэ? гэж Өвсөн хүү асуужээ.

	— Эхлээд ч санаа зовдог л байсан л даа, тэгээд сүүлдээ дасчихсан юм. За явъя, ёслолын танхимд очиж, би намтар түүхээ та нарт ярьж өгье Гудвин хэлэв.

	 

	 

	Гудвиний намтар түүх

	 

	Гудвин зочдыг зөөлөн сандалд суулгаад!

	— Намайг Жемс Гудвин гэдэг. Канзаст төрсөн юм гэж яриагаа эхлэхэд, 

	— Хаана гэнэ ээ... Канзаст аа? хэмээн Элли гайхан асуув.

	— Тийм ээ, охин минь, Бид хоёр уг нь нэг нутгийн улс гээд санаа алдав.

	Би Канзас нутгаас олон жилийн өмнө гарсан. Чамайг ирэхэд чинь миний сэтгэл их хөдөлж, өр нимгэрэх шиг болсон, гэвч би хэн болохоо танигдахаасаа айж чамайг Бастинда уруу явуулчихсан юм гээд санаа нь зовсондоо толгойгоо гудайлган, 

	— Гэхдээ ч мөнгөн шаахай чинь чамайг аварч гарна гэж найдсан юм. Үнэндээ зөв л бодож, харж байгаа биз дээ...

	 

	... За одоо өөрийн намтар түүхээ үргэлжлүүлье. Би залуудаа жүжигчин явсан хүн. Голдуу хаад баатрууд болж тоглодог байлаа. Гэтэл энэ ажил маань хөлс мөнгө муутай болохоор нь би бөмбөлөг чинь болов оо.

	— Юу болсон гэнэ ээ гэж Элли энэ үгийг ойлгоогүй тул асуув.

	— Бөм-бө-лөг-чин... Өөрөөр хэлбэл би хөнгөн хий дүүргэсэн бөмбөлөг хэрэглэн агаарт хөөрдөг болсон юм. Би улс амьтан зугаацуулах гэж ингэж зах зээлийн газар очиж нисдэг байсан юм. Уг нь би бөмбөлгөө урт уяагаар аргамждаг байлаа. Гэтэл нэг өдөр уяа тасарч миний бөмбөлгийг хүчит салхи хийсгэн, хаа хамаагүй зүгт хөөргөөд явчихдаг байна. Би олон хоног говь цөл асар том уул нурууд дээгүүр ниссээр эцэст нь одоогийн Гудвиний орон гэж байгаа энэ үлгэрийн оронд газардсан юм. Тал талаас хүмүүс гүйж ирж намайг тэнгэрээс бууж ирэхийг харсан учраас Их шидтэн гэж итгэцгээсэн юм. Би энэхүү гэнэн сэтгэлт хүмүүст өөрийнхөө үнэн байдлыг хэлсэнгүй, харин ч өөрөө хаад, баатрууд болж тоглож байсан минь санагдаж шидтэн болж тоглоод үзсэн юм. Анхных гэхэд овоо болсон шүү. Гэхдээ энд ямар шүүмжлэх хүн байх биш дээ. Би өөрийгөө энэ орны хаан гэж зарлахад эндхийнхэн дуртайяа миний захиргаанд орсон юм. Тэд улс орныг сүйтгэдэг хорон муу санаатнуудаа хамгаалах ид шидтэн гэж намайг бодсон юм. Юуны түрүүнд би Маргад эрдэнэ хотыг байгуулсан.

	— Энэ их ногоон гантигийг хаанаасаа гаргасан юм бэ? гэж Элли асуув.

	— Бас энэ эрдэнэсийг? гэж Өвсөн хүү нэмж асуув.

	— Энэ их ногоон эд юмсыг? гэж Төмөр хүн асуув.

	— Тэвчээртэй сонс найзууд минь, та нар одоохон миний бүх нууцыг мэдэх болно хэмээн Гудвин инээмсэглэн хэлээд, 

	— Миний энэ хотод бусад хотоос илүү гэхээр ногоон өнгийн юм байхгүй гэснээ дуугаа учиртайхан гэгч нам болгон, 

	— Учир нь юунд байна гэвэл байна шүү дээ? Учир нь энэ ногоон нүдний шилэнд л байгаа юм, Миний албатууд тийм шилийг нүднээсээ ер салгадаггүй юм.

	一 Юу гэнэ ээ? Тэгвэл байшин, зам ногоон гантиг чулуу... 

	— Цөмөөр цагаан шүү, охин минь

	— Эрдэнийн чулуунууд? гэж Өвсөн хүү асуув.

	— Жирийн л шил. Харин сайн чанарын шил хэмээн Гудвин хэлээд

	— Би зардал хайрлаагүй юм. Харин гадна цамхаг дээр нь бол жинхэнэ эрдэнэсийн чулуу. Их алсаас харагддаг шүү.

	Элли болон түүний нөхөд улам бүр гайхахын ихээр гайхаж байлаа. Тотошкагийн хүзүүнд зүүж өгсөн ногоон тууз Маргад эрдэнэ хотоос гараад харахад цагаан болчихсон байсны учрыг Элли сая ойлгов.

	Гудвин цааш нь уужуу тайван ийн ярив.

	— Маргад эрдэнэ хотыг нэлээд хэдэн жил барьж дуусгаж авсан минь сая нэг хорон санаат шидтэнүүдээс хамгаалах юмтай болж билээ. Би тэр цагт залуу байжээ. Хэрэв би ард түмэнтэй хутгалдаад байвал удахгүй жирийн хүн гэдгээ танигдана, тэгээд л миний бүх эрх мэдэл дуусна гэсэн бодол орж ирдэг юм байна. Ингээд би ёслолын ордон түүний хажуу өрөө тасалгаануудаас гарахаа больсон юм. Би гадаад ертөнцтэй тэр, бүү хэл зарц нартайгаа харилцаагаа бүрэн тасалсан. Би та нарын үзсэн элдэв баг сэлтийг хийж, гайхам илбэ үзүүлж эхэлсэн. Ингээд би өөртөө Агуу Их бөгөөд Аймшигт гэсэн сүр бадруулам нэр өгсөн. Хэдэн жил өнгөрөхөд миний үнэн дүрийг мартаж, миний тухай улс орон даяар элдэв цуу тарсан. Би ингэж хүмүүст өөрийгөө ид шидтэн гэж итгүүлж чадаад алдар нэрээ улам цуурайтуулах гэж элдвээр хичээж ирсэн. Би ийнхүү санаандаа хүрч байсан авч эндэх үе ч гарч л байсан. Бастиндатай хийсэн дайнд би ёстой муугаа үзсэн. Нисдэг сармагчнууд миний цэргийг бут ниргэсэн бөгөөд азаар би өөрөө зугтаж амжиж, олзлогдохоос аврагдсан юм. Тэр цагаас хойш би шидтэнүүдээс үхтлээ айх болсон юм. Хэрэв тэд миний үнэндээ бол шидтэн биш гэдгийг мэдлээ л бол би дууслаа гэсэн үг. Эллигийн байшин Гингемаг дарж алсан гэдгийг сонсоод би ер нь юутай их баярласан гээч. Тэгээд удаах шуламсыг бас устгаж авбал ямар догь вэ гэж бодоод чамайг Бастиндыг даруулахаар явуулах гэж зүтгээд байсан минь тэр. Одоо тэгээд Элли маань Бастиндыг хайлуулж үгүй хийчхээд ирэхэд нь би өөрөө амласнаа биелүүлж чадахгүй байгаагаа хэлэхэд ичгүүртэй байна хэмээн Гудвин санаа алдав, 

	— Та ер нь муу хүн байхаа гэж Элли хэлэв.

	— Үгүй дээ, охин минь. Би муу хүн биш, харин муу шидтэн.

	— Тэгвэл би танаас тархи хүртэх өнгөрчээ? гэж Өвсөн хүү зүрх шимшрүүлэн асуув.

	— Та тархиар юу хийнэ. Таны тухай миний мэдэж байгаа бүхнээс үзвэл та ямар ч хүнээс дутуугүй сэтгэдэг л юм байна шүү дээ гэж Гудвин Өвсөн хүүд бялдуучлав.

	— За тийм ч байж болох юм. Гэхдээ л тархигүй бол аз жаргалгүй явах болно шүү дээ гэж Өвсөн хүү үг сөрөв. 

	Гудвин түүнийг анхааралтай ажигласнаа:

	— Та тархи гэж ямар юм байдгийг мэдэх үү? гэж асуув.

	— Мэдэхгүй, харахад ямар юм байдаг гэдгийг нь төсөөлөх ч юм алга гэж Өвсөн хүү үнэнээ хэлэв.

	— За тэгэхлээр байна шүү. Маргааш над дээр хүрээд ир. Би таны толгойг нэгдүгээр зэргийн тархиар дүүргээд өгье. Та өөрөө тархиа ажиллуулж сурах хэрэгтэй шүү.

	— За, би сурна аа гэж Өвсөл хүү урамтай хашхирахад, 

	— Сурна гэдгээ би танд андгайлъя. Ямар гоё вэ! Одоохон би тархитай болох нь гээд Өвсөн хүү баяр хөөр болон дэвхцэж байв. 

	Гудвин гүүн уруу инээмсэглэж байлаа, 

	— Эр зоригийн талаар юу бодож байна? хэмээн Арслан ноомойнхон дуугарав.

	— Та бол эр зоригтой араатан. Та нар өөртөө итгэл хүч л дутаж байна. Ер нь ямарваа амьд амьтан аюулаас айдаг бөгөөд эрэлхэг зориг гэдэг маань энэ айдаг зангаа л ялна гэсэн үг. Та бол энэ айдаг зангаа ялж чаддаг биз дээ Гудвин хариу хэлэв. 

	— Та надад юунаас ч үл айх тийм эрэлхэг зориг хайрлаж үз гэж Арслан санасандаа хүрэх гэж зүтгэв.

	— За тэгье. Маргааш над дээр хүрээд оч. Эр зоригийг чинь өгье гэж Гудвин ёжтой нүдээр инээн хэлжээ.

	一 Эр зориг алтан тагтай саван дотор буцалж байдаг биз? гэж Өвсөн хүү лавлан асуув.

	— Бараг тийм шүү. Хэн үүнийг танд хэлээ вэ? гэж Гудвин гайхав.

	一Маргад эрдэнэ хот орох замд тааралдсан малчин.

	一 Тэр хүн миний тухай сайн мэднэ гэж Гудвин товчхон хариулав.

	— Та надад зүрх өгөх үү? гэж Төмөр хүн асуув.

	— Зүрх олон хүнийг аз жаргалгүй болгосон юм. Зүрхтэй байна гэж тийм ч хүсээд байх юм биш дээ.

	— Энэ тухай маргавал маргая л даа. Хэрэв би зүрхтэй болчихвол зовлон тохиолдсон ч шал тоохгүй даван гарна.

	— За яах вэ. Маргааш та зүрхтэй болно. Үнэндээ би олон жил илбэчин байсан болохоор сураагүй юм тун ч ховор шүү.

	— Канзаст эргэж очих юу болж байна? гэж Элли асуув. Охины зүрх хүчтэй догдлов.

	— Аа, охин минь, Энэ бол тун ч бэрх. Гэхдээ надад хэд хоногийн хугацаа өг. Би чамайг Канзас уруу чинь явуулаад өгч чадаж ч юу магад.

	— Та чадна аа чадна! Виллиний шидэт сударт хэрэв гурван амьтны өнө мөнхийн хүслийг биелүүлэхэд би тусалж чадвал гэртээ эргэж харина гэсэн байгаа юм гэж Элли баяр хөөр болон хашхирав.

	— Ер нь бүтэх биз ээ! гэж Гудвин түүний үгийг дэмжээд!

	— Шидэт сударт итгэх ёстой. Одоо найз нар минь явцгаа. Миний ордонд гэртээ байгаа юм шиг байгаарай. Би та нартай өдөр болгон уулзаж байх болно. Харин намайг мэхлэгч гэдгийг хэнд ч хэлж үл болно гэж сургаж хэлэв.

	Найзууд Гудвиний ёслолын танхимаас сэтгэл хангалуун гарчээ. Эллид Агуу их бөгөөд Аймшигт мэхлэгч түүнийг Канзаст нутагт нь хүргэж өгөх байх гэсэн бат итгэл төржээ.

	 

	
ХҮСЭЛ БИЕЛСЭН НЬ ХЭМЭЭХ ГУРАВДУГААР БҮЛЭГ

	Их мэхлэгчийн гайхамшигт урлаг

	Өглөө нь Өвсөн хүү гархитай болохоор Гудвин уруу хөгжил баясалтай гарч өгөв. 

	— Найзууд минь ээ, би бүр яг хүн шиг болчхоод эргэж ирнэ гэж Өвсөн хүүг хашхирахад:

	— Чамайг хуучин тархитайгаа байхад чинь ч би хайртай шүү дээ гэж охин үгний хариу болгож хэлжээ.

	— Тэгэх тусмаа их сайн. Тэгээд миний шинэ тархинд агуу их санаа төрөх тэр үед намайг нэг хараарай даа гэв.

	Илбэчин Өвсөн хүүг найр тавин угтав.

	— Найз минь, толгойг чинь салгаж авбал уурлахгүй биз?

	Авч байж дотор нь тархи дүүргэхгүй бол болохгүй нь гэж тэр асуужээ. 

	— Иш, бололгүй яах вэ, санаа зовсны хэрэггүй. Та толгойг минь салгаж аваад хэчнээн удаасан ч болно. Ингэлээ гээд надад муу юм ер байхгүй хэмээн Өвсөн хүү хөгжилтэйеэ хариу өчив.

	Гудвин Өвсөн хүүгийн толгойг салгаж аваад элдэв янзын зүү, тэвнэ хольсон үрдэс дүүргэсэн хүүдийгээр солин буцааж байранд тавьж өгөөд баяр хүргэн, 

	— Одоо та хамгийн ухаантан хүн боллоо. Таны толгойд хамгийн шилдэг тархи тавьсан гэж хэлэв.

	Өвсөн хүү Гудвинд халуун талархал илэрхийлээд найз нөхөд уруугаа яаран одов. Элли түүнийг нүдээ бүлтийлгэн ширтэв. Учир нь Өвсөн хүүгийн толгой цүндийсний гадна зүүний үзүүр тал тал тээшийгээ цухуйжээ.

	— За ямар байна гэж халамжит Элли нь асуув.

	— Би өөрийгөө цэцэн мэргэн болж байгааг мэдэрч эхэлж байна. Харин би одоо шинэ тархиа ашиглаж сурах л үлдээд байна. Тэгээд л би чинь алдар цуутай хүн болчихно.

	— Чиний тархинаас зүүнүүд шөрвийж шорвойлцоод байгаа нь ямар учиртай юм бэ? гэж модчин асуув.

	— Энэ бол ухаан нь хурц болохын шинж тэмдэг гэж хулчгар Арслан мэдэмхийрч гэнэ.

	Өвсөн хүүгийн ийнхүү сэтгэл хангалуун байхыг хараад Төмөр хүн Гудвин дээр очжээ.

	— Танд зүрх суулгахын тулд цээжинд тань цоорхой гар хэрэг гарах нь гэж Гудвин хэлэв.

	— Би таны мэдэлд. Хаана минь ч огтолж нүх гаргасан хамаагүй гэж Төмөр хүн хариу өчив.

	Гудвин түүний цээжийг өрөмдөн жижиг нүх гарган үрдэс чихсэн торгон гоё зүрх үзүүлээд, 

	— Таны сэтгэлд нийцэж байна уу? гэв.

	— Яасан гоё эд вэ? Энэ гоё зүрх сайхан сэтгэлтэй байж таарна биз дээ? Хайрлаж чадах уу?

	— Иш, Санаа зоволтгүй. Та энэ зүрхийг суулгаад анахаараа хорвоогийн хамгийн зөөлөн сэтгэлтэй хүн болно гэв.

	Зүрхийг суулгаж, цоорхойг бөглөн гагнахад баяр хөөр бялхсан Төмөр хүн найз нар уруу! аа яаран одов.

	— Хонгор найзууд минь ээ! Би юутай аз жаргалтай болсон гээч! Зүрх минь цээж бие дотор урьдын адил байна. Бүр ч урьд өмнөхөөсөө хүчтэй цохилж байна. Алхах гишгэх тутамд зүрх минь бүр цээжний ясанд хүрч тултлаа цохилж байна. Бас тэгээд байна шүү дээ? Урьд байсан зүрхнээс минь улам уяхан болчхож. Хайр сэтгэл, халамж уяралд би умбаж байна гэж тэр чанга дуугаар зарлав.

	Ёслолын танхимд арслан яаж оров.

	— Би, эр зориг горилж ирлээ хэмээн Арслан хөлөө ээлжлэн сойж гишгэсээр дорой дуугарав.

	— Одоохон гэж Гудвин хэлээд эргэж шүүгээн дотроос лонх гаргаж ирэн дотор нь байсан шингэн зүйлийг алтан аяганд юүлснээ, 

	— Та үүнийг уух ёстой гэв. Үнэр нь арсланд эвгүй байсанд:

	— Энэ чинь юу юм? гэж итгэл муутай асуув.

	— Энэ бол эр зориг. Эр зориг дандаа цээж бие дотор байдаг юм. Иймд та үүнийг уучих.

	Арслан ярвайсан боловч тэр юмыг нь ууж орхисноор барахгүй тавгийн нь хүртэл долоогоод, — Пөөх, үнэхээр зүрх орж байна гээч. Эрэлхэг зориг хамаг зүрх судсаар минь гүйгээд цээжинд минь очиж давчдуулж байна. Ёстой нэг гялайлаа. Агуу их шидтэн минь гэж тэр баярлан архираад найз нар дээрээ очихоор ухасхийв...

	Эллигийн хувьд хүлээлтийн уйтгарт дарагдсан өдөр хоногийг өнгөрөөсөөр. Гурван найзынх нь өнө мөнхийн хүсэл биелснийг харах тусам Канзас нутагтаа очих гэсэн түүний хүсэл урьд урьдынхаасаа илүү оргилох боллоо. Тэр хэд цааш хэрхэхийг олон хоног хэлэлцжээ.

	Өвсөн хүү толгойд нь гайхамшигт уран санаанууд төрж байгаа хэдий ч харамсалтай нь зөвхөн өөрөө л түүнийгээ ойлгохоос бус гадагш гаргаж хэлж чадахгүй байгаагаа ойлгуулах гэж мэрийнэ. Төмөр модчин алхах хөдлөх бүрд цээжинд нь зүрх цохилох өөрт мэдэгдэх нь юутай таатайг үргэлж ярина. Тэр үнэн 

	Арслан учиргүй их зүрх зориг орсон тул сэлмэн шүдтэй арван бартай тулалдсан ч бэлэн гэж омог бардам хэлж байв.

	Гудвин түүнд биеэ барьж чадахааргүй болтол нь дэндүү их зүрх зориг оруулчихсан юм биш байгаа даа. Тэгвэл ч баларч мэднэ хэмээн Төмөр хүн дотроо болгоомжилж байжээ.

	Харин Элли л таг дуугүй, Канзас нутгаа санан уйтгарласаар байжээ. 

	Тэгж тэгж нэг өдөр Гудвин Эллиг дуудаж гэнэ.

	— За, охин минь, хоёулаа Канзас орох аргыг арай гэж олох шиг боллоо.

	— Та тань надтай цуг явах юм уу гэж Элли гайхахын ихээр гайхжээ.

	— Тэгэлгүй яах вэ. Үнэнийг хэлэхэд, байнга ганцаар нууц байдалд үнэн нүүр царайгаа харуулахаас айн суусаар уйдаж гүйцлээ. Тэгснээс Канзасдаа очиж, циркт хуучин ажилдаа оръё гэж илбэчин хэлэв.

	— Ямар гоё вэ? хэмээн Элли алга ташин дэвхцэж дуу алдаад, 

	— Хэзээ замд гарах вэ? гэж асуув.

	— Бас ч зай байна. Энэ орноос зөвхөн агаараар л гарч явж болно гэдэг нь тодорхой. Би бөмбөлөгтэйгөө, чи байшинтайгаа салхинд хийсэж энэ газар ирээ биз дээ. Миний бөмбөлөг энд хэвээрээ байгаа. Энэ олон жил би түүнийг хадгалсаар л байсан юм. Харин зарим нэг газар нь нөхөөс тавих хэрэг гарна. Бөмбөлгийг дүүргэдэг тусгай хөнгөн хий устөрөгчийг би олж чадна.

	Агаарын бөмбөлгийг засах гэж хэд хонов. Элли удахгүй салан одох болсноо нөхдөдөө дуулгахад Өвсөн хүү, Төмөр хүү, Арслан гурав хүнд гунигт дарагдав.

	Товлосон өдөр ч ирлээ. Гудвин өөрийгөө олон жил уулзаагүй Агуу их Шидтэн наран дээр очих гэж байгаа гэж хот даяар зарласан тул ордны өмнөх их талбай хүнээр дүүрчээ. Гудвин устөрөгч бүхий төхөөрөмжийг ажиллуулахад бөмбөлөг тэр дороо хий орж эхлэв.

	Бөмбөлгийг хийгээр дүүрмэгц Гудвинийг сагсанд явж ороход олны сэтгэл айж хирдхийх ч шиг, баярлаж бахдах ч шиг болжээ. Гудвин цугларсан олонд хандаж, 

	— Сайн сууж байгаарай, нөхөд минь гэж хэлэхэд цугларсан олон хурай, хурай» гэж хашхиралдан ногоон малгайнуудаа дээш нь шидэцгээж байв.

	— Бид олон жил эв найртай амьдрав. Одоо би та нараасаа хагацаад явна гэхэд хүнд байна... гээл Гудвин нулимсаа арчихад олны дотор санаа алдацгаах нь дуулдаж байв.

	— Гэвч миний найз нар намайг ир гэж шаргуу шаардаж байгаа тул би түүний үгэнд орохоос өөр замгүй. Учир нь Нар бод надаас илүү шидтэн билээ. Намайг санаж дурсаж яваарай. Гэхдээ их гуньж гутарсны хэрэггүй шүү. Учир нь их гуниг гэдэс ходоодонд халтай байдаг юм. Миний тогтоосон хуулийг сахиж явцгаагтун! Нүднийхээ шилийг авч болохгүй шүү. Ингэвээс учиргүй их гай зовлон нөмрөн ирэх болно. Өөрийнхөө оронд би эрхэм дээд язгууртан Өвсөн хүү Цэцэнг танай улсын хаанаар тохоон томилж байна. 

	Сэтгэл нь догдолсон Өвсөн хүү ганган таягаа тулсаар урагш гарч ирээд бүрх малгайгаа ихэмсгээр дээш нь өргөхөд хонхны нь дуу уянгатай дуугарсанд Маргад эрдэнэ хотынхон малгайн доороо хонх уядаг заншилгүй тул цугларсан олон бишрэн шуугилдав. Тэд Өвсөн хүүг баяр хөөр болон хаанаараа өргөмжлөөд эзэндээ үнэнч зүтгэхээ тангараглацгаав.

	Найз нартайгаа салж ядан уяран хайлан байсан Эллиг Гудвин дуудаж, 

	— Сагсанд хурдан орж суу. Бөмбөлөг нисэхэд бэлэн боллоо!гэв 

	Элли асар сүрлэг Арслангийн хоншоор дээр сүүлчийн удаа үнслээ. Арслангийн сэтгэл нь уяран нүднээс нь том том нулимс бөмбөг байв. Тэр нулимсаа сүүлнийхээ үзүүрээр арчих ч сэхээгүй ажээ. Дараа нь Өвсөн хүү, Төмөр хүн хоёр Эллийн гарыг халуун дотно атгаж, энэ хооронд Тотошка Арслантай салах ёс гүйцэтгэн, их найзаа хэзээ ч мартахгүйгээ илэрхийлж, Канзаст тааралдсан арслан болгонд мэндийг нь дамжуулна гэж амлаж байлаа.

	Гэтэл гэнэт хүчит хуй салхи хөдлөв.

	Бөмбөлөг тэнгэрт юу юугүй хөөрөхөд бэлэн болоод уясан уяаг тас татах гэж байгааг илбэчин ажаад, 

	— Хурдал, хурдал гэж сандран хашхиртал гэнэт пад хийсэн дуу гарч уяа тасрахад бөмбөлөг дээш хөөрөв.

	— Буцаад ир! Хүлээгээч! Намайг аваад Канзас уруу минь яваач хэмээн Элли цөхрөнгөө бартал хашхирч байлаа.

	Гэвч харамсалтай нь агаарын бөмбөлөг эргэж бууж яахан чадах билээ. Догшин салхинд улам хурдтайгаар нисэн одов.

	— Баяртай охин минь хэмээх Гудвиний дуу бүлэг сонсгож, бөмбөлөг хурдан нүүх үүлсийн цаагуур ороод явчхав.

	Маргад эрдэнэ хотынхон тэнгэр өөд удтал ширтэж ширтэж, гэр гэр уруугаа таран явцгаав. Маргааш нь нар бүтэн хиртэв. Энэ бол Гудвин Наран дээр буухдаа ийнхүү нар хиртүүлсэн аж гэж Маргад эрдэнэ хотын иргэд бодоцгоожээ.

	Ингээд Маргад эрдэнэ хотын хуучин хаан Наран дээр амьдран сууж байгаа гэсэн яриа тэр орон даяар түгжээ. Ард түмэн Гудвинийг дурсан санаж байсан боловч их гунигт дарагдсангүй. Яагаад гэвэл тэд ухаан нь зөвхөн толгойн дотроо багтахаа болиод бас зүү хэлбэрээр гадагшаа гарч ирсэн тийм их ухаантай шинэ эзэн Өвсөн хүү мэргэн хаантай болсон гэнэ.

	— Өвсөн чихмэл хаантай өөр тийм улс гүрэн энэ ертөнцөд байхгүй гэж ярилцан Маргад эрдэнэ хотынхон их бардам додигор явцгаах болжээ.

	Хөөрхий Элли ингээд Гудвиний хотод үлджээ. Тэр цурхиран уйлсаар ордонд очиж гэнэ. Канзастаа эргэж очих ямар ч найдваргүй болсон мэт бодож байв гэнэ.

	 

	Дахин аян замд гарсан нь

	 

	Элли нүүрээ гараараа таглан цөхрөн уйлсаар л байжээ. Өрөөнд Төмөр хүний нүсэр алхаа сонстол.

	— Би чамд саад хийчхэв үү дээ? гэж Түлээчин санаа нь зовон асууснаа, 

	— Надтай ярих тэнхээгүй сэтгэл чинь хямарчихсан байгааг ойлгож байна. Гэхдээ байна шүү дээ, би Гудвинийг дурсан нэг уйлмаар байна. Гэтэл миний нулимсыг арчиж өгөх амьтан алга. Арслан хойд хашаанд өөрөө уйлаад сүйд. Өвсөн хүү чинь хаан болохоор ойр зуурын үл ялих юмаар тух гавыг нь алдуулах эвгүй. 

	— Ээ, хөөрхий зайлуул!

	Элли босож Модчиныг уйлахад нь нулимсыг нь алчуураар хичээнгүйлэн арчиж байв. Төмөр хүн уйлахаа больж гоё савтай тосоо гарган биеэ нямбай гэгч нь тослов. Анивчууруудын бэлэглэсэн тэр тосыг ташаандаа байнга зүүж явдаг байв.

	Элли шөнө нь том, шувуу өөрийг нь дээрээ суулган Канзасын тал дээгүүр тэнгэрт өндөр нисэж, төрсөн гэр нь алсад харагдаж байна гэж зүүдлэв. Баярласандаа хашхирч сэрээд зүүд байсанд гутрахдаа нойр нь хулжжээ.

	Өглөө нь тэд цөмөөрөө цааш яах тухайгаа ярилцахаар ёслолын танхимд цугларав. Маргад эрдэнэ хотын шинэ эзэн хаан гантиг ширээндээ сүр жавхлантайяа заларч, бусад нь өмнө нь хүндэтгэлтэйеэ мэхийн зогсоцгоов. 

	Өвсөн хүү хаан болонгуутаа эртнээс мөрөөдөж явсан хүслээ биелүүлж ногоон хамба хилэн хувцас, шинэ бүрх малгайтай болжээ. Харин хуучин бүрх малгайдаа байсан хонхыг авч шинэ малгайдаа хадуулсан ажээ. Хөлдөө дээд зэргийн савхиар хийж гялалзтал тосолж зүлгэсэн ногоон гутал өмсжээ. Шинэ хаан:

	— Бид баян тансаг амьдрах болно. Энэ ордон, Маргад эрдэнэ хот бүгдээрээ биднийх. Дөнгөж саяхан хээр талд хэрээ айлгаж явсан би одоо Маргад эрдэнэ хотын хаан болжээ. Иймд би чин сэтгэлээсээ хэлэхэд хувь заяандаа гомдох юм алга... гэхэд нь Тотошка биеэ тоосон Өвсөн хүүгийн үгийг таслан: 

	— Чи ийм өөдтэй өнгөтэй яваагаа хэний хүч гэж бодож байна? гэж ууртай асуув.

	— Мэдээжийн хэрэг, Эллийн хүч. Хэрэв Элли байгаагүй сэн бол би одоо гадсанд өлгөөтэй л байж байх шүү дээ... гэж Өвсөн хүү ичингүйрэн хэлэв. 

	— Бас чамайг шуурга задлан хийсгэж, хэрээ тоншин дуусгах байсан шүү гэж Түлээчин үг нэмээд, 

	— Хэрэв Эллиг байгаагүй сэн бол би ч өөрөө одоо балар ойд зэвэрчихсэн хэвтэх байсан... Элли бидэнд тун олон юман дээр тус болсон. Би зүрхтэй болоо биз дээ. Энэ бол миний ганц хүсэл байсан юм гэв.

	— Миний тухайд гэвэл ярих юм алга. Ертөнцийн араатан дотроос хамгийн зоригтой нь. Одоо ордон руу минь махчид ч юм уу, сэлмэн соёот барс дайраасай билээ. Тэгвэл би тэдэнд нэг үзүүлээд өгөх юм сан гэж Арслан архирав.

	— Уг нь Элли бидэнтэйгээ цөмөөрөө энэ ордондоо үлдвэл мөн жаргалтай сайхан амьдрах сан даа гэж Өвсөн хүү өгүүлэв. 

	— Тэгж болохгүй. Би Канзастаа аав ээж хоёр дээрээ очмоор байна гэж Элли хариулав.

	— Эллигийнхээ хүслийг яаж биелүүлэх вэ? Өвсөн хүү чи бусдаас илүү ухаантай хүн. Наад шинэ тархиа олигтойхон ажиллуулж үз гэж Төмөр хүн хэлэв. 

	Өвсөн хүү толгойныхоо зүүнүүдийг гадагш бараг сугарч гартал нь хүчтэй сэтгэж эхлэв. 

	Тэр бодож бодож: 

	— Нисдэг сармагчнуудыг дуудах хэрэгтэй! Тэд Эллиг нутагт нь хүргэж өгөг! гэж хэлэв. 

	Нээрэн тэгье. Зөв! Би тэднийг бүр мартаж орхиж хэмээн Элли хашхирав.

	Тэр Алтан малгайгаа авчирч өмсөөд шидэт үгээ хэлэв. Тэгтэл нээлттэй цонхоор сармагчны сүрэг нисэн орж ирж гэнэ.

	— Алтан малгайн эзэн та юу айлдах сан бол? гэж сармагчны сүргийн тэргүүн асуув.

	— Тотошка бид хоёрыг мянган уул давуулан Канзаст хүргэж өгөөч! Уорра тэргүүн толгой сэгсрэн: 

	— Канзас бол Гудвиний орны хилээс нааш байдаг. Тиймээс би тийш нисэж чадахгүй. Ингээд та нар Алтан малгайн хоёр дахь ид шидийг ийнхүү дэмий алдсанд чинь харамсаж байна. Ингээд тэргүүн сармагчин мэхийн ёслоод сүрэг сармагчин шуугин шаагин нисэн одов.

	Элли цөхрөнгөө барж гэнэ. Өвсөн хүү дахиад гүн бодолд дарагдаж, толгой нь их ачааллаас болж памбайж пөмбийжээ. Элли үүнд нь бүр санаа зовдог боллоо.

	— Цэргийг дууд! гэж Өвсөн хүү тушаал буулгав.

	Гудвиний үед нэг ч орж үзээгүй ёслолын танхимд орохдоо Дин Гиор ихэд айн сандарчээ. Наадуул нь түүнтэй зөвлөж гэнэ. 

	— Мянган уулсыг яаж давахыг Гудвин л мэддэг байсан. Гэвч би ягаан орны сайн санаат шидтэн Стелла л Эллид тус болох байх гэж би бодож байна. Тэр өөрийнхөө орны бүх шидтэнээс хамгийн хүчтэй нь. Тэр үүрд орь залуугаараа явахын нууцыг мэддэг юм. Ягаан оронд очих зам саад ихтэй ч гэсэн ер нь л Стелла дээр очихыг би зөвлөх байна гэв. 

	Цэрэг хаандаа мэхийн ёслоод гарав.

	— Элли, Ягаан орон руу явахаас биш. Хэрэв Элли эндээ, ордонд байгаад байх юм бол хэзээ ч Канзастаа очихгүй шүү дээ. Маргад эрдэнэ хот бол Канзас нутаг биш, Канзас бол Маргад эрдэнэ хот биш гэж Өвсөн хүү айлдав. 

	Бусад нь Өвсөн хүүгийн цэцэн мэргэн үгэнд бишрэн гайхаж таг дуугүй зогсоцгоож байв. Гэтэл: 

	— Би Эллитэй явна. Энэ хотоос уйдаж байна. Би бол зэрлэг араатан юм чинь, ой тайгаа санаж байна. Тэгээд ч бас Эллигээ аян замд нь хамгаалж явахгүй бол болохгүй гэж Арслан гэнэт ам нээжээ. 

	— Зүйтэй! Явж сүхээ хурцалъя. Ир нь мохчихсон шиг байна билээ гэж Төмөр хүн хашхирав.

	Элли баярласандаа Төмөр хүн рүү ухасхийн тэвэрч авав.

	— Бид маргааш өглөө хөдөлнө? гэж Өвсөн хүү хэлэв.

	— Юу? Чи бас бидэнтэй явах юм уу? Маргад эрдэнэ хотоо яах болж байна? гэж бүгд гайхацгаав. 

	— Намайг эргэж иртэл байж л байна биз дээ гэж Өвсөн хүү хүйтэн хэлээд, 

	— Элли байгаагүй сэн бол би улаан буудайн талбайд хэрээ үргээгээд шонгийн оройд өлгөөтэй байх байсан. Элли байгаагүй сэн бол би ийм гайхамшигт тархитай болохгүй байсан. Элли байгаагүй сэн бол би Маргад эрдэнэ хотын хаан ч болохгүй байсан. Хэрэв энэ бүхнийг мэдсээр байж би Эллиг зовсон цагт нь орхивол миний найз та бүхэн намайг өөдгүй амьтан гэж зүй ёсоор нэрлэх болно гэв. 

	Шинэ тархитай болсноос хойш Өвсөн хүү их уран цэцэн ярьдаг болжээ. 

	Элли найз нөхдөдөө чин сэтгэлээсээ талархал илэрхийлээд:

	— Маргааш! Маргааш аян замд гарна гэж Элли хөгжил баясалтай хашхирав. 

	— Ямар гоё вэ! Маргааш! Маргааш замдаа гарна! гэж Өвсөн хүү баясан хашхирснаа гэнэт эргэн тойрноо сэрэмжлэн харж амаа таглав. Нээрэн Маргад эрдэнэ хотын хаан яалаа гэж ингэж ёс алдаж болох билээ дээ! 

	Өвсөн хүү өөрийг нь эргэж иртэл хотыг захируулахаар цэргийг томилжээ. Тэрхүү Дин Гиор шулуухан хаан ширээнд очиж суугаад Өвсөн хүүг эзгүй хойгуур ажил хэргийг дээд зэргээр явуулж хаан ширээг унтах, идэх үедээ ч орхихгүй гэж амлав. Тийнхүү хааныг аялан явах хооронд засгийн эрхийг хэн ч булааж авч чадахгүй гэдэг нь ойлгомжтой боллоо. 

	 

	* * *

	 

	Өглөө эрт Элли найз нартайгаа хотын хаалган дээр ирэв. Хаалганы манаач тэднийг холын аюултай аялалд дахин гарч байгаад ихэд гайхаж байв. 

	— Хаан минь та аль болох хурдан эргэж ирээрэй гэж тэр Өвсөн хүү эзэндээ хэлэв.

	— Би Эллиг Канзаст хүргэж өгөхгүй бол болохгүй. Миний албат нарт миний төлөө огт санаа зовсны хэрэггүй гэж хэлээрэй. Намайг шархтуулах аргагүй. Иймд би бүрэн бүтэн эргэж ирнэ хэмээн Өвсөн хүү ихэмсэг хэлжээ.

	Хаалганы манаач тэдний нүдний шилийг авахад Элли түүнтэй нөхөрсгөөр салах ёс гүйцэтгэв. Ингээд аянчид өмнө зүгийг чиглэн гарч гэнэ. Тэнгэр цэлмэг сайхан эргэн тойронд сэтгэл сэргэж нүд баясам тансаг гоё нутаг дуниартаж байв.

	Стелла өөрийг нь Канзаст хүргэж өгнө гэдэгт Элли итгэж байлаа. Тотошка онгироо Гектораас өшөөгөө авна гэж мөрөөдөн үглэж явлаа. Өвсөн хүү, Төмөр хүн хоёр Эллид тус болж яваадаа баяртай ажээ. Арслан эр зоригтой болсондоо бахархан, араатнуудтай учирч, тэдний хаан сэдгээ үзүүлээд өгөх юм сан гэж тэсэж ядан явав. 

	Нэлээд хол яваад аянчид эцсийн удаа Маргад эрдэнэ хотын цамхаг руу эргэж харав.

	— Гудвин ч тийм муу шидтэн ч байгаагүй дэг ээ гэж Төмөр хүн хэлэв. 

	— Яриа юу байх вэ ээ! Тэр надад ухаан хайрлаж чадсан. Бас тэгээд хэчнээн хурц ухаан гээч гэж Өвсөн хүү үг нэмэв.

	— Гудвин өөрөө надад хийж өгсөн шигээ эр зоригийн, рашаанаасаа жаахан уучихвал ёстой дийлдэшгүй хүн болно доо гэж Арслан хэлэв. 

	Элли таг дуугүй байв. Гудвин түүнийг Канзаст нь хүргэж өгнө гэж хэлсэн амандаа хүрээгүй. Гэвч охин түүнд муу юм санахгүй явлаа. Гудвин чадах бүхнээ хийсэн, түүний төлөвлөгөө биелээгүй нь өөрийн нь буруу биш. Гудвин өөрөө шидтэн биш гэж үнэнээ хэлсэн шүү дээ.

	 

	 

	Үер

	 

	Аянчид хэдэн өдөр өмнө зүгийг чиглэн эгц шулуун явсаар байв. Мал аж ахуйтнууд улам улам цөөрсөөр, сүүлдээ бүр үзэгдэхээ болив. Эргэн тойрон тэнгэрийн хаяа хүртэл цэлийсэн тал нутаг. Энэ хээр талд шувуу хүртэл ховорхон тул Арслан шөнийн цагаар идэш хайн анд морддог болов. Тотошка Арсланг дагаж анд удаан явж чаддаггүй байв. Гэвч цаадах нь эргэж ирэхдээ найздаа үмх мах зуугаад ирдэг байлаа.

	Аянчид бэрх хэцүүгээс үл шантран замаа цааш нь хөөсөөр л байв. 

	Нэг өдөр үдийн хэрд тэд бургасан шугуй дахь намхан эрэгтэй өргөн мөрөнд тулж очив. Цөм арга тасран дэмий л бие бие рүүгээ харав. 

	— Сал хийцгээх үү? гэж Төмөр хүн асуув.

	Өвсөн хүү байдгаараа ярвайжээ. Учир нь тэр Маргад эрдэнэ хот орох замдаа гол гарах гэж баларснаа мартаагүй ажээ. 

	— Нисдэг сармагчнуудаар ус гаргуулбал дээр юм биш үү. Хэрэв дахиад гол дунд зоогдчихвол, би аврагдахаа өнгөрлөө гэсэн үг. Энд ямар өрөвтас байх биш гэж тэр үглэж байв.

	Элли үүнийг зөвшөөрсөнгүй, замд ямар их саад бэрхшээл байгаа хийгээд Стелла тэднийг яаж угтахыг мэдээгүй байж Алтан малгайн эцсийн ид шидийг хэрэглэхийг түвдсэнгүй.

	Орой гэхэд Түлээчин маань салаа хийж дуусаж, тэд голыг гатлав. Өвсөн хүү болгоомжлон салын ирмэгээс холхон зогсож цэмцгэнэн тулгуур модыг тун болгоомжтой хатгаж байлаа. 

	Харин Төмөр хүн байдаг чадлаа шавхан үзэлцэж байв. Тэр гол санаснаас гүехэн, дөлгөөн урсгалтай ажээ. Аянчид эсэн мэнд голыг гаталж нөгөө эргийн уйтгарт тэгш хавтгайд гарч ирэв. 

	— Юутай уйтгартай газар вэ? хэмээн арслан хамраа үрчийлгэн ярвайж хэлэв. 

	— Энд унтчихаар газар алга. Жаахан явъя гэж Элли хэлжээ. 

	Аянчид мянган алхам ч хийгээгүй байтал өмнө нь бас нэг мөрөн мэлтийн тулав. Тэд голын арал дээр гарчихсан ажээ.

	— Ээ, бүү үзэгд. Ээ, бүү үзэгд. Нисдэг сармагчнуудыг дуудахаас өөр зам алга. Пикапу, трикапу... хэмээн Өвсөн хүү тэвдэв. 

	Харин охин нэгэнт орой болсон тул өглөө болгож байгаад салаар голын салааг гатлах нь зүйтэй гэж үзээд эндээ хоноглохоор шийдэв. Оройн хоолоо идэж хуурай өвс цуглуулж дэвсгэр хийж аваад Элли найз нөхдийнхөө найдвартай хамгаалалтад амарч унтахаар хэвтэв. Харин Арслан, Тотошка хоёр ходоод хоосон хоног өнгөрөөхөөс өөр замгүй болжээ. Гэвч тэр хоёр үүнийг тоосонгүй унтаад өгчээ.

	Өвсөн хүү, Төмөр хүн хоёр унтаж байгаа хэдийнхээ дэргэд зогсоод голын эрэг хавийг ширтэж байлаа. Одоо нэг нь тархитай, нөгөөдөх нь зүрхтэй бодсон хэдий ч тэр хоёр ядрах, унтах гэж байдаггүй гэнэ.

	Анхандаа бүх юм нам тайван байлаа. Гэвч удалгүй тэнгэрийн хаванд цахилгаан цахих нь үзэгдэх болов, Төмөр хүн санаа нь зовуурилан толгой сэгсрэв. Гудвиний оронд аадар бороо ховор бөгөөд нэг орвол хэмжээ хязгааргүй хүчтэй цутгадаг ажээ. Одоохондоо тэнгэрийн дуу сонстохгүй байв. Тэнгэрийн хаяа зүүн талаасаа хурдан харанхуйрч бөөн бөөн хар үүл хуралдан цахилгаан улам тод цахилах боллоо.

	Өвсөн хүү юуны ч учрыг олохгүй дэмий л тэнгэр өөд ширтэж, 

	— Тэнд юу бодоод байна аа? Гудвин чүдэнз асааж байгаа юм болов уу? гэж бувтнаж байв.

	Өвсөн хүн ахархан амьдралынхаа хугацаанд аадар бороо гэгчийг үзээгүй ажээ. 

	Ширүүн бороо орох нь гэж Төмөр хүн хэлэв.

	— Бороо оо? Тэр чинь юу юм бэ? гэж Өвсөн хүн сандран асуув.

	— Тэнгэрээс унадаг ус. Бороо чи бид хоёрт хоёуланд минь хортой. Чиний будгийг угаагаад хаячихна. Би бол бороонд зэвэрчихдэг юм.

	— Ай-яй-ян-яй. Алив Эллиг сэрээе хэмээн Өвсөн хүү толгой сэгсрэв.

	— Жаахан хүлээе. Түүнийг сандраагаад ч яах юм билээ. Өнөөдөр их ядарсан байна билээ. Аадар бороо хажуугаар өнгөрч ч юу магад гэж Төмөр хүн хэлэв.

	Гэвч бороо улам ойртсоор л байв. Удалгүй хар үүл тэнгэрийн хагасыг бүрхэж, цахилгаан гялалзан, тэнгэрийн дуу харуулын хоёрын чихэнд тод сонстож эхлэв.

	— Тэнд чинь юу дуугараад байна аа хэмээн Өвсөн хүү бүр айж сандарчихсан асуув.

	Гэвч Төмөр хүнд тайлбарлаж өгөх сэхээ байсангүй.

	— Тун таагүй юм болж байна гэж хашхираад Эллиг сэрээв.

	— Юу вэ? Юу болсон бэ? гэж охин асуув. 

	— Аянга цахилгаантай аймшигт бороо айсуй! гэж Төмөр хүн хашхирав. 

	Арслан бас сэрэв. Тэр аюул тулгарч байгааг тэр дороо ойлгожээ.

	— Нисдэг сармагчнуудыг бушуухан дууд, тэгэхгүй бол бид сөнөлөө гэж тэр байдгаараа бархирав. 

	Айж сандарсан Элли хөл дээрээ тогтож ядан шидэт үгсийг шивнэн эхлэв.

	— Бамбара, чуфара... 

	— Ху-р-рай!... хашхирах мэт хуй салхи исгэрэн шуугьж ирээд Эллийн толгой дээр байсан Алтан малгай хийсгэж аваад явчхав. 

	Малгай өөдөө нисэн харанхуйд од шиг гялалзаж цахилан удалгүй бараа тасрав. Элли цурхиран уйлсан боловч аянчдын толгой дээр нирхийсэн тэнгэрийн дуу түүний дууг даржээ.

	— Битгий уйл, Элли. Одоо би ертөнцийн хамгийн зоригтой араатан болсон гэдгийг сана! гэж Арслан түүний чихэнд хашхирав. 

	— Надад гайхамшигт ухаанаар дүүрэн ер бусын тархи байгааг сана гэж Өвсөн хүү хашхирав.

	— Намайг гомдоох гэвэл, үл тэсвэрлэх тийм зүрх надад байгааг сана гэж Төмөр хүн хэлэв. Гурван найз аймшигт шуурганы өөдөөс зоригтой сөрөн тэмцэхээр босож Эллиг тойрон зогсов.

	Бороо ширүүсэн, шуурга исгэрлээ. Ташуу бороо Арслан Элли хоёрыг том том дуслаар өвдтөл нь шавхуурдаж эхэллээ. Арслан нуруугаа салхи руу харуулан зогсоод урд хөлөө алцайлган, нуруугаа гүдийлгэхэд түүний дор тохилог ч овоохой гэхээр юм гарч ирэв. Элли, Тотошка хоёр тэнд орж борооноос хоргодов.

	Төмөр хүн эхлээд тосныхоо савыг шүүрч авсан боловч ийм бороонд тостой торхонд орж байж л зэврэхээс аврагдах уу гэхээс өөр юмгүйг ойлгоод цагаандаа гарчээ.

	Бороонд нэвт цохиулж дорхноо хүндэрсэн Өвсөн хүү тун ч өрөвдмөөр болчихсон харагдана.

	Тэр бороонд норж зөөлрөн захирагдахаа больсон гараараа нүүрийнхээ будгийг хамгаалах гэж үзэж байлаа.

	— За бороо гэж ийм юм байдаг байж, хүмүүс биеэ угаах болохоороо өөрсдөө ус руу орохоос бус, хэн нэг нь огт харагдахгүй юмаар дээрээсээ ус асгуулах гэдэггүй сэн. Маргад эрдэнэ хотол очингуутаа бороог хориглосон хууль гаргана даа гэх зэргээр тэр үглэж байв. Бороо өглөө болтол татарсангүй. Үүр цайх үеэр аянчид үерлэсэн голын угалзарсан усанд арал автаж байгааг мэдэж айн сандарцгаав.

	— Бид живэх нь! хэмээн Өвсөн хүү будаг нь бараг угаагдчихсан нүдээ гараараа хаан орилов. 

	— Чангахан шиг зуурцгаа! Надаас зуурцгаа! хэмээн Төмөр хүн шуурганы исгэрэлд, долгионы цалгих чимээг дарж дуулдахаар чанга хашхирав. 

	Тэр хөлөө алцайлгаж, элсэн хөрсөнд шигтгээд сүхээ чанга тулав. Ийнхүү тэр ургаа чулуу шиг хөдөлшгүй суурьтай болж авав. Өвсөн хүү, Элли, Арслан цөмөөрөө Төмөр хүнээс зуурч юу болохыг хүлээн нам гүм болов. Тэр дорхноо усны анхны түрлэг тэдний толгойг нь далд ортол нөмрөн ирэв. Түрлэг өнгөрөхөд усан дотор Төмөр хүн бат зогсож, бусад нь эцсийн хүчээ шавхан түүнээс зуурчихсан хэвээр байцгааж харагдав. Төмөр хүн нэгэнт зэвэрчихсэн тул түүнийг ямар ч хүчтэй салхи шуурга байраас нь хөдөлгөхөөргүй болжээ. Харин бусад нь л тун хэцүүдэж байв. Хөнгөн биетэй Өвсөн хүү усанд үл живэх тул дээр нь хөвөх бөгөөд долгио түүнийг тал тал тийш нь авч шидчих гээд байв. Арслан усанд хахаж цацан хойд хоёр хөл дээрээ оцойн зогсоно. Айхын ихээр айж гүйцсэн Элли долгион дотор тийчгэнэн байлаа.

	Арслан охиныг живж буйг харангуутаа!

	— Аль вэ над дээр гар, голын нөгөө тал руу хөвөөд үзье хэмээгээд Эллид дөхөж хөл дээрээ босов.

	Охин эцсийн хүчээ шавхан байж Арслангийн нуруун дээр арай гэж гараад норсон сахлаг дэлээс нь нэг гараараа зуурч авав. Нөгөө гартаа Тотошкагаа чанга гэгч тэвэрчээ.

	— Баяртай, найз нар минь гэж Арслан хүрхрээд Төмөр хүн рүү тийрч хүчээ аваад, долгионыг яран сэлж гарав.

	— ...аяртай гэх Өвсөн хүүгийн дуу сулхан сонстсон бөгөөд Төмөр хүн бороонд үзэгдэхээ болив. 

	Арслан хол газар махруу сэлж байв. Түүний тамир тэнхээ нь барагдаж байвч цээжинд зүрх зориг амтагдан өөртөө бахархах сэтгэл төрж сүртэй хүрхэрч байв. Энэ сүрт хүрхрэлт нь тэр өөрөө үхэх дээр хүрсэн ч түүний эрэлхэг цээжинд нь айж хулчийсан чимхийн төдий ч тэмдэг илрэхгүй байгаа гэсэн хэрэг ажээ.

	Гэтэл гайхалтай юм болж харанхуй дотроос чимээ гарч:

	— Энүүхэн энд газар байна. Дөх! Дөх! гэх шиг болов.

	Арслан арав дахин хүч орж ухасхийтэл урдхан талд нь учиргүй өндөр эрэг харлаж харагдав. Түүн рүү өөр Арслан хүрхрээгүй, харин дууны цуурай сонстсон юм санжээ.

	Арслан газар дээр хөл тавьж, бээрчихсэн Эллиг буулган, урд хоёр хөлөөрөө тэврэн, халуун амьсгаагаараа дулаацуулж гарав.

	Өвсөн хүү норсон гараа мэдээ ортол Төмөр хүнээс зуурсаар л байв. Гэвч түүнийг хүчит долгион Төмөр хүнээс салгаж зомгол шиг урсган явжээ. Өвсөн хүүгийн үнэт тархи бүхий цэцэн толгой биеэсээ хүнд юм санжээ. Ингээд Маргад эрдэнэ хотын Цэцэн хаан толгойгоо доош нь харуулан урсаж явсан бөгөөд, будмал нүд, ам, чих нь усанд хуу угаагджээ.

	Төмөр хүн долгион дунд хэсэгхэн харагдсан боловч удалгүй усны төвшин дээшилж түүнийг далд оруулав. Харин ганц юүлүүр малгай нь усан дотроос түр цухуйж үлдсэн боловч бас л алга болов. Ийнхүү аймшиггүй зоригт, сайхан сэтгэлт Төмөр хүн галзууран эргэлдэх усан дотор хоцорчээ.

	Элли, Арслан, Тотошка гурав ус татрахыг хүлээж эрэг дээр гурав хоножээ. Тэнгэр цэлмэн, хурц нар ээн, үер хурдан татарч эхлэв. Дөрөв дэх хоног дээрээ Арслан арал дээр хөвж гарав. Элли түүний нуруун дээр Тотошкагаа тэврэн суужээ.

	Тэгтэл арал тэр чигээрээ үерээс болж лаг шороо замгаар хучигдсан байв. Арслан охин хоёр тал тал тийшээ эрэлд гарав. Удсан ч үгүй өмнө нь шаварт хутгалдаж замагт орооцолдсон юү гэх нь мэдэгдэхгүй юмтай тааралдав. Тэр бол Төмөр хүн байсныг төвөггүй тогтоолоо. Элли Арсланг дуудахад хүрч ирэн хатсан шавар замаг сэлгийг тарааж хаяв.

	Үл ялагдагч Төмөр хүн үерийн үед үлдсэн тэр л чигээрээ зогсож байв. Элли өвс зулгаан, Төмөр хүний зэвэрч гүйцсэн бүх эрхтнийг нямбай гэгч нь зүлгээд ташаанаас нь тостой савыг нь авч эрүүг нь тосолтол, 

	— Баярлалаа. Хонгорхон, Элли минь, чи намайг бас дахин амьдрууллаа. Сайн байна уу, Арслан, хуучин ханагар минь, чамтай ингээд учирдаг бас догь оо! гэж хэлд оров.

	Арслан буруу харав. Тэр баярласандаа нулимс унагаж, түүнийгээ хурдхан шиг сүүлнийхээ үзүүрээр арчих хэрэг гарсан юм санжээ. Дорхноо Төмөр хүний бүх үе мөч мэдээ орж, мань эр Элли, Тотошка, Арслан нартайгаа зэрэгцэн хөгжилдөн алхалж явлаа. Тэд салаа хайхаар явав. Тэгтэл Тотошка гэнэт овоолоостой замаг руу ухасхийн очиж үнэрлэснээ хөлөөрөө ухаж гарчээ. 

	— Усан хулгана уу? гэж Элли асуув, 

	— Тиймхэн юмны төлөө би ингэж сүйд болохгүй шүү. Энд арай олигтой юм байгаа байх аа гэж Тотошка хэнэггүй хэлэв.

	Замган доор нэг гялгар юм харагдах шиг болоход ажвал Алтан малгай нь байсанд Элли баярлахын дээдээр байрлаж, хавыг энхрийлэн аваад замагт хутгалдсан хоншоор дээр нь үнсээд малгайгаа сагсанд хийж авав. 

	Аянчид газарт шааж тогтоосон тулгуур модонд аргамжиж үлдээсэн салаа олж, шавар шавхай, замгаас нь цэвэрлэж аваад сүйрэлд орсон арлынхаа салааг уруудан хөдлөв. Урт хошуурсан элс өнгөрөөд аянчид их голд орж явчхав. Голын баруун эрэгт бутан дотор Өвсөн хүүгийн малгай байхыг Элли олж хараад Төмөр хүнийг салаа тийш нь залахыг хүсэв.

	— Хурай! хэмээн бүгд хашхиралдав. 

	Удсан ч үгүй бут сөөг дотор инээдэмтэй өлгөгдсөн Өвсөн хүүг өөрийг нь олжээ. Тэр норж салмайж гүйцсэний гадна ам, нүд чихэнд усанд угаагдаж оргүй арилсан тул нөхрийнхөө мэндийн үгэнд хариу өгөх чадваргүй болжээ. 

	Анивчууруудын Өвсөн хүүд бэлэглэсэн өнөөх ганган таяг харин олдсонгүй. Бодвол, ус аваад арилсан бололтой.

	Найз нар нь Өвсөн хүүг элсэн дээр аваачиж өвгийг дотроос нь гаргаж наранд дэлгэж, хувцас, малгайг нь хатаахаар өлгөв. Харин Элли үнэт мэргэн тархийг нь гаргаж сэгсрэхээс айсан тул толгойг нь үрдэстэй нь хамт хатаахаар болов. Өвс хатахад Өвсөн хүүгийн биед чихэж, толгойг нь байранд нь тавив. Элли Маргад эрдэнэ хотоос олж авсан ус нэвтрүүлдэггүй хайрцагтай бийр будгаа ташаанаасаа гаргаж ирэв. 

	Элли эхлээд баруун нүдийг нь зурахад тэр баруун нүд Элли руу нөхөрсөг бөгөөд эелдэгхнээр ирмэжээ. Дараа нь зүүн нүд, чих бий болов. Эллийн амыг нь зурж бүрэн дуусаагүй байхад Өвсөн хүү:

	— Ямар гоё вэ! Элли дахин намайг аварлаа... Ямар гоё вэ! Би дахиад Эллитэйгээ хамт! гэж хөгжилтэйеэ уянгалуулан хэлж амыг нь гүйцээж зурахад саад болж байв. Энэ газар огт зэлүүд нутаг байсан тул Өвсөн хүү харьяат иргэд нь харчих вий гэж санаа зовох явдалгүй, дуулж бүжиглэж байлаа.

	 

	 

	Арслан араатны хаан болсон нь

	 

	Ядарч туйлдсан аянчид нэг сайн амарч аваад цааш хөдлөв. Гол гараад газар орны байдал нүд баясгам болж ирж гэнэ. Сүүдэрт төгөл ногоон нуга энд тэнд дайралдах болов. Хоёр хоноод тэд том тайга руу оржээ.

	— Ямар сайхан ой вэ? Би ийм гоё битүү ойг ерөөсөө хараагүй юм байна. Миний төрсөн ой ч үүнээс дор гэгч гэж Арслан биширчээ. 

	— Энд ёстой харанхуй юм гэж Өвсөн хүү хэлэв. 

	— Тэр яах вэ? Харин хар л даа хөл доор минь ямар сайхан хуурай навчин хивс байгааг! Бас ямар сайхан өтгөн ногоон хөвд модноос унжсан байгааг! Би энд, бүр үлдмээр байна гэж Арслан хариулж гэнэ.

	— Энэ ойд лав зэрлэг араатан байгаа даа гэж Элли хэлэв.

	— Ийм сайхан ой ан амьтангүй байвал ч ёстой гайхалтай сонин юм болно доо гэж Арслан хариулав. 

	Энэ үгний хариу болгох мэт ойд олон араатан архиралдах дуу алсаас сонстов. Эллиг айж сандрахад арслан түүнийг тайвшруулан, 

	— Чи миний хамгаалалтад байгаа цагт айх аюулгүй. Гудвин надад эр зориг хайрласныг чи мартаагүй биз дээ! гэж хэлэв. Амьтны мөр ихтэй зөрөг, замаар явсаар тэд мянга мянган араатан цугларсан ойн цоорхойд гарч ирж гэнэ. Тэнд заан, баавгай, бар, чоно, үнэг гээд л ёстой үй түмэн амьтан байв. Ойрхон байсан араатнууд Арсланг сониучирхан ширтэж байв. Арсланг хүрэлцэн ирсэн мэдээ ойн цоорхой даяар түгэн тархав. 

	Архиралдан шуугилдаж хэсэг болсноо чимээ намдаж, нэг том бар урагшаа гарч ирээд Арсланг гүнээ мэхийн ёслоод: 

	— Араатны хаан таны амар амгаланг айлтгая! Та бидний дайсныг дарж, энэ тайгын ан араатнуудад амар тайван амьдрал авчрах гэж яр яагаа олж иржээ гэв.

	— Ямар дайсан байгаа юм бэ? гэж арслан асуув.

	— Манай энэ ойд аймшигт араатан хүрч ирсэн. Хэлбэр дүрс нь аалзтай төстэй гэхдээ усны үхрээс хоёр дахин том амьтан. Түүнийг ой дундуур алхлахад ард нь үндсээрээ булгарч унасан модон мөр үлддэг юм. Ямар ч амьтан тааралдсан тэр урд хоёр хөлөөрөө хамж аваад л амандаа барьж байгаад цусыг нь сорж орхидог. Ингээд бид түүнээс яаж ангижрах тухай хэлэлцэхээр энд цуглараад байна гэв.

	Арсланг хэсэг бодсоноо, 

	— Танай энэ ойд арслан бий юу? гэж асуув. 

	— Бидний аз дутахад ганц ч байдаггүй юм.

	— Хэрэв би та нарын дайсныг дарж өгвөл намайг хаанаа болгож, үг дуугүй захирагдаж явах уу? 

	— Тэгэхгүй яах вэ, тэгье хэмээн бүх араатан хоолой нийлүүлэн архирцгааж гэнэ.

	— Би тулалдахаар явлаа. Намайг эргэж иртэл миний найз нарыг харж хамгаалж байна шүү! Тэр хачин амьтан чинь хаана байгаа тэгээд? гэж Арслан ихэмсэг асуув.

	— Тийшээ гэж Бар заагаад, зөрөг зам дагаад асар том царс мод хүртэл яв. Тэнд Аалз өглөө барьж авсан бухаа идэж байгаа гэв.

	Арслан Аалзны үүрлэж байгаа газар очвол үнэхээр эргэн тойрон унасан мод ундуй сундуй хэвтэж байв. Тэр Аалз Гудвиний хийсэн арван хоёр хөлт амьтнаас зэвүүн муухай ажээ. Арслан дайснаа зэвүүцэн сонжиж харна. Аалзны асар том биеэс аймшигт хумстай хүчирхэг сарвуу салаалжээ. Тэр амьтан харваас учиргүй их хүчтэй нь мэдэгдэж байвч харин толгой нь урт нарийхан хүзүү дээр тогтсон ажээ.

	«Энэ аймшигт амьтны эмзэг газар нь хүзүү нь юм байна» гэж Арслан бодоод унтаж байгаа Аалз руу шууд довтлохоор шийджээ.

	Арслан биеэ хурааж байгаад холоос харайн өнөөх араатны нуруун дээр гарав. Тэгээд Аалзыг нойрноос сэрэхээс нь урьтаж нарийхан хүзүүг нь хумстай сарвуугаараа хүчтэй цохин тастаж хаяад бушуухан үсэрч холдов. Аалзны толгой хөсөрт өнхрөн унасан бөгөөд бие нь сарвуугаараа газар савардан хэсэг болсноо удалгүй нам гүм болов.

	Арслан буцаж ойн цоорхойд ирэхэд араатнууд түүнийг тэсэж ядан хүлээж байв.

	— Одоогоос эхлээд та бүхэн амар тайван унтаж амарч болно. Өнөөх араатныг чинь устгачихсан! хэмээн Арслан ам бардам хэлж гэнэ.

	Араатнууд биширч хөөрсөн архиралтаар хариу барьжээ. Тэд Арслангийн төлөө үнэнч зүтгэхээ сүр жавхлантай тангараглав.

	Эцэст нь Арслан:

	— Би Эллиг Канзаст хүргэнгүүтээ эргэж ирнэ. Тэгээд та нарыг цэцэн мэргэн ухаанаар, үнэн шударга захирах болно гэж хэлж гэнэ. 

	 

	Ягаан орны орь залуугаараа яваа шидтэн Стелла

	 

	Цаашид элдэв адал явдал тохиолдолгүй явсаар ойгоос гарч иртэл өмнө нь огцом өндөр хадтай уул тулав. Зам нь хоёр хажуугаараа өндөр хавцалд тулсан уулыг тойрч гарах аргагүй аж.

	Ийм ууланд авирах ч хэцүү дээ. Гэхдээ уул бол ямар тэгш тал биш. Нэгэнт урд минь тулснаас хойш давж гарахаас л өөр замгүй гэж Өвсөн хүү хэлэв.

	Тэгээд тэр бээр хаданд элгээрээ наалдан, овойж товойсон газраас нь зууран дээшээ авирч эхлэв. Бусад нь араас нь хөдлөв.

	Тэднийг нэлээд өндөрт гарчхаад байтал гэнэт хадны цаанаас, 

	— Буцаад! гэж эвгүй бүдүүн дуугаар хашхирав.

	— Юун улс вэ? гэж Өвсөн хүүг асуутал хадны цаанаас юуных болох нь мэдэгдэхгүй этгээд сонин толгой цухуйн:

	— Энэ уул бол манайх. Иймд хэн ч энэ уулыг давж гарах эрхгүй гэв.

	— Яалаа ч гэсэн бид давж гарахаас өөр замгүй. Бид Стеллагийн улс оронд очих гэж яваа юм. Тийшээ очих зам үүнээс өөр байхгүй шүү дээ гэж Өвсөн хүү даруухан хариу өчив.

	— Яваад үз л дээ. Нэмэргүй дээ! хэмээн бах нь ханан инээсээр хадан дээр богинохон бүдүүн хүзүүтэй зантгар толгойтой жижигхэн хүн дэвхэрч гарч ирлээ. тэр бээр бүдүүн гараа зангидан, аянчид руу занган сүрдүүлж гарав. Жижиг хүн тийм ч их хүчтэй биш мэт санагдсанд Өвсөн хүү зоригтойгоор дээш мацав.

	Тэгтэл гайхалтай сонин юм болжээ. Юу гэвэл жижигхэн хүн хөлөөрөө газарт тийрэн хаймран бөмбөг шиг агаарт үсрэн гараад явуут дундаа Өвсөн хүүг цээж рүү нь толгой, зангидсан гараараа дэлсэв. Өвсөн хүү уулын хормой руу өнхөрч дэгдэн унахад харин өнөөх жижигхэн хүн тоох ч үгүй эргэж хөл дээрээ үсэрч буугаад инээж баясан доог тохуу хийж:

	— Еэ, хөөрхий дөө! Дүүлээчдийн нутагт ингэдэг л юм даа! гэж хашхирав.

	Тэгтэл дохио өгсөн мэт хад бут болгоны цаанаас хэдэн зуун дүүлээч (хөрш зэргэлдээ нутгийнхан нь эднийг ингэж нэрлэдэг аж) гарч ирлээ.

	— Еэ, хөөрхий дөө! Үүгээр явах гээд үз л дээ! хэмээн олон янзын хөг авиа нийлүүлэн тэд хашхиралдав.

	Арслан уурлаж сүртэй архирч, сүүлээрээ хоёр бөөр руугаа ороолгон тулалдаанд ухасхийн оров. Гэтэл нэлээд хэдэн үсрээд агаарт хөөрөн Арсланг хавтгай толгойгоороо мөргөн булиа мундаг гараараа зодож гарчээ. Гэтэл Арслан өвдсөндөө жирийн л нэг муур шиг мяу-мяу дуугаран, уулын бэл рүү өнхөрч гэнэ. Арслан босоод ичиж үхэх шахан уулын хормойноос доголсоор холдож гэнэ.

	Төмөр хүн сүхээ далайн үе мөчөө шалгаж үзсэнээ нэгэнт шийдэн дээш авирч гарав.

	— Буц! Буц! хэмээн Элли хашхиран уйлж чарлан түүний гараас шүүрч аваад, 

	— Чи хадан дээр шидэгдэж хэмхэрч үхэх нь үү? Энэ бөглүү нутагт бил чамайг яаж засаж эвлүүлж чадах юм бэ? гэв.

	Эллийн уйлж байхыг хараад Төмөр хүн аргагүйн эрхэнд эргэв.

	— Нисдэг сармагчнуудыг дуудъя гэж Өвсөн хүү санал гаргав. Тэдэнгүйгээр эндээс яагаад ч гарахгүй юм байна пикапу, трикапу... гэв.

	Элли санаа алдсанаа:

	— Хэрэв Стелла биднийг таагүй угтвал, бид ямар ч авралгүй болно шүү дээ... Тэгтэл гэнэт Тотошка ам нээж;

	— Ухаант хам миний хувьд чухамдаа ичгүүртэй байна. Гэвч үнэнийг нуугаад яах вэ. Элли чи бид хоёр дэндүү тэнэг юм аа гэв.

	— Яагаад? гэж Эллиг гайхахад:

	— Юу яагаад гэж! Нисдэг сармагчнууд бид хоёрыг авч явахдаа Алтан малгайны түүхийг ярьсан биз дээ... Малгайг бие биедээ дамжуулж болох байсан шүү дээ.

	Элли учрыг үл ойлгон, 

	— Тэгээд юу гэж? хэмээн асуув.

	— Чи Алтан малгайн эцсийн ид шидийг нь хэрэглэчхээд түүнийг Өвсөн хүүд өгчих. Тэгвэл л гурван ид шид үлдэнэ шүү дээ.

	— Ура! Ура! хэмээн бүгд хашхиралдаж, 

	Тотошка чи ёстой мундаг ухаантай. Чи биднийг аварлаа гэв.

	— Ийм гоё ухаан миний толгойд эрт орж ирээгүй нь харамсалтай... Тэгсэн бол бид үерт авхуулж муугаа үзэхгүй байсан юм гэж хав даруухан хариулав.

	— Одоо яана гэх вэ. Нэгэнт өнгөрсөн юмыг эргүүлж яаж болох вэ... гэж Элли хэлэв.

	— Байз, байз хэмээн Өвсөн хүү ярианд оролцож, 

	— Энэ чинь юу болдог билээ. Гурав дахиад гурав, дахиад гурав... Гэх зэргээр тэр хуруу даран удаан бодож тооцож үзээд, 

	— Би, Төмөр хүн, бас Арслан. Ингээд бид нисдэг сармагчнуудад есөн удаа тушаал өгч чадах нь байна!

	— Намайг мартчихлаа гэж үү? Би ч бас Алтан малгайн эзэн байж чадна шүү дээ! гэж хав гомдол гаргав.

	— Чамайг мартаагүй ээ... Би чинь ердөө арваас цааш тоолж чаддаг шүү дээ гэж Өвсөн хүү санаа алдан үнэнээ хэлэв.

	— Энэ бол хаан хүний хувьд асар том дутагдал. Би чөлөөт цагаараа чамд зааж сургана аа гэж Төмөр хүн нухацтай өгүүлэв.

	Одоо Элли Алтан малгайн эцсийн ид шидийг зоригтой хэрэглэж чадах болжээ. тэр бээр шидэт үгсийг хэлэхэд Өвсөн хүү баярласандаа дэвхцэн, дайнч Дүүлээчид рүү нударга зангидан занаж шидэт үгсийг давтай хашхирч байв.

	Тэнгэрт шуугилдах чимээ гарч, сүрэг сармагчин газарт буув.

	— Алтан малгайн эзэн ямар тушаал буулгах сан бол? гэж сармагчнуудын тэргүүн асуув.

	— Биднийг Стеллагийн ордонд хүргэж өг гэж Элли хэлэв.

	— Тушаал ёсоор гүйцэтгэе.

	Аянчид тэрхэн зуур тэнгэрт хөөрөн гарав.

	Уул дээгүүр нисэн өнгөрөхдөө Өвсөн хүү Дүүлээчид рүү аймаар ярвайснаа тэднийг учиргүй их харааж зүхэж гэнэ. Дүүлээч нар агаарт өндөр үсрэн хөөрөвч сармагчнуудад хүрч чадахгүйдээ хор нь хөдлөн галзуурах нь холгүй байлаа.

	Мөнөөх уулс, дараа нь Дүүлээчдийн нутаг тэр чигээрээ ард нь хоцорч, шидэт Стеллагийн захирдаг Чалчигчдын үзэсгэлэн төгөлдөр, үржил шимт нутаг аялагчдын нүдэнд тусав.

	Чалчигчид гэж ялдам сайхан зантай, ажилсаг хүмүүс ажээ. Харин тэдэнд нэг том дутагдал бий гэнэ. Юу гэвэл тэд дэмий чалчих дуртай гэнэ. Тэднүүс бүр ганц ганцаараа байхдаа ч өөрөө өөртэйгөө хэдэн цагаар ярьж чалчдаг гэнэ. Стелла хэдий их ид шидтэй ч чалчихыг нь л болиулж чаддаггүй ажээ. Нэг удаа Стелла тэднийг хэлгүй болгоод орхижээ. Тэгтэл цаадуул нь бас аргаа олж, тэр дорхноо дохио зангаараа ярьж сурчхаад хэдэн өдрөөр гудамж талбайд шавааралдан гараа сарвалзуулан дохилцоод салахаа байжээ. Ингээд Стелла тэднийг үүнийг нь болиулж дийлэхгүй гэдгээ ойлгож эргээд хэл оруулжээ. Хивэмхийчүүдийн оронд цэнхэр, Анивчууруудын оронд Нил өнгө, Маргад эрдэнэ хотод ногоон өнгөнд дуртай байдаг бол эднийхэн ягаан өнгийг эрхэмлэдэг аж. Байшин хашаа нь цөм ягаан өнгийн будагтай, хүмүүс нь хурц ягаан өнгийн хувцас өмсжээ.

	Сармагчнууд Эллиг найз нарынх нь хамт Стеллагийн ордны өмнө буулгав. Гурван үзэсгэлэнт бүсгүй ордны өмнө харуулд зогсох ажээ. Тэд нисдэг сармагчнуудаас айж, гайхан ширтэцгээж байв.

	— Баяртай, Элли. Өнөөдөр чи биднийг эцсийн удаа дуудлаа шүү гэж сармагчнуудын тэргүүн найрсгаар хэлэв.

	— Баяртай, баяртай. Их баярлалаа гэж Элли хашхирав. Ингээд сармагчнууд инээж, шуугилдсаар нисэн одов. 

	— Их битгий баярлаарай. Дараагийн ээлжид та нар шинэ эзэнтэй болно. Биднээс тийм ч амар салахгүй дэг шүү гэж Өвсөн хүү араас нь хашхирав.

	— Сайхан сэтгэлт шидтэн Стеллатай уулзаж болох сон болов уу? гэж Элли харуулын охидоос хүлцэнгүй асуув.

	— Та нар хэт нутаг, хэрэг зоригоо хэл. Тэгвэл та нарын тухай эзэндээ илтгэе гэж ахмад нь хэлэв. Элли учир явдлаа хэлэхэд өнөөх бүсгүй эзэндээ илтгэхээр явав. Үлдсэн хоёр нь тэднээс юм асууж шалгааж эхлэв. Гэвч тэднийг юу ч мэдэж авч амжаагүй байтал нь мөнөөх бүсгүй эргэж ирээд, 

	— Стелла та нарыг ордондоо оруул гэж байна гэв. Элли нүүр гараа угааж, Өвсөн хүү хувцас хунар, царай зүсээ янзалж, Төмөр хүн бүх үе мөчөө тосолж, алчуурт өнгөлөгч нунтаг түрхэж байгаад сайн гэгч нь зүлгэв. Арслан тоос татуулан удтал шилгээн өнгө засжээ. Тэдэнд сайхан хоол өгөөд ягаан өнгөтэй тансаг гоё танхимд оруулав. Тэнд хаан ширээнд Стелла шидтэн сууж байлаа. Стелла олон зуун жил чалчигчдын орныг захиран суугаа атлаа орь залуугаараа, бас үзэсгэлэнтэй сайхан хэвээрээ юм даа гэж Элли боджээ.

	Стелла тэдэн рүү ялдам инээмсэглээд, зөөлөн сандалд суулгаснаа Эллид хандан, 

	— Намтар түүхээ ярь, охин минь гэв.

	Элли уртын урт яриагаа эхлэв. Стелла шадар хүмүүсийнхээ хамт Эллийн яриаг ихэд сонирхож, түүнийг өрөвдөн байж сонсов. Эллиг яриагаа дуусахад, 

	— Охин минь чи надаас юу хүсмээр байна гэж Стелла асуув.

	— Намайг Канзаст байгаа аав, ээж дээр минь очуулж хайрла! Тэр хоёр маань намайгаа санаж хэчнээн их уй гашуу болж байгаа бол гэж бодохоос зүрх өвдөн шимшрэх юм.

	— Үгүй чи чинь, Канзас гэж тоос шороо боссон, уйтгар төрөм саарал тал байдаг гээгүй бил үү? Чи хар л даа, манай энд хэчнээн гоё сайхан гээч!

	— Гэхдээ л би Канзастаа танай энэ тансаг сайхан орноос илүү хайртай. Канзас бол миний эх орон гэж Элли зоригтойхон хэлэв.

	— Чиний хүсэл биелнэ. Гэхдээ чи надад Алтан малгайгаа өгөх ёстой гэв.

	— Өө, тэгэлгүй яах вэ, эзэнтэн минь! Үнэнийг хэлэхэд би энэ малгайг Өвсөн хүүд өгөх гэж байсан юм. Гэхдээ та түүнээс илүү сайн ашиглана гэдэгт би итгэж байна.

	— Алтан малгайн ид шидийг найзуудын тусын тулд хэрэглэнэ гэж Стелла хэлээд Өвсөн хүүд хандаж:

	— Эллиг яваад өгөхөөр чи өөрөө яах гэж бодож байна? гэж асуув.

	— Би Маргад эрдэнэ хотдоо эргэж очмоор байна. Гудвин намайг Маргад эрдэнэ хотын хаанаар томилсон юм. Хаан хүн хаанчилж байгаа тэр газраа суух ёстой. Би ягаан оронд суугаад Маргад эрдэнэ хотынхныг захирна гэж байхгүй шүү дээ. Гэтэл буцах замд минь Дүүлэгчдийн нутаг бас миний живж үхэх шахсан өнөөх том гол байгаад л сэтгэл түгшиж байна гэж Өвсөн хүү ихэмсэг хариулав.

	— Алтан малгайг авангуутаа би нисдэг сармагчнуудыг дуудна. Тэд таныг Маргад эрдэнэ хотод хүргэж өгнө. Ард түмнийг ийм гайхалтай хаанаас нь хагацааж яаж болох вэ?

	— Би тийм гайхалтай гэж үнэн үү? хэмээн Өвсөн хүү царай нь гэрэлтэн асуув.

	— Түүнээс гадна та бол цорын ганц өвөрмөц хаан. Иймд би таны найз нөхөр болохыг хүсэж байна. Өвсөн хүү сайн санаат шидтэнийг бахдам хүндэтгэж мэхийн ёслов.

	— Аа, та юу хүсэж байна? гэж Стелла Төмөр хүнээс асуув.

	— Эллиг энэ орноос явчихаар би их уйдах л байх гэж тэр гунигтай хэлээд, 

	— Иймд би намайг хаанаараа өргөмжилсөн Анивчууруудын оронд очмоор байна. Тэгээд би Нил ордонд нь намайг хүлээсээр суугаа сүйт бүсгүйгээ авчирна. Би үүнд итгэж байна. Ингээд би миний хайрыг татсан Анивчууруудаа захиран суух болно гэв.

	— Алтан малгайн хоёр дахь ид шидийг авна. Тэгээд нисдэг сармагчнуудаар таныг Анивчууруудын оронд хүргүүлнэ. Таны найз мэргэн Өвсөн хүүгийнх шиг тийм мундаг тархи танд байхгүй боловч та хайрлах сайхан сэтгэл, гялалзсан сайхан гадаад өнгө зүстэй тул Анивчууруудын орны сайн хаан болно. Таныг өөрийнхөө найз гэж үзэж болох сон болов уу?

	Төмөр хүн Стеллагийн өмнө мэхийн ёслов.

	Ид шидтэн дараа нь Арсланд хандаж:

	— Та одоо хүслээ хэл гэв.

	— Дүүлээгчдийн орны цаана үзэсгэлэнтэй сайхан балар ой бий. Тайгын араатнууд намайг хаанаараа өргөмжилсөн юм. Тэгэхээр би тийшээ эргэж очоод, насныхаа эцсийг тэнд өнгөрөө юу гэж их бодох юм даа гэв.

	— Алтан малгайн гуравдах ид шил эрэмгий зоригт Арсланг араатан албатуудад нь хүргэж өгнө. Тэр араатнууд хаан тантай жаргалтай сайхан амьдрах болно. Би таныг бас надтай найзалж нөхөрлөнө гэдэгт итгэж байна гэв. 

	Арслан Стеллад хүчирхэг том сарвуугаа өгөхөд шидтэн түүнийг элэгсгээр атгажээ.

	— Алган малгайн гурван ид шидийг ингэж сүүлчийн удаа хэрэглэчхээд дараа нь би нисдэг сармагчнуудад нь эргүүлж өгнө. Хэн нэгэн нь өөрийнхөө дур хүслийг, заримдаа бүр учир утгагүй, харгис хатуу дур зоригоо хангах... гэж тэднийг сандаргадгаа болиг гэв.

	Малгайн талаар хамгийн зөв шийдвэр гаргасныг бүгд зөвшөөрч, Стеллагийн цэцэн мэргэн, сайхан сэтгэлтэйг гайхан магтацгаав.

	— Та намайг Канзаст минь яаж хүргэх юм бэ? гэж охин асуув.

	— Мөнгөн шаахай чинь уул, усыг давуулан чамайг хүргэж өгнө. Хэрэв чи шаахайныхаа ид шидийг мэдэж байсан сан бол байшин чинь Гингема шуламсыг дарж алсан тэр өдөртөө л гэртээ буцаад харьчихаж болох байсан гэв.

	— Хэрэв тэгсэн бол би ийм гайхамшигт тархитай болж чадахгүй одоо болтол өнөөх газрын эзний талбайд хэрээ айлгаж үргээх үүрэгтэй л байж байх шүү дээ! гэж Өвсөн хүү дуу алдав. 

	— Хэрэв тэгсэн бол би ийм хайрлаж чаддаг зүрх сэтгэлтэй болж чадахгүй, өнөөх ойдоо зогссоор байгаад зэвэрч дуусах шүү дээ! гэж Төмөр хүн хэлэв.

	— Би одоо ч хүртэл хулчгар чигээрээ үлдэх л байсан.

	Бас Араатны хаан болж яагаад ч чадахгүй байсан гэж Арслан архирав. 

	— Энэ бүхэн үнээн. Иймд би Гудвиний оронд хэсэг зуур амь зуусандаа огтхон ч харамсахгүй байна. Би бол ердөө л нэг туниагүй, жаахан охин шүү дээ. Гэхдээ би та нарт хайртай, тус болох гэж дандаа хичээдэг байсан, хайрт найзууд минь ээ, одоо нэгэнт та бидний чин хүсэл биелсэн хойно би Виллиний шидэт номд бичсэн ёсоор эргэж гэртээ харих ёстой гэж Элли хэлэв.

	— Чамаас салж хагацна гэхээс бидний зүрх өвдөж, сэтгэл гунигтай их л хэцүү байна. Хүчтэй шуурга чамайг шидтэний оронд хийсгэж ирсэн тэр мөчийг бид санаж биширч явах болно. Хорвоогийн хамгийн нандин эрхэм дээд нь болох нөхөрлөлд чи биднийг сургалаа! гэж Өвсөн хүү, Төмөр хүн, Арслан гурав хэлэв.

	Стелла охиныг инээмсэглэн харж байв. Элли эрэмгий зоригт арслангийн хүзүүгээр тэвэрч өтгөн саглагар зогдрыг нь энхрийлэн илэв. Тэгээд охин Төмөр хүлийг үнсэхэд цаадах нь өөрийнхөө нүүрийг умартан уйлж гарав. Элли Өвсөн хүүгийн өвс чихсэн зөөлхөн биеийг илж, зурмал мөртөө энхрий нүүрийг нь таалан таалан үнсэв.

	— Мөнгөн шаахай чинь олон гайхамшигт ид шидтэй. Гэхдээ хамгийн гайхамшигт ид шид нь гэвэл гурав алхах хугацаанд чамайг ертөнцийн аль ч хязгаарт аваачаад өгчхөж чадна. Гагцхүү өсгий хавиран тогшоод л очих газрынхаа нэрийг хэлэх хэрэгтэй... гэж Стелла өгүүлэв.

	— Тэгвэл мөнгөн шаахай намайг Канзаст минь хүргэж өгөг...! гэв.

	Элли өчнөөн муу сайн юм хамт үзэж аварч ч, авруулж ч явсан үнэнч нөхдөөсөө үүрд салж одно гэж бодохоос сэтгэл нь үймрэн зүрх нь шимширч чанга цурхиран уйлав.

	Стелла хаан ширээнээсээ бууж, охиныг энхрийлэн тэвэрч үнсэн салах ёс гүйцэтгээд!

	— За охин минь, яв даа. Салж хагацах гэдэг амаргүй, гэхдээ уулзаж учрахын сайхан мөч гэж бас бий. Одоохон чи гэртээ харьж, эцэг эхдээ тэврүүлэн үнсүүлнэ гэдгийг сана. Сайн яваарай. Биднийгээ битгий мартаарай! гэв.

	— Сайн яваарай, Элли, сайн яваарай гэж найз нар нь дуу алдацгаав.

	Элли Тотошкагаа шүүрч аваад өсгий хавсран тогшоод!

	— Намайг Канзаст, аав ээжид минь хүргэж өгөөч гэж шаахайд хэлэв. 

	Хуй салхи Эллиг хөөргөн, нүдний өмнөх юм жирэлзэн юу нь мэдэгдэхээ болив. Наран тэнгэрт галан нум болон цойлон гарч гэнэ. Охин яах ийхийн зуургүй газарт бууж унан тусан босож Тотошкагаа гараасаа тавив.

	 

	Төгсгөл

	 

	Эллиг сэхээ ороход хүчит хар салхинд хөөрөн одсон бүхээгтэй тэрэгний оронд эцгийн нь барьсан шинэ байшин харагдаж гэнэ.

	Ээж нь довжоон дээрээсээ охиноо итгэж ядан харж эцэг нь малын хашаанаас гараа даллан гүйж явлаа.

	Элли өөдөөс нь ухасхийж гурав алхахдаа шидэт шаахайгаа унагаж, дан оймстой үлдсэнээ анзаарсан боловч Канзас нутагт ид шид нэг их хэрэг болохгүй гэдгийг мэдэх тул тоосон ч үгүй тэр чигээрээ гүйв. Ээж нь охиноо тэвэрч үнсэн таалж нүүрийг нь нэл нулимс болгож орхив.

	— Эвий нялх үр минь, чи чинь тэнгэрээс бидэндээ буугаад ирээгүй биз дээ? гэв.

	— Би шидэт Гудвиний оронд байж байгаад ирлээ. Гэхдээ та нарыгаа үргэлж л бодсоор явлаа даа. Аав, та яармаг орсон уу? гэж охин гэнэт асуув. 

	— Элли минь, охин минь юун яармагтай мантай. Чамайгаа үхэж үрэгдчихлээ гээд бид хоёр уй гашуу болж байхад чинь! хэмээн аав нулимсаа барьж ядан хэлэв.

	Элли Гудвиний гайхамшигт орны тухай үнэнч найз цэцэн мэргэн Өвсөн хүү, Сайхан сэтгэлт Төмөр хүн, эрэмгий зоригт Арслангийн тухай ам хумхилгүй ярьсаар хэдэн өдөр өнгөрч гэнэ. Тотошка хав нь хажууд нь үргэлж байсан боловч Канзас нутагтаа ирэнгүүт ярьж чадахаа больсон тул Эллигийн яриа цөм үнэн гэдгийг батлан хэлж чадахгүй л байлаа.

	Тотошка ид шидэт орноос эргэж ирсэн оройгоо л хажуу айлынхаа Гектортой үзэлцсэн гэдгийг хэлье. Тулалдаанд өрсөлдөгч хоёр яг тэнцэн бие биеийгээ асар их хүндэтгэх сэтгэл төрж, тэр хоёр салдаггүй найзууд болж, тэр үеэс хавийн нохойтой үзэлцэхдээ хүч хавсардаг болжээ.

	Жон хотын яармаг руу охиноо дагуулж очоод орой нь цирк үзүүлжээ. Тэнд Элли Жемс Гудвинтэй санаандгүй тааралдаж хязгааргүй их баяр хөөр болж гэнэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

